
NATIONAL ASSEMBLY OF 
SEYCHELLES 

 
Tuesday 16th May, 2023 

The Assembly met at 9am 

National Anthem 

Moment of Reflection 

Mr Speaker in the Chair 

MR SPEAKER 
Bonzour tou Manm Onorab. 
Bonzour nou zofisye Lasanble. 
Bonzour nou piblik ki pe swiv 
nou osi dan lakour oubyen lo 
semen, otreman. Byenveni 
pou nou travay konmansman 
sa trimes… 2enm trimes 
Lasanble pour sa lannen. Mon 
ava apel Madanm Clerk pou 
fer First Reading en Bill, 
silvouple.  
 
MADAM CLERK 
Mersi Mr Speaker. Bonzour Mr 
Speaker. Bonzour tou bann 
Manm, tou bann staff 
Lasanble e osi bann dimoun ki 
a lekout. First Reading pe 
ganny fer pou the Criminal 
Procedure Code (Amendment) 
Bill, 2023. This Act may be 
cited as the Criminal Procedure 
Code (Amendment) Act, 2023. 
Mersi Mr Speaker. 
 
MR SPEAKER 

Mersi Madanm Clerk. Avek sa 
nou ava avans direkteman lo 
Private Notice Question. 
Madanm raporter ou ava apel 
Vis-Prezidan pour kestyon. 
 Bonzour Vis-Prezidan 
Ahmed Afif, e byenveni dan 
Lasanble pour reponn Private 
Notice Question. E avek sa 
mon ava apel Leader 
Lopozisyon pou met son 
kestyon silvouple. Onorab 
Pillay? 
 
HON SEBASTIEN PILLAY 
Mersi Mr Speaker. Bonzour Mr 
Speaker. Bonzour tou koleg 
Onorab. Bonzour VP dan 
Lasanble Nasyonal ozordi 
bomaten. Bonzour tou dimoun 
Roche Caiman ki dan Galeri, e 
byensir bonzour tou Lepep 
Seselwa, oubyen okenn lezot 
dimoun ki pe swiv nou ozordi 
bomaten. 
 Mr Speaker, mon 
kestyon i lir koumsa;  

Eski Minis i kapab 
enform sa Lasanble konbyen 
vizit Prezidan Larepiblik in ale 
aletranze depi ler in ganny 
elekte e konbyen in kout pei? 
Ki kalite benefis ki sa bann 
vizit aletranze in anmennen? 
Mersi Mr Speaker.  
 
MR SPEAKER 
Mersi Onorab. Avan mon pas 
laparol avek VP, les mwan dir 
byenveni viziter sorti Roche 
Caiman. Eskiz mwan mon 

pa'n war zot dan lasal. Mon pa 
ti realize si zot la anler. Mon 
konpran zot la par lao mwan. 
Byenveni e mon kontan war 
zot lentere dan Lasanble. Vis-
Prezidan, mon ava apel ou pou 
repons silvouple? 
 
VICE-PRESIDENT AHMED 
AFIF 
Mersi bokou Mr Speaker. 
Bonzour Mr Speaker. Bonzour 
Leader Government Business. 
Bonzour Leader Lopozisyon, 

tou bann Manm Lasanble 
Nasyonal, e tou dimoun 
Seselwa a lekout. 
 Mr Speaker, mon pou 
prezant detay bann vizit 
Prezidan Wavel Ramkalawan 
pandan peryod 2020 ziska 
May 2023. Mon pou eksplik 
bann benefis ki sa bann vizit 
travay in anmennen. Ki 
mannyer Sesel pou benefisye 
atraver sa bann vizit. Mon pou 
answit donn plis detay lo 
konbyen sa bann vizit in 
koute.  
 Annou komans an 2020, 
byensir apartir le 26 Oktob. 
Onorab i a rapel ki i ti deza 
demann en kestyon parey ki 
Minis Sylvestre Radegonde ti 
deza reponn konsernan vizit 
travay 2020. Me vi ki'n 
redemande an 2023, mon a 
reponn. 
 Premye vizit ofisyel 
Prezidan sete pou al Moris, e 
diskit plizyer size enportan, e 

Bilateral ant Sesel e Moris. 
Dezyenm sete en vizit ofisyel 
UAE kot tou Seselwa i a rapel 
ki sete nou Prezidan, ki ti 
negosye pour Sesel ganny en 
don 50mil vaksen ki ti ed nou 
komans en kanpanny 
vaksinasyon nasyonal, ki ti 
permet nou ouver nou airport 
le 25 Mars 2021.  E relans nou 
lekonomi avek en viger e sikse, 
ki bokou pei dan lemonn in 
trouv koman en mervey dan 
lavites ki nou'n stabiliz nou 
lekonomi, e met Sesel lo sa 
larout progre e soutenabilite ki 
ti ganny menase par COVID-
19. E lafreyer - wi, lafreyer pou 
reouver nou pei. 
 An 2021, Mr Speaker, an 
Fevriye, ti annan en vizit 
travay UAE a lenvitasyon 
Sheikh Mohamed pour diskit 
bann lezot proze ki 
Gouvernman ti anvi 
antreprann, enkli La Digue. 
Lopital La Digue. E parey zot 
konnen, ozordi UAE ti 
toudswit sa letan, donn son 
lakor pou finans Lopital La 
Digue ki pe ganny konstri. E 
nou espere ouver sa fasilite 
modern byento ki pou 
benefisye tou Digwa e menm 
dimoun Praslin.  
 Mars 2021, Mr Speaker, 
en vizit ofisyel travay Qatar. Sa 
ti en vizit a lenvitasyon Emir 
Qatar Sheikh Al Thani, kot 
Prezidan akonpannyen par 
Minis Hassan ti diskit sipor 

bidzeter, e lezot lasistans ou 
led ki Sesel ti bezwen. Swivan 
sa vizit Qatar, nou ti ganny 
kado isi Sesel, en lopital 40 lili, 
e tou bann lekipman ki vin 
avek tel ki; ventilator, latizann, 
en zenerater ki ti ase pou 
fourni elektrisite, non selman 
ek sa lopital 40 lili, me ek sa 
lot fasilite kot Coast Guard ki 
ti pe ganny servi koman en 
karantenn. Bokou nou bann 
pasyan COVID in ganny sans 
rekipere e reganny zot lasante 
avek sa don ki Prezidan ti 
reisir negosye. 
 Zen e Zilyet 2021, vizit 
Lotris. Sa vizit ti a lenvitasyon 
Prezidan Lotris, Alexander 
Van der Bellen, kot ti annan 
lanfaz lo lanvironnman anba 
patronaz Arnold 
Schwarzenegger e Prezidan 
Van der Bellen li menm, pou 
donn latansyon lo sa size 
lanvironnman, e bezwen pou 
protez li. Byensir sa ti 
loportinite pou nou eksplik e 
pou Prezidan eksplik tou 
partisipan lo lakonplisman 
Sesel dan domenn 
lanvironnman.  
 Oktob 2021, vizit Dubai, 
Expo 2020. Expo 2020 parey 
zot konnen ti enn dan lakel 
Sesel, ti partisip aktivman. 
Sesel annefe ti ganny 
gratwitman plizyer tiket 
vwayaz pou Prezidan ek bann 
o delege, pour vizit sa 
lekspozisyon. E kot zot a rapel, 

Sesel ti fer nou fyer kan nou ti 
anmenn lor pou meyer dekor 
ki demontre zefor 
soutenabilite parmi bann 
partisipan.  
 Ankor 2021, Novanm, 
COP26, Glasgow, Scotland, e 
lezot meeting. Dan sa vizit 
travay Prezidan ti zwenn lezot 
Sefdeta dan Some Mondyal 
COP26. COP se Convention of 
Parties. Zot a rapel ki Sesel ti 
met son non lo map 
lanvironnman lemonn, kan i ti 
eksplik klerman ki mannyer 
nou pti pei, ki annefe pa pe 
polye lanvironnman, me li i 
rekolte rezilta kontaminasyon 
losean, par plastik ek lezot 
polyan.  

Ti osi moman pou fer 
rapel lemonn ki nou bann zil 
elwannyen i anvwa 
disparisyon. Byensir se sa 
bann kalite deklarasyon ki 
anmenn plis latansyon lo nou 
bann konsern serye, e 
lasistans ki bezwen dan sa 
zefor pou konbat kont 
sanzman klima.  
 Desanm, 2021, vizit 
travay UAE. Prezidan 
Ramkalawan a lenvitasyon 
Sheikh Mohamed, ti vizit UAE 
pou diskit lo bann proze 
korperasyon kot Sesel i a 
nabou benefisye atraver 
finalizasyon bann proze, tel ki 
lantrennman e kreasyon en 
Unit K9 avek son bann lisyen 
spesyalize dan leksplozif e 

drog. Mon krwar zot konn sa 
zefor enorm ki Sesel in fer dan 
lalit kont drog. Zot ti osi ofer 
lasistans dan domenn sekirite. 
I kler ki se travay sa bann zefor 
ki Sesel in reisi dan en fason 
serye pou anmenn sa lalit kont 
trafikaz drog, e biznes ilegal 
dan nou pei.  
 Nou ariv prezan 2022 
Onorab. Zanvye, 2022, vizit 
travay UAE. Prezidan ti osi 
antreprann en vizit pou fer 
swivi lo bann dosye 
devlopman, e proze ki ti deza 
an diskisyon avek UAE. Ankor 
an Zanvye ziska le 8 Fevriye, 
2022, vizit ofisyel travay Addis 
Ababa, Letyopi. Prezidan ti 

asiste Some AU. AU, nou en 
manm AU, e kan i fer Some 
Sefdeta, i normal pou Sefdeta 
al sa bann  some. 
 Fevriye 2022, ankor, vizit 
travay La France e La Belgique. 

Sa vizit, Prezidan ti partisip La 
France dan sa Konferans One 
Ocean an Brest, La France, 
organize par Prezidan 
Emmanuel Macron. Dan sa 
rankont, Prezidan ti fer Sesel 
ganny rekonnet pou nou rol ki 
nou zwe dan proteksyon nou 
losean.  
 Sete dan sanmenm sa 
rankont ki Prezidan ti ganny 
nonmen koman Anbasader 
Losean. An Belgique, Prezidan 
ti reprezant nou dan Some 
Lafrik, Lerop. Sete swivan sa 
some ki Lerop ti anons 

kreasyon en fon pou asiste 
Lafrik dan proteksyon son 
lanvironnman. E byensir 
Onorab, Sesel i pou benefisye 
atraver bann tel fasilite.  
 Nou ariv Mars, 2022, 
vizit travay UAE pou partisip 
dan World Government 
Summit. UAE ti osi envit 5 
Minis pou asiste e zwe en rol 
enportan pou diskit meyer 
fason pou moderniz lafason ki 
Gouvernman i fonksyonnen e 
delivre servis. E la lanfaz ti 
ganny mete lo etabli bann 
sistenm nimerik kot 
lenformasyon i mars lo en rezo 
ki fasilit tranzaksyon, e partaz 
lenformasyon afen ki nou vin 
pli efikas e delivre pli byen. 
 May, 2022, Prezidan ti al 
ankor UAE parske ti annan 
lanterman Sheikh Khalifa, e sa 
ti fer a lenvitasyon ofisyel. Zen, 
2022, vizit travay Repiblik 
Rwanda. 26enm 
Commonwealth Heads of 
Government Meeting (CHOGM). 
Prezidan ti reprezant nou dan 
CHOGM. Nou form parti 
Commonwealth. E sa se en 
regroupman bann Sefdeta 
bann pei Commonwealth. 

E dan sa rankont bann 
manm ti tonm dakor pou 
renouvle manda Sekreter 
Zeneral, Baroness Patricia 
Scotland pou ankor 2an. 
Patricia Scotland i fek kit Sesel 
yer. E ankor enn fwa dan son 
prezans isi yer, i ti demontre 

bokou sipor pou Sesel, e bann 
lezot proze lasistans ki 
Commonwealth pou 
anmennen pou Sesel. Zot ti osi 
adres bann diferan size ki pe 
tous bann pei Commonwealth 
enkli bann Pti Leta Zil parey 
Sesel.   

Out, 2022, vizit travay 
Kinshasa, Repiblik 
Demokratik Congo. 42enm 
Some Ordiner bann Sefdeta 
SADC.  Sa rankont enn bann 
size prensipal sete 
transformasyon SADC PF pou 
li vin en SADC Parliament. Nou 
konnen ki sa in osi en size ki'n 
preokip, non selman 7enm 
Lasanble, me osi 6enm 
Lasanble kot Prezidan sa letan 
ti partisip aktivman dan SADC 
PF koman en Manm Lasanble 
Nasyonal.  

Out 2022, vizit travay 
Tunis - an Tunisie, TICAD 
8enm Konferans. E sa rankont 
set en Some Zapon/Lafrik ki'n 
permet annan bann Bilateral 
ant plizyer pei Afriken ek 
Zapon, ki li i ti ganny 
reprezante par son Minis Zafer 
Etranzer. Prezidan ti ganny 
loportinite pou diskit diferan 
proze ki Zapon i annan lo 
Sesel. Zot a rapel zis mwan 
pase Zapon ti fer kado Sesel, 
SFA, en pti bato patrol pou 
mye fer sirveyans, sirtou pou 
anpes sea eksplwatasyon lo 
nou bann resif.  

Septanm, 2022, vizit 
travay Kenya pou al swearing-
in ceremony Son Ekselans 
William Samoei Ruto. Prezidan 
ti reponn a lenvitasyon 
Gouvernman Kenya pou 
asiste sermantasyon. Parey 
zot konnen, Sesel i annan 
plizyer lakor korperasyon ek 
Kenya, e sa ti permet Sesel 
renouvle sa bann bon relasyon 
avek nouvo Sefdeta. Plizyer 
lezot Sefdeta ti osi prezan dan 
sa levennman. 

Septanm, 2022, vizit 
travay Rwayonm Ini pou al 
lanterman Son Ekselans 
Mazeste Larenn Elizabeth II. E 
Prezidan ti prezant 
kondoleans Sesel swivan 
lanmor Larenn, e pou asiste 
dan sa lanterman.  

Ankor Septanm, 2022, 
misyon Lanmerik pou al 
partisip dan 77enm Sesyon 
Lasanble Zeneral Nasyon-z-
ini. Parey zot konnen, Sesyon 
General Assembly Nasyon-z-
Ini i en lokazyon kot nou 
Prezidan, li osi, ti ganny sans 
adres tou Sefdeta dan lemonn, 
e met Sesel byen o lo lasenn 
enternasyonal. I ti profite pou 
asiste plizyer side meetings 
pou fer ek bann Pti Leta Zil ek 
lanvironnman e sanzman 
klima.  

Novanm, 2022, COP27, 
Sharm El-Sheikh, Lezip. Sa 
rankont ki Prezidan ti asiste ti 
enn parmi bann pli gran 

konferans lo sanzman 
klimatik. E lanfaz ti ganny 
mete lo sa Loss and Damage 
Fund pou bann pei ki ganny 
afekte ek sanzman klima. Nou 
espere ki detay sa bann fon a 
ganny elabore e kot Sesel a osi 
kapab benefisye.  

Novanm, 2022, vizit 
travay Djerba, La Tunisie pou 
al Some La Francophonie. 
Prezidan ti asiste sa koman en 
manm, koman Sesel i en 
manm La Francophonie, kot 
Sesel ti montre son soutyen 
pou bann lobzektif sa 
lorganizasyon, enkli pou 
kontinyen promouvwar lalang 
Franse, e pou pous devlopman 
dirab, e servi lenformatik pou 
akseler sa devlopman.  

Desanm, 2022, Some 
OACP Rwanda, Angola. OACP i 
Organisation of African and 
Caribbean, Pacific States. Sa 
rankont ti anmenn plizyer pei 
ki enkli Sesel pou diskit otour 
Trwa Tenm Kontinan, Trwa 
Losean, e 1 Desten Komen. 
Bokou lanfaz ti lo sanzman 
klima, bonn gouvernans, e 
lalit kont koripsyon. E nou 
konnen ki kantite Sesel pe fer 
dan sa lalit, e i premye dan 
Lafrik ozordi.  

Desanm, 2022, Some 
bann Leaders Afriken, 
Washington DC. Africa Leaders 
Summit parey zot apel li, sa 
parey zot konnen ti en rankont 
ant Gouvernman Lanmerik ek 

bann pei Afriken, pou diskit 
plizyer domenn korperasyon 
ki li osi ti met en lanfaz lo 
sanzman klima parmi lezot 
topik. Sesel i ekspekte 
benefisye atraver $55bilyon ki 
zot in met dekote pou asiste 
bann pei Afriken, enkli Sesel. 
Nou ankor pe esper bann 
mekanizm ki zot pou defini ki 
a permet ki Sesel i a kapab fer 
aplikasyon pou benefisye anba 
sa bann fon.  
 Mr Speaker, i enportan 
pou nou note ki ti annan 
bokou rankont ki Sesel in 
bezwen partisip ladan an 
2022, parey mon'n fek 
eksplike. Rezon prensipal sete 
parske lemonn ti deza an retar 
avek COVID-19, kot bokou 
rankont ti'n ganny anvoye. 
Bann rankont depi 2021 ti'n 
ganny anvoye.  

Alors vi ki restriksyon ti'n 
ganny retire preski partou dan 
lemonn an 2022, sa bann 
rankont ti ganny fer pou 
kouver diskisyon ki ti deza an 
retar par rapor avek azanda… 
Bann azanda ki ti egziste avan 
Pandemik ti frap lemonn. I 
enportan note ki sa bann 
some, Sesel atraver nou 
Prezidan, in profite pou zwenn 
lezot Prezidan. Bann Sef 
Lenstitisyon Miltilateral IMF, 
World Bank, donn interview 
avek Sky News, CNN, BBC. E 
sa i permet ou gard Sesel 
konekte avek bann pli gran 

personnalite ki annan bokou 
lenfliyans atraver lemonn, e ki 
kapab ed nou pei dan bann 
sityasyon difisil. 

Nou ariv Mr Speaker, lo 
2023. Wi, mon'n pran en pe 
letan pou fer sa, me sa kestyon 
in demande depi Prezidan in 
ganny elekte. Zanvye 2023, 
vizit travay Assembly of the 
International Renewable 
Energy Agency, Abu Dhabi. 
Prezidan ti ganny asiste par 
Minis Flavien Joubert, Mr 
Imaduwa, Mr Joel Valmont, 
Mr Vincent Amelie, kot bann 
diskisyon ti vize lo lenerzi 
renouvlab. Zot ti siny bann 
Lakor Masdar.  

E sa pou fer par egzanp; 
Praslin kapab ganny PV dan 
labe Grand Anse, ek Baie Ste 
Anne, avek lespwar ki nou pou 
prodwi en kapasite 15 
megawat ki kapab fer Praslin 
redwir konsonmasyon 
karbiran pou prodwi 
elektrisite konsiderableman 
avek en kou ki mwens.  

Lo La Digue zot ti diskit 
en proze 5 megawat - PV 
ankor, ki li pou transform La 
Digue pou vin en Green Island, 
kot laplipar son elektrisite pou 
vin atraver lenerzi renouvlab. 
Mon pa bezwen dir zot ki 
kantite proze ki pe ganny 2 
zafer lo La Digue.  

Fevriye, 2023, World 
Government Summit, UAE. Sa 
ti en some ki ti vwar 

partisipasyon Prezidan 
ansanm ek Minis Hassan, 
Minis Vidot, Devika Vidot, e 
lezot teknisyen, pou finaliz 
avek en group apele G42 lo 
bann laranzman pou moderniz 
lafason nou ofer servis 
Gouvernman atraver en 
sistenm nimerik isi Sesel. 
Travay i deza ankour pou 
akseler sa prosesis. I reste zis 
3, Onorab.  

Mars, 2023, Nasyon-z-
Ini, LDC5 Doha, Qatar. Sa ti en 

rankont pou bann pei mwen 
devlope. Mon repete, mwen 
devlope. Me Sesel li ti ganny 
envite konman en pei 
egzanpler ki'n fer sa 
transformasyon sorti mwen 
devlope, e ki'n kapab partaz 
son leksperyans. E Prezidan ti 
profite, non selman pou 
demontre progre Sesel, me 
pou diskit plizyer bilateral ek 
bann pei ki ti prezan.  

Mars, 2023, misyon 
travay UAE. Sa sete pour 
finaliz serten bann proze, tel ki 
lakaz Barbarons, 80 Unit. E osi 
plis lasistans pou lapolis. Mon 
ti mansyonn pli boner K9, e 
konmans diskisyon dan bann 
proze a lavenir. Avril 2023, 
misyon travay La Turquie. Sa ti 
en vizit familyarizasyon ek 
bann lenstitisyon ki kapab 
anmenn serten benefis pou 
Sesel atraver komers, ou bann 
lezot korperasyon.  

E dernyen ti 2 semenn 
pase. Annefe semenn pase, kot 
Prezidan ti asiste kouronnman 
Lerwa Charles III. Pardon, i 
reste zis ankor enn dernyen an 
May, Abu Dhabi, kot Prezidan 
ti diriz enn sa - sete semenn 
pase. Sennla avan ti sa 
semenn avan, kot Prezidan ti 
diriz en delegasyon o nivo ki ti 
konpri Minis Derjacques, 
Minis Radegonde, SS Payet, 
Mr Garry Albert, Sony Payet ki 
CEO Por, pou diskit lasistans 
finansyel ek teknik pou 
devlopman por ek airport. Sa ti 
deroul byen, e pou annan 
swivi lo plizyer propozisyon ki 
deza lo latab.  

Mr Speaker, i enportan 
pou note ki nou Prezidan i 
annan li sa karakter pou 
konvenk bokou dirizan, ou 
personnalite enportan ki i 
zwenn avek. En kantite i 
ganny fer dan sidelines sa 
bann rankont. Par egzanp; 
atraver tou sa bann rankont 
avek nou paspor biometrik, lo 
nivo visa, pa etonnen si byento 
nou ganny lanons ki nou pa 
pou bezwen visa pou al 
Canada.  

Ozordi atraver sa nouvo 
lelan dan nou diplomasi 
enternasyonal, Lanmerik in 
met en anvwaye spesyal 
rezidan isi Sesel. Nou riske 
annan en Anbasader 
Ameriken poste permanan se 
nou. Mon pa pou etonnen si 

nou menm ariv sa moman, kot 
Sesel pa pou bezwen ganny 
visa pou al Lanmerik. 

Tousala Onorab i vin 
atraver sa travay entans ki 
enplik vwayaz, rankont 
aletranze, e ki byensir i annan 
kou. Me pli enportan, zot 
anmenn en rannman pou nou 
pei. En rannman kot Seselwa i 
war benefis tanzib. Pa tou 
keksoz ki pou ariv dizour a 
landmen en vizit. Pa tou 
keksoz ki pou anmenn en 
benefis finansyel direk. Mon a 
donn en legzanp; annou pran 
bann Manm Lasanble ki fer 
bann vizit aletranze. Zot osi 
zot ganny en Bidze pou 
vwayaze, pou plizyer rankont. 
Zot depanse, zot aprann, zot 
partaz nou leksperyans.  

E a lonterm mon 
konvenki ki Sesel i benefisye. 
Bann Manm i benefisye 
atraver zot konesans, e sa i ed 
zot dan zot travay, dan kontak 
ki zot annan ki pou fer. Non 
Sesel mye ganny rekonnet 
partou. Mon pa vwar okenn 
rezon pou nou vin demann zot 
ki benefis sa i anmennen pou 
pei, akoz nou realize ki zot osi 
zot pe fer en travay enportan.  

La par egzanp, sa 
semenn i annan Onorab 
Lemiel, Onorab Gabriel, 
Onorab Desheila, Onorab 
Mondon, Onorab Woodcock, 
zot in al partisip Sidafrik dan 
PAP. Ankor enn fwa, nou pa la 

pou demande ki zot in 
anmennen pou Sesel koman 
Manm Lasanble. Nou konnen i 
annan benefis ki zot pou 
anmennen pou sa Lasanble, e 
pou pei. 

Mr Speaker, permet 
mwan fer sorti en lot pwen 
enportan. Mwan, a sak fwa ki 
Prezidan in kit pei, mon'n 
akonpanny li lo son depar, e 
osi rankontre li kan i rantre 
dan pei. E les mon dir zot, mon 
pa krwar ki i en keksoz ki 
nenport dimoun pou anvi fer, 
oubyen ki fer li, ou donn li 
okenn plezir. Sa kantite letan 
ki i pase dan avyon, pe kit son 
fanmir, vwayaz minwi, kot ou 
bezwen… Ou pa ganny sans 
dormi vreman. Ou ariv laba 
5er bomaten pou ariv al en 
meeting 10er bomaten, apenn 
ki ou'n check-in. Parey nou dir, 
lekor i kraz kraze, lafatig pe 
ronz ou, me ou kontinyen akoz 
ou travay i koumsa.  

Ou pe travay, pa pou ou. 
Pa pe rod vwayaz pou ou. Ou 
pe rod benefis pou Sesel e 
Seselwa. Prezidan in toultan 
fer li san ki i pran bokou zour 
aletranze, parske sa i koute. 
Lanfaz se, fer ou meeting, 
akonpli bann lobzektif, e 
retourn Sesel pli vit posib pou 
kontiny lezot travay.  

Parey mon ti dir Mr 
Speaker, mon dernyen 
prezantasyon se lo kou. E mon 
pou donn bann kou 

2021,22,23. 2020 ti bann kou 
ki ti pou zis 2 mwan, vreman. 
Nou ti'n deza koz lo la dan 
lepase. Nou pou donn zot 21, 
22 ek 23. 

2021, Bidze ki ti'n ganny 
mete pou voyaz Prezidan ti 
R4milyon. Depans ki ti ganny 
fer 2021 ti R1.6milyon, saving 
R2.4milyon.  

2022, Bidze ti ogmante 
akoz COVID ti'n fini ale, e 
vwayaz ti antisipe pou vin pli 
o, Bidze R9milyon. Depans 
aktyel R5.6milyon, saving 
R3.4milyon.  

2023, sa lannen, pou 
premye lanmwatye sa lannen, 
Bidze i R2.8milyon. Depans 
R1.7milyon. En saving ziska 
konmela, pou premye 
lanmwatye, R1.1milyon. E 
mon pa krwar ki ant la ek lafen 
Zen Prezidan pou depans 
R1.1milyon. Si ou pran tou le 
3 lannen ansanm avek en 
Bidze R15.9milyon, depans 
pou voyaz i zis 8.9. En saving 
R7milyon. 

Mon espere mon'n kapab 
donn repons detaye pou sa 
peryod ki Onorab in demande, 
e mon krwar pep Seselwa i a 
realize ki, wi, Prezidan in 
travay, in fer bokou vizit 
travay, me benefis a kour term 
e a lonterm ki Sesel i gannyen 
i enorm. Non Sesel lo nivo 
enternasyonal in monte, e 
ozordi mon krwar tou Seselwa 
i fyer ki sa repitasyon ki Sesel 

i annan aletranze. Mersi 
bokou Mr Speaker.  

 
MR SPEAKER 
Mersi Vis-Prezidan. Bon avek 
sa mon a pran kestyon 
siplemanter lezot Manm avan 
mon pas lo kestyon 
siplemanter loter kestyon 
orizinal.  E premye Manm, 
mon ava apel Onorab Vidot.  
 
HON AUDREY VIDOT 
Mersi Mr Speaker. Bonzour Mr 
Speaker, tou Manm Onorab, 
Vis-Prezidan, bann zabitan 
Roche Caiman ki dan Galeri, e 
bonzour e byenveni dan 
Lasanble Nasyonal. Vis-
Prezidan, mon krwar ou konn 
tre byen konman en past 
Manm Lasanble Nasyonal, i rol 
e responsabilite nou Manm 
Lasanble, spesyalman dan 
Lopozisyon, pou nou kestyonn 
depans Gouvernman ki zot fer, 
baze lo Bidze ki zot depan 
Lasanble Nasyonal pou 
aprouve.  
 Mr Vis-Prezidan, ou'n 
liste en lalis bann benefis ki 
fransman i pa neseserman 
reflekte dan bann lakantite 
konstrent ki serten bann 
Departman Gouvernman;- par 
egzanp; kot Minister Lasante. 
Ou'n mansyonnen ki i annan 
serten kantite donasyon, 
oubyen sipor ki atraver sa 
bann vizit nou'n gannyen. Me 
nou pe ganny bokou kritik 

parmi travayer Lasante, ensi 
byen ki pasyan, baze lo sa 
bann servis ki zot pe 
rankontre. E osi fasilite ki 
swadizan zot sipoze benefisye 
atraver sa bann benefis ki ou'n 
liste.  
  E osi byen, i annan sa 
issue problenm drog osi. I 
annan konstrent ankor lo la. 
Eski ou Gouvernman pa vwar 
poudir sa bann depans, menm 
si ou'n dir i annan serten 
savings - eski zot pa war pou 

dir zot kapab pli byen, 
priyoritiz serten sa bann vizit 
ki ganny fer pou asire ki 
omwen serten sa bann 
finansman ti kapab al atraver 
serten sa bann departman 
vreman kle, tel parey Lasante, 
lo kote lalit kont drog pou asire 
pou dir nou kapab ganny en 
pli bon servis, en pli bon 
fasilite dan sa bann servis ki 
Gouvernman i delivre. Mersi 
Mr Speaker.  
 
MR SPEAKER 
Mersi Onorab. Vis-Prezidan, 
ou repons?  
 
VICE-PRESIDENT AHMED 
AFIF 
Mersi bokou Mr Speaker. 
Mersi Onorab pou ou kestyon. 
Wi Onorab, mon toutafe 
rekonnet poudir pa zis dan 
lasante, me bokou domenn, 
Sesel i annan ankor bokou 
lepa pou li fer pou nou kapab 

ariv lo sa oter ki nou devret 
ete. Me nou nou'n in erit en 
sistenm ki nou'n vwar li 
koumsa, ki pandan 43an avan 
sa, mon pa konnen konbyen 
vizit zot in fer? Ki zefor in 
ganny fer pou met li lo sa nivo?
 Lasante pa'n ariv 
koumsa depi le 26 Oktob li. E 
dan mon prezantasyon, si ou'n 
ekoute, ou ti a vwar ki kantite 
benefis nou'n anmennen pou 
Minister Lasante, sirtou ler 
Seselwa ti pe ganny atake avek 
en fleo COVID-19. Ler nou'n 
anmenn 40 lili, avek tou 
fasilite, ek zenerater pou met a 
dispozisyon dan en lepok 
emergency. Byensir i annan en 
kantite lezot travay 
maintenance. E maintenance i 
annan en kantite pou fer.  

Ou pe koz lasante 
Onorab? Nou pe konstrir en 
Lopital La Digue. Nou pe 
regard tou bann fasilite ki 
egziste pou nou fer sa ki pli 
byen. E, wi si i annan sans 
ankor pou nou, atraver bann 
lasistans ki nou gannyen, pou 
nou amelyor Minister Lasante, 
byensir nou pou fer li.  

Si ou pe dir lo kote drog 
zot pa war ki zefor ki Sesel pe 
fer? Swa zot pa war kler, swa 
zot pa pe dir nou laverite. 
Parske zanmen dan listwar 
Sesel in annan sitan zefor pou 
atak sa fleo drog parey ozordi! 

 
(APPLAUSE) 

 
VICE-PRESIDENT AHMED 
AFIF 
Zanmen in annan sitan zefor, 
non selman pou atak drog e 
trafikaz, me son sistenm 
finansman, parey i annan 
ozordi, e pou servi tou bann 
mwayen, e zouti legal ki 
Lasanble Nasyonal dayer ki 
aprouve, pou vreman anmenn 
en lalit asarnen dan sa 
domenn. E mon krwar ki pep 
Seselwa i vwar larealite.  

Mon kapab dir ou 
Onorab, sa mwan, avan lafen 
sa mwan pou annan 4 bato ki 
pou ariv Sesel. En don sorti 
Gouvernman Bahrain, 
Transportasyon finanse 
atraver UAE, ki pou arive. E 
zot, zot pou fast response. 
Bann bato fast response, 
ankor pou ed nou dan bann 
patouy ki nou fer, e dan lalit 
kont drog.  

Onorab, nou, parey pou 
lasante, drog pa fek konmanse 
le 26 Oktob, 2020 li. I en 
sityasyon ki'n devlope pandan 
15an, 20an avan sa. In ariv en 
fleo en nivo ki lemonn ozordi i 
koz lo sa fleo. E si ou ti ekout 
HARDtalk ki en progranm 
difisil Sanmenm sa i apel 
HARDtalk. Kot ou met en 
Prezidan, ou met en dimoun 
anba presyon. Sesel in 
eksplike kot nou ete. In 
eksplike kote, ki Sesel pe fer 
dan sa lalit. 

(laughter) 
 

VICE-PRESIDENT AHMED 
AFIF 
E wi, i annan ki trouv sa fasil 
pou zot kritike, me zot refize 
aksepte ki sa sityasyon pa fek 
devlope depi 26 Oktob 2020. 
Zot refize aksepte sa! 

 
(APPLAUSE) 
 

VICE-PRESIDENT AHMED 
AFIF 
Vwala Mr Speaker, kot nou 
kapab rod plis, nou pou rode, 
me nou'n demontre ek pep 
Seselwa ki nou pe fer bokou, e 
bokou, e bokou pou ganny fer 
a lavenir pou nou anmenn sa 
pei lo en lot nivo. Mersi. 
 
MR SPEAKER 
Mersi Vis-Prezidan. Kestyon 
pou Onorab Cosgrow. 
 
HON WALLACE COSGROW 
Mersi Mr Speaker. Bonzour Mr 
Speaker, bonzour Vis-
Prezidan, bonzour tou dimoun 
anler dan Galeri. Mr Speaker, 
mon'n ekout atantivman 
repons Vis-Prezidan lo kestyon 
Leader Lopozisyon bomaten. 
Annefe mon'n take note, mon'n 
pran note tou sa bann vizit ki 
Vis-Prezidan in donn nou. 

Mon'n note 31 vizit dan 
31 mwan, ki Prezidan 
Larepiblik i pe diriz sa pei. 31 

vizit dan 31 mwan, san kont 
vizit prive a en kou 
R8.9milyon, san kont depans 
son bann delegasyon. 
R8.9milyon, Mr Speaker, ki 
ozordi sa larzan, à mon avis ti 
kapab ganny servi pou dil avek 
bann keksoz ki irzan, ki en 
problenm dan sa pei! Onorab 
Vidot in nonm lasante. Bann 
issues dan Minister Lasante ki 
pe afekte dimoun. Sosyal, 
lakaz, Mr Speaker.  
 
MR SPEAKER 
Onorab?  
 
HON WALLACE COSGROW 
E Vis-Prezidan i dir … 
 
MR SPEAKER 
Onorab! Ou pe fer en 
largiman, ou pa pe demann en 
kestyon. Silvouple vin lo en 
kestyon.  
 
HON WALLACE COSGROW 
Mon kestyon i lir koumsa Mr 
Speaker. Mon kestyon pe vini 
li mwan.  
 
MR SPEAKER 
Mersi. Wi. 
 
HON WALLACE COSGROW 
Mr Speaker, eski Vis-Prezidan 
i kapab dir avek nou Lasanble 
ozordi… In nonm detrwa 
benefis. Larzan Qatar, ki Qatar 
ti promet nou dan koman 
budget support. Eski in antre 

Mr Speaker? Oli Mr Speaker? 
Ouswa ti zis promes? 
 Bann nouvo breed kabri 
sorti Kenya Mr Speaker, oli? 
Ouswa zis promes. Mr 
Speaker, brass band Prezidan 
ti koz lo la ler ti sorti son vizit 
Lotris. I paret mwan in al war 
zis Mr Schwarzenegger. E 
brass band ozordi pe 
konplent, napa lekipman, 
lekipman i kase. Zot fatige 
travay e Prezidan ti promet 
scholarship. Oli, Mr Speaker?  

So, eski Vis-Prezidan i 
kapab dir nou sa bann lezot 
promes ki Prezidan ti fer apre 
son bann vizit? Oli, Mr 
Speaker? E kan sa bann 
dimoun pou war sa delivery 
par Prezidan? I osi annan vizit 
por.  Vizit ki ti ganny fer 
konsernan por avek airport. 
Eski Vis-Prezidan i kapab dir 
nou ki'n devenir lo sa bann 
vizit? Eski Sesel pou war kot 
son souvrennte por avek 
airport pou ganny donnen 
avek pei etranze? Mersi Mr 
Speaker.  
 

(APPLAUSE) 
 
MR SPEAKER 
Mersi. Vis-Prezidan ou 
repons? 
 
VICE-PRESIDENT AHMED 
AFIF 
Wi, mersi bokou Mr Speaker. 
Mersi Onorab Cosgrow. Mon 

pa konnen si Onorab Cosgrow 
pa'n pran kont bann benefis ki 
mon'n koz lo la, e in zis tann 
sa sif R8.9milyon. Onorab, 
R8.9milyon depans pandan 
2an edmi! Me mon a sit ou zis 
1 legzanp en proze ki en don. 
Ki anviron… Ler i pou fini, i 
pou anviron $3milyon - Lopital 
La Digue!  

Alor, nou pe koz 
R45milyon dan en vizit, me 
pandan 2an edmi nou'n 
depans R8.9milyon. Alor, sa 
zis 1. Ler nou get tou larestan, 
eski ou kapab met en sif lo ki 
mannyer pei in benefisye akoz 
nou'n pran en desizyon pou 
vaksinen? Nou'n ganny en don 
vaksen dan en lepok kot 
personn pa ti pe ganny 
vaksen. Ti difisil. 

Konbyen ou mete koman 
benefis pou sa pei ki'n sorti 
dan en pandemik en kriz 
ekonomik ki ti grav? Konbyen 
ou mete konman en sif pou en 
vizit ki ganny fer aletranze? 
Mon krwar ler mon ekout sa 
bann kestyon - ler mon ekout 
sa bann kestyon, i kler poudir 
bann Manm - serten Manm pa 
konpran ki mannyer 
diplomasi enternasyonal i 
marse. 
 

(APPLAUSE) 
 
VICE-PRESIDENT AHMED 
AFIF 

Zot ekspekte ki ler ou al kot en 
bailleur de fonds, e ou prezant 
ou demann, savedir ki ou 
demann in ganny aksepte, pe 
al ganny verse la konmela. 
Onorab i pa depan lo nou! 
Nou, nou fer nou bout. Nou 
met nou demann. Si sa 
bailleur de fonds pou bann 
problenm ki li i konn mye, i 
deside i pa pou vers larzan 
ozordi. I a vers lannen 
prosenn, pa depan lo nou. 
  

Alors si i annan serten 
keksoz parey mon'n dir, ou pa 
pou war benefis direk oubyen 
finansyel swivan sa vizit, me i 
lonterm. Ler ou promouvwar 
ou repitasyon; ler ou etabli 
bann relasyon avek bann 
Sefdeta, set en konmansman 
en relasyon. E demen, i kapab 
dan 2an, i kapab dan 3an, sa 
bann Sefdeta i konn Sesel, e 
zour pou bezwen lasistans, se 
premye pa ki ou bezwen fer. 
Ou bezwen kas dizef pou ou fer 
lonmnet, e ou pa ekspekte 
ganny tou keksoz toudswit. 
 Proze por avek airport 
Onorab, ankor enn fwa, nou 
met nou demann, nou met 
nou proze, e nou pa pou fer 
parey Gouvernman dan lepase 
in fer, kot zis ou pran ou 
airline ou donn avek en 

dimoun, ou dir li be fer sa ki 
oule.  
 

(Interruption) 

 
VICE-PRESIDENT AHMED 
AFIF 
E finalman nou end up avek en 
det ki sete sa Gouvernman ki 
ti al Abu Dhabi pou al negosye 
ek zot, e pou fer Airline Air 
Seychelles sorti dan sa det 
ozordi. 

 
(Interruption) 
(APPLAUSE) 

 
VICE-PRESIDENT AHMED 
AFIF 
Ki ozordi Air Seychelles pe 
anvole san sibvansyon 
Gouvernman! 
 

(APPLAUSE) 
 

VICE-PRESIDENT AHMED 
AFIF 
Se bann keksoz ki fasil inyore, 
me se bann realite ozordi. Se 
sa la diplomasi enternasyonal 
ki ede pou anmenn tou sa 
bann benefis ozordi. Onorab 
mon promet ou, mon promet 
ou ki zanmen nou pou vann 
nou port, ni nou airport avek 
okenn pei pou zot vin fer sa ki 
zot le, e pran nou bann bizou 
pou larises en lot pei. Nou, 
nou la pou anmenn benefis 
pou pep Seselwa. Mersi bokou 
Mr Speaker. 

 
(APPLAUSE) 

 
MR SPEAKER  

Mon remind bann Manm ki 
nou pou pran kestyon 
siplemanter ziskan pre 9er 
pou mon permet… pre 10er. 
Mon en pti pe an retar, eskize. 
Dizon 10er mwen senk, pou 
nou permet termin lo sa, akoz 
mon le pran omwen 1 kestyon 
avan nou pran break. Onorab 
Loze. 
 
HON JOHAN LOZE 
Mersi Mr Speaker. Mr 
Speaker, mon le zis prefas 
mon kestyon avek en laliny 
dan en lartik Nasyon date le 
10 Avril 2019;  

‘During yesterday’s 
sitting, elected LDS member for 
Mont Fleuri Jean-François 
Ferrari requested for details 
surrounding President Danny 
Faure’s official visit to Riyadh, 
Saudi Arabia from March 19-
21, 2019.’ So, mon pe zis etabli 
baz ki travay ki pe ganny fer 
dan Lasanble ozordi i enn 
normal, akseptab ki zot menm 
zot LDS zot in fer par le pase. 
Si nou konmans lo sa baz, 
mon krwar nou korek nou tou. 

Mr Speaker, i annan en 
bon pe promes ki ganny fer lo 
sa bann vizit. I annan promes 
ki nou konnen, nou tande dan 
interview. Dayer bann 
interview in aret ganny fer ler i 
retournen. Be i annan, i paret 
VP in dir i annan bann bokou 
diskisyon ki pase lo sidelines. 
E gradyelman keksoz i sorti ki 

nou pa konnen, par egzanp; 
sityasyon Asonpsyon avek 
Qatar.  

E nou, nou napa 
lenformasyon. Pep Seselwa 
napa lenformasyon, e 
lenpresyon ki sa pep i annan 
se ki, keksoz i ganny promet 
an retour pou serten don ki pe 
dir nou pou gannyen, nou a 
gannyen, me ki la mazorite pa 
materyalize nou pa gannyen, e 
zis gard lespwar ki en zour nou 
ava gannyen. So, si nou kapab 
ganny en leklersisman kler, e 
en komitman ki zot pa pe fer 
okenn lavant Sesel lo 
sidelines. 

Mr Speaker, konsernan 
negosyasyon Air Seychelles. 
Be ler zot antre, Minis Didier 
Dogley ti'n fini konplete sa. 
Fodre mon krwar nou dir sa 
pep Seselwa laverite letan nou 
koze. 

 
(Interruption) 

 
HON JOHAN LOZE 
Annou aret koz mansonz dan 
sa Lasanble silvouple! Mersi 
Mr Speaker. 
 
MR SPEAKER 
Onorab-Onorab, eskiz mwan. 
Mon pa aksepte ki ou pe dir 
repons Prezidan i en mansonz. 
Silvouple, take note e veye ki 
mannyer ou servi ou bann 
parol silvouple. Mersi. Nou pa 

a fer plis lo la, e mon a les Vis-
Prezidan donn son larepons.  
 
VICE-PRESIDENT AHMED 
AFIF 
Mersi bokou Mr Speaker. 
Mersi Onorab pou sa bann 
pwen. Mon a profite pou donn 
klarifikasyon. O tan ki mon 
rapel, sa kestyon ki ti monte 
an 2019 par Onorab Ferrari ti 
ganny mete pou en sel rezon. 
Sa vizit e son detay pa ti 
zanmen donn detay lo la. Ti 
napa dan lapres sa letan. E 
tou vizit ki Prezidan i fer, 
normalman i met dan lapres, e 
zot ti mete normalman, 
eksepte pou sa enn. Alors i 
toutafe normal demande, be 
eski, dir nou ki sa vizit ti 
annan?  
 Dan nou ka ozordi, 
kestyon ki pe ganny demande, 
be tou sa bann vizit ki mon'n 
koz lo la in deza dan lapres. 
Tousala Gouvernman in donn 
detay. Sak fwa Prezidan i ale, 
lo son website, lo radyo, 
televizyon, Nasyon, Today, tou 
zournal i koz lo la. Alor, napa 
naryen ki sekre. 
 Onorab, sa zafer sekre, 
fer keksoz lo sidelines. Wi. I 
annan bokou diskisyon lo 
sidelines. Me napa naryen ki 
nou pou fer ki nou pa pou fer 
dan latransparans pou pep 
Seselwa konnen. Sa se 
diferans ant sa Gouvernman e 
ansyen Gouvernman.  

 
(APPLAUSE) 

  
VICE-PRESIDENT AHMED 
AFIF 
Kot i konsern Asonpsyon, 
reste asire Onorab, o tan ki sa 
Gouvernman ki la dirize par 
Prezidan Ramkalawan, napa 
ni en pous, ni en milimet nou 
later ki pou ganny vann avek 
okenn pei! 
 

(APPLAUSE) 
 
VICE-PRESIDENT AHMED 
AFIF 
Annefe, si ou ti swiv lo SBC3 
yer dan meeting piblik Bel 
Ombre, ti annan en dimoun ti 
demann en kestyon en pe 
parey. Ti dir in tande dan en 
zournal, lo Facebook, en 
dimoun in fer alegasyon. E 
tousala in baze lo persepsyon 
bann keksoz ki zot in tande, 
selman zanmen zot kapab dir 
lekel. I dir watch this space. 
Nou a pe watch sa space nou. 
Me nou, nou konn nou space. 
 E nou lespas mon garanti 
ou, napa okenn negosyasyon 
pou vann okenn nou bout 
later. Annefe Prezidan si ou ti 
swiv lo SBC 3 yer, i ti reponn 
avek sa dimoun ki ti pe 
demann en kestyon, i ti dir ek 
li poudir parey nenport ki zil 
dan Sesel, nou ti a kontan 
annan devlopman. Nou ti a 

kontan kot i neseser servi sa 
zil pou en rezon stratezik.  

Par egzanp lo serten nou 
bann zil nou annan en radar, 
nou annan en pti pos militer, 
3, 4 solda ki veye. Si nou 
kapab agrandi li demen, met 
en pti prezans en fast response 
pou nou anpes bann 
Komoryen vin lapes dan nou 
lagon, Cosmoledo, oubyen 
Malgas pou antre Providence, 
Farquhar pou al vol banbara.
 Si nou kapab met en pti 
prezans, nou fer li. Si sa 
prezans i ganny finanse - i 
kapab ganny finanse atraver 
en aktivite ekonomik. En pti 
aktivite touristik parey nou pe 
fer dan tou bann zil ozordi. 
Akoz nou bezwen dir non? 
Akoz nou bezwen dir non? E 
annefe Prezidan ti dir yer, i dir 
ek sa madanm be si ou konn 
okenn dimoun ki enterese vin 
servi Asonpsyon pou en 
benefis ekonomik pou Sesel, 
be dir nou, nou a kontakte li. 
  

An menm tan, si i annan 
ki vin kot nou ki demann nou. 
Wi nou pou koz ek zot. Parske 
nou, nou sel bi se benefis pour 
Sesel e Seselwa, e proteksyon 
tou son bann zil, e nou 
souvrennte. Se sa ki nou pe 
rode nou. 

Lo kote Air Seychelles ki 
tousala ti'n ganny negosye, 
mon pa kapab konpran ki 
mannyer zot refize vwar ki sete 

dan nou letan ki en 
lakonpannyen ti anmenn Air 
Seychelles Ankour e ti demann 
son liquidation. Be si zot ti’n 
negosye tou keksoz, akoz 
tousala ti pe arive? Akoz ler 
nou get lo liv, nou ti war en det 
pres $200milyon. Ki zot in 
negosye? En det $200milyon 
pou nou peye?  

Onorab eskiz mwan, 
bann fe pa balanse avek sa 
bann keksoz ki ou pe dir. Se 
Gouvernman, anba Prezidan 
Ramkalawan, ki ti al negosye 
ek bann kreansye ki ti'n pret 
larzan, oubyen ki ti reklanm 
larzan ek Air Seychelles. 

 E atraver negosyasyon 
entans ki ti annan plizyer 
dimoun enplike, ki nou'n reisir 
konvenk sa bann kreansye, ek 
Gouvernman Abu Dhabi 
atraver Etihad ki li i 
propriyeter. Pou zot efas 
80poursan sa bann det. Sete 
dan nou Gouvernman ki sa ti 
ganny fer. Nou ki ti al… Zot in 
kree sa det, me nou nou'n al 
efas sa det.  

 
(APPLAUSE) 
 

VICE-PRESIDENT AHMED 
AFIF 
Zot in les zansla anmenn nou 
Ankour - Zot in les zansla 
anmenn nou Ankour - preski 
ferm nou airport, parske si zot 
ti pran ground handling, nou 
airport ti pou fermen. Sete sa 

Gouvernman ki ti al negosye 
ek zot pou tir sa ka Ankour 
akoz nou'n ganny en lakor 
avek zot. Se sa bann fe ki la 
devan mwan. Se sa bann fe ki 
pep Seselwa i devret konnen. 
Mon krwar nou devret servi sa 
bann loportinite, pou nou koz 
laverite avek pep Seselwa, pou 
edik zot pou fer zot konnen ki 
benefis in annan dan sa bann 
vwayaz.  

E permet mwan Mr 
Speaker, pou zis azout en 
keksoz, parske i relye avek sa 
kestyon. I annan en lot benefis 
ki Sesel in fer atraver sa bann 
vizit aletranze. A sak fwa ki 
Prezidan in vizit sa bann pei, 
in rod sak loportinite kot ti 
annan en diaspora Seselwa. 
Menm si i annan zis 4 dimoun 
dan en pei i al rod zot.  

Par egzanp an Congo. I ti 
al rod sa 4 Seselwa, e i ti 
zwenn zot. Sa i en keksoz ki 
pa… mon pa konnen si bann 
ansyen Prezidan, e sa ki nou, 
nou konpran pa ti arive - kot 
zot ti zwenn diaspora, zot ti 
ganny envite zisteman pou 
vini pou en rankont. E i zwenn 
zot, i ekout zot, i partaz en pe 
ki pe pase Sesel. E sa i ed zot 
konpran ki pe pase isi Sesel. 

Mr Speaker, atraver sa 
bann fason ki nou pe met 
Sesel anler, i annan bokou 
bann dimoun, bann 
personnalite enportan ki'n 
deside vizit Sesel. E nou'n 

vwar sa resaman. Lerwa avek 
Larenn Laswed in vin vizit 
Sesel. Zanmen in arive avan. 
Prezidan Ruto in vin pas 
vakans Sesel. Ansyen Prezidan 
Sarkozy, li osi ti vin Sesel, 
akoz sa relasyon ki nou ti pe 
etabli avek La France. Prens 
Monaco, zanmen in deza vin 
Sesel. Li osi in vin Sesel.  

Sheikh Mohamed - 
Sheikh Mohamed ki Leader 
UAE, plizyer… Dan lepase 
Leader UAE in vin Sesel, me 
zanmen zot in vin State House. 
Zot ti al anler dan zot rezidans. 
Zanmen zot ti vin State House. 
Safwasi i ti vin State House. Ti 
zanfan Prezidan Biden swivan 
sa bann vizit, Prezidan 
Lanmerik, pti zanfan ti vin 
vakans. Ti vin en seremoni isi 
Sesel. 

Alor, se Sesel ki pe 
promouvwar nou zil, nou bann 
problenm, nou labote, nou 
lendistri, atraver diplomasi - 
en diplomasi ki smart, en 
politik enternasyonal ki pe 
anmenn benefis tanzib pour 
Seselwa. E mon krwar Seselwa 
i santi, i vwar sa ozordi. 

E mon fyer ozordi ki sa 
Prezidan pe travay dan sa 
fason. Wi i difisil, e malgre sa, 
i pe anmenn ankor saving dan 
sa Bidze ki dayer Lasanble 
Nasyonal i aprouve. Alor vwala 
Mr Speaker. Mon espere ki 
mon'n donn ase detay pou 

reponn kestyon Onorab. Mersi 
bokou.  

 
(APPLAUSE)  

    
MR SPEAKER 
Mersi. Onorab Loze, mon pa 
pou pran okenn komanter 
oubyen kestyon avek ou. 
Premyerman-premyerman 
akoz mon'n dir ou mannyer 
ou'n adres ou kestyon in mal 
adrese, e mon krwar poudir 
ou'n ase demann kestyon. 
Mon pa pou pran lezot kestyon 
siplemanter. Mon pou pas lo 
kestyon Leader Lopozisyon 
loter kestyon orizinal. Onorab 
Pillay, ou siplemanter?  
 
HON SEBASTIEN PILLAY 
Mersi Mr Speaker. Mr 
Speaker, zis an pasan mon 
pou met lo rikord, ki mon 
konsernen avek sa labitid e 
tandans ki sak fwa nou annan 
en kestyon ki en pti pe 
anbarasan pou Gouvernman, 
letan i ganny koupe. Mon zis 
met sa lo rikord Mr Speaker. 
Mersi. 
 

(Interruption) 
 
MR SPEAKER   
Mon kapab… En moman! En 
moman Onorab Pillay. Mon 
sinyal ou ki mon pa fer okenn 
konsiderasyon si kestyon i 
anbarasan pou Gouvernman 
oubyen non. Mersi, poz ou 

kestyon siplemanter, ← 
silvouple? 
 
HON SEBASTIEN PILLAY 
Mon kestyon pou VP i koumsa; 
Premyerman, VP mersi pou ou 
bann larepons, e Seselwa in 
ekout ou, e Seselwa i a zize si 
zot in ganny sa bann benefis 
parey ou pe dir ler pti zanfan 
Mr Biden in vini, oubyen ler 
Prens in vin Sesel, si zot santi 
poudir sa in ed zot dan okenn 
fason. 
 Mon premye kestyon pou 
ou i; Nou'n vwar en konpare… 
Nou'n fer en konparezon, par 
egzanp; In annan en  vizit pou 
al lo zil ki'n kout R3milyon, ki 
Prezidan li menm ti dir ti kout 
R3milyon. En pti 3milyon. Me 
la 31 vizit. 31 vizit in kout 
8.9milyon. En keksoz pa pe 
azoute. So, eski Gouvernman, 
premyerman, pou pare pou 
donn FPAC rikord e tou detay 
sa bann vizit ki ou'n prezante 
dan Lasanble, enkli tou bann 
depans ki al avek? Mon 
premye kestyon. 
 Mon dezyenm kestyon. 
Ou'n koz lo bann diferan 
meeting ki Prezidan in fer ler i 
al sa bann vizit. Be mon'n note 
resaman ki pandan letan ki i 
al UAE, Prezidan i reste apepre 
3 zour an plis ki nou pa 
konnen si sa i son vakans, i lo 
prive, oubyen lo sa vizit. Sa i lo 
rikord, hmm? So eski ou kapab 
eksplik nou ki mannyer sa enn 

modalite i marse? Si eski se 
Leta ki pe pey sa bann bout an 
plis ki Prezidan i reste? 
Oubyen si se Prezidan li menm 
ki pe pey sa bann bout an plis 
ki fer lo sa bann vizit? Mon 
trwazyenm pwen mon bezwen 
rod en klarifikasyon. VP ou 
ava… 
 
MR SPEAKER 
Nou a fer li 3… Nou a fer li 3 
kestyon Onorab. Mersi. 
 
HON SEBASTIEN PILLAY 
Mr Speaker, mon'n fini dir ou 
sa ki mon ti annan pou dir ou 
lo komansman. Mon pou, mon 
pe reste lo mon bann kestyon 
ki mon pe demande. Mon'n dir 
mon trwazyenm pwen, e sa i 
dernyen kestyon ki mon, mon 
annan pou demande. Si mon ti 
annan an plis mon ti ava dir 4. 
Mon'n dir 3.  
 Mr Speaker, eski VP i 
senserman krwar ki apre sa 
performans ki ou'n fer dan 
Lasanble bomaten, lafason ki 
ou pe defann 31 vizit aletranze 
par en Sefdeta pandan letan ki 
pei ti'n swadizan pe fer 
problenm ekonomik. Nou'n 
ogmant laz Sekirite Sosyal pou 
sorti 63an pou vin 65an, 
plizyer proze nou dir nou pa'n 
kapab fer akoz nou ti napa 
larzan, 

Eski ou senserman 
krwar poudir la bomaten ou'n 
vin fer zistis pozisyon ki ou 

annan koman Vis-Prezidan 
pou defann sa bann vizit ki 
Prezidan i fer? E eski ou 
senserman krwar ki in annan 
en vre benefis pou pei atraver 
sa bann vizit? Akoz Mr 
Speaker, nou tou nou pe gete 
la, be nou vreman nou pa pe 
war sa benefis ki ou, ou pe koz 
lo la. Mersi Mr Speaker. 

 
MR SPEAKER 
Mersi, ou kestyon. Vis-
Prezidan, ou repons? 
 
VICE-PRESIDENT AHMED 
AFIF 
Mersi bokou Mr Speaker. Mr 
Speaker, mon ti a kontan dir 
ek Onorab ki dayer i Chairman 
FPAC, ki i a tout liberte pou li 
vin fer okenn, nenport ki 
envestigasyon, lanket dan 
bann sif ki mon'n donnen 
bomaten. Mon napa okenn 
ezitasyon pou dir ek li vin fer 
la apre midi si oule. Parske 
nou napa naryen pou kasyet.
 Nou pa en Gouvernman 
ki vin kasyet sif. Nou pa en 
Gouvernman ki vin kasyet 
bann fe. Mon'n donn tou detay 
ki mon'n kapab bomaten. 
Mon'n donn zot sif. Si zot 
krwar i pa korek…E mon 
kapab dir ou en sif ki ou'n dir 
ki pa korek, se 3milyon.
 Prezidan ti dir, e zot 
kontinyen fer sa distorsyon. I 
ti dir, si zanmen zot dir ki 
dizon ti'n kout 3milyon, 

eski...? Se koumsa ki Prezidan 
ti dir. Al get son recording ler i 
ti donn sa interview. Dizon ki i 
ti dir sa trip - ki dayer i pa en 
trip aletranze, ki ou kestyon i 
baze lo la. Be, zot fer zot 
envestigasyon.  Me i pa ti dir 
3milyon i sa kou ti arive. I ti 
dir, si zanmen ti pou ariv 
3milyon. I ti pe zis donn en 
legzanp.  

Mr Speaker, mon pa pe 
reponn kestyon ki pa lo Order 
Paper ozordi. Bann ekstra - si 
i annan bann zour ekstra - 
Prezidan sak fwa i ale i donn 
son zour ki pe ale, i donn son 
zour ki i pe retournen. Mwan, 
mon konnen ki zour i pe ale, ki 
zour i pe retournen. E sa i dir 
mon davans.  

So, si Onorab i annan 
lenformasyon ki Prezidan in 
reste 2 zour anplis, 3 zour 
anplis ki paret i annan. 
Selman in vin demann mon 
tou sa kestyon. Selman i paret 
ou ti annan tou larepons, e la 
ou pe al fer investigation - 
FPAC. Be fer! Be fer li e rod tou 
larepons. Ou lib pou fer li. Nou 
dan en pei lib Onorab ozordi. 
Ou pa bezwen mwan donn ou 
aprouvasyon pou ou fer en 
sesyon FPAC. Se ou 
diskresyon, e i Lalwa. E nou 
pou respe tou sa ki zot trouve. 

Eski mon konvenki… 
Eski mon konvenki ki sa bann 
vizit i annan en benefis reel 
pou Sesel? Wi! San dout. San 

dout! E mon pou dir ou, wi ti 
neseser depans 8.9. In vo 
lapenn depans R8.9milyon. 
Parey in vo lapenn pou ou e 
lezot Manm tou lede kote ki'n 
vwayaze.  

Ou dernyen trip ki ou'n 
fer Lasin - si nou'n demande, 
be si… dizon, dizon in kout 
R60mil enkli vwayaz ek tou 
bann allowance pou ou 
vwayaze pou ou al Lasin - 
dizon in kout sa, eski nou 
kapab dir, be sa R60mil ti'n 
kapab pey travayer? Alor? 

 
(Interruption) 

 
MR SPEAKER 
Mersi. 

 
VICE-PRESIDENT AHMED 
AFIF 
Be, kote nou arete ek sa 
largiman? Eski nou dir koup 
vwayaz? Pa fer vwayaz akoz 
nou devret fer lakaz, oubyen 
nou devret-? Tou keksoz i 
annan son bi. Tou keksoz i 
ganny aranze. Alor wi, mon 
konvenki avek mon larepons, 
mon konvenki ki i annan 
benefis pour Sesel.  

Mon'n montre bokou. 
Mon'n montre bokou ki 
mannyer nou'n fer, e mon 
krwar pep Seselwa i konvenki 
ki Prezidan pe travay pou sa 
pei, e pour benefis pep 
Seselwa. Mersi bokou. 

(APPLAUSE) 
 

MR SPEAKER 
Mersi Vis-Prezidan. Mon a 
konfirmen pour Lasanble e 
pour piblik, ki voyaz Leader 
Lopozisyon Lasin ti ganny 
peye par Gouvernman Lasin. 
Ensi ki voyaz 2 Manm LDS. 
Alor, Prezidan… 
 

(Interruption) 
 

MR SPEAKER 
Order! Alor Vis-Prezidan, 
mersi. Mersi pou ou repons. E 
nou termin Private Notice 
Question la. Mon remersye 
Vis-Prezidan pou son 
partisipasyon, e mon swet li 
bonn kontinyasyon. Mersi, e 
apre sa madanm raporter, nou 
ava apel lot Minis pou kestyon.  
 

(Off-Mic) 
 
MR SPEAKER 
(Bann Manm gard komanter lo 
en nivo ba silvouple).  
 Bonzour e byenveni 
Minis Devika Vidot, Minis 
pour Lenvestisman 
Antreprenarya e Lendistri. E 
osi egalman bonzour 
delegasyon Mr Michael 
Nalletamby, PS pour sa 
Minister, e Mr Ronny Antat Sef 
Egzekitiv Seychelles Licensing 
Authority pour premye.  

E zot la pou kestyon 36. 
Onorab Adelaide, ou kestyon 

silvouple? Onorab, ou pe… 
Pou demann kestyon? Tre 
byen. Onorab Adelaide… Anr i 
pa la, ou pe demann son 
kestyon. Mersi, Onorab 
Arissol?   
 
HON SANDY ARISSOL  
Mersi Mr Speaker. Bonzour 
Minis avek ou delegasyon. 
Bonzour tou Manm Lasanble, 
tou dimoun ki pe a lekout. Mr 
Speaker avek ou permisyon 
mon pe demann kestyon 
Onorab Adelaide vi ki i pa dan 
pei pour rezon travay 
aletranze. 
 Son kestyon i lir 
koumsa:-  
Dan lespri ease of doing 
business, eski Minis i kapab 
eksplik Lasanble Nasyonal 
pour ki rezon ki Seselwa, 
sirtou bann propriyeter 
transpor, ankor pe ganny 
demande pour pey sirsaz 
Seychelles Licensing Authority 
dan letan kot zot pa ankor 
renouvle zot patant? Mersi Mr 
Speaker. 
 
MR SPEAKER   
Mersi Onorab. Minis ou 
repons. 
 
MINISTER DEVIKA VIDOT 
Mersi Mr Speaker. Bonzour Mr 
Speaker. Bonzour tou Manm 
bann Onorab e bonzour tou 
dimoun ki a lekout. Mr 

Speaker mon larepons pour 
kestyon i al koumsa: -  
  Tou bann license ki 
ganny donnen anba Licenses 
Act parey laplipar lezot license 
anba lezot Lalwa, i demande ki 
en license i ganny peye a tan, 
si non i annan en penalti, 
ouswa en sirsaz ki vin aplikab. 
Dan ka bann transpor, tou 
bann transpor ki pe roule lo 
semen Lalwa i demande pour 
ki i annan son patant e son 
lasirans ki azour. E dan ka 
patant spesifikman, dapre 
regilasyon anba Lalwa License, 
okenn dimoun ki pa renouvle 
son patant apre ki'n ekspire i 
bezwen pey en sirsaz. 

 I enportan pour fer rapel 
ki lasirans pa pour kouver 
transpor an ka si i annan en 
aksidan ki napa patant. I 
annan fason pour evit sa 
sirsaz Mr Speaker, e sa i 
senpleman fer peyman pour 
ou patant a tan. Nou sistenm i 
ganny progranmen pour anvoy 
bann reminders pour nou 
bann kliyan. Me pa tou letan 
ki bann nimero telefonn i 
azour dan sistenm.   

Alor mon ti a kontan sezi 
loportinite pour ankouraz 
bann endividi pour update zot 
nimero, nimero kontak e 
menm zot ladres kot SLA.  
 Par kont Mr Speaker 
menm ki i annan sa regilasyon 
Lalwa i anfors. I annan serten 
sirkonstans ki Licensing 

Authority i pran an 
konsiderasyon, pour waive 
serten peyman dan bann 
sityasyon ki arive, ki an deor 
kontrol sa endividi.  
 Par egzanp si sa transpor 
in enplike dan en aksidan, e 
transpor i dan garaz alor i pa 
pe - i pa pe roule.  Si sa 
transpor in ariv li en domaz e i 
pa pe roule i reparasyon dan 
garaz, sa dimoun, propriyeter 
sa transpor i kapab swiv 
prosedir ki SLA in met an plas, 
kot i kapab ekrir en let e atas 
bann dokiman apropriye e la 
SLA i kapab konsidere pou 
waive serten peyman lo son 
patant. Mersi.   
 
MR SPEAKER   
Mersi Minis pour ou repons. 
Onorab Arissol ou kapab 
kontinyen avek siplemanter. 
 
HON SANDY ARISSOL  
Mersi Mr Speaker. Mersi Minis 
pour bann larepons. De pti 
siplemanter lo kestyon Onorab 
Adelaide. Mon kontan letan 
Minis in mansyonnen poudir i 
annan   bann mekanizm an 
plas, pour asiste bann drayver 
ki annan difikilte avek zot 
patant, pour renouvle.  

Mon ti a kontan demann 
Minis, letan ou’n koz lo bann 
garaz eski ou kapab eksplik 
nou, letan ou pe koz garaz en 
pe plis spesifik an relasyon 
avek bann garaz kekfwa ki en 

license, en garaz ki annan en 
license proper, ki pe fer en 
travay oubyen pour ki bann 
dimoun deor i pa konnen 
poudir i pa nenport ki garaz ki 
anba pye fisiter, anba pye 
mang?  
 Mon dezyenm kestyon ki 
mon ti a kontan, dan lespri 
responsabilite ki mon’n tann 
ou koz lo la, pour bann 
drayver sirtou an relasyon 
avek bann patant, eski i 
annan en travay ki pe ganny 
fer par Licensing Authority 
anba ou Minister pour asire ki 
tou bann drayver ki lo semen 
zot patant, zot lasirans i 
annord pour ki sekirite sa 
drayver, enkli manm piblik ki 
servi larout piblik i an 
sekirite? Mersi bokou Mr 
Speaker.   
 
MR SPEAKER   
Mersi Onorab. Minis repons? 
 
MINISTER DEVIKA VIDOT 
Mersi Mr Speaker. Mersi 
Onorab pour ou de kestyon. 
Wi, sertennman letan sa bann 
dimoun ki pe pas atraver sa 
bann difikilte, kot par egzanp 
zot transpor in ariv en domaz 
avek e zot bezwen met li dan 
en garaz pour aranze, 
Licensing Authority koman en 

lotorite, ki li i pa konn sa 
dimoun personnelman e alor 
bezwen rely lo serten 

dokimantasyon ki sa dimoun 
pour provide avek li.  

E byensir koman en 
lotorite i pli byen, i pli - i pour 
santi - sa lotorite pour santi li 
pli konfortab pour rely lo en 
dokiman, ki in ganny donnen 
par en garaz ki'n ganny 
license, ki'n ganny otorize 
pour li fer sa louvraz. E alor sa 
i azout kredibilite avek sa 
bann dokimantasyon e 
laplikasyon sa dimoun e sa i 
fer li pli fasil pour son request 
ganny konsidere.  

An sa ki konsern 
responsabilite. Responsabilite 
pour asire poudir patant i 
azour e lasirans, byensir sa i 
tonm lo seksyon Lapolis e 
Departman Transpor osi i 
annan en rol pour li zwe to a 
certain extent.  

Me selman laplipar 
responsabilite i tonm lo 
Lapolis. E SLA i travay 
etrwatman avek Departman 
Trafik dan Lapolis, pour asire 
ki i annan en fason 
kominikasyon ki parey an 
Angle nou dir “i seamless” 
savedir i annan mwens 
lobstak, ki pour fer ki Lapolis i 
ganny lenformasyon ase 
deswit, si i ariv okenn 
sirkonstans kot zot bezwen 
lenformasyon an sa ki konsern 
patant, lo en transpor. Mersi.  
 
MR SPEAKER   

Mersi Minis. Mon a pran 
kestyon Onorab Gill. 
 
HON CHURCHILL GILL  
Mersi Mr Speaker. Bonzour 
Minis ek ou delegasyon. Minis 
dan ou larepons ou'n dir, dan 
bann sityasyon ki an deor 
kontrol, sa bann drayver ki 
own bann transpor. Licensing 
i konsider donn waiver.  

Mon kestyon se nou 
annan menm sityasyon 
Praslin kot bann Praslin i 
napa Vehicle Testing Station. E 
bann zofisye i bezwen sorti 
Mahé pour vin fer sa Praslin.  
E ler zot vini, zot vin en fwa, ou 
de fwa par semenn, e vi ki i 
annan en kantite transpor 
ozordi lo Praslin, i arive ki 
menm si sa bann dimoun i vini 
zot pa fini fer travay en zour 
akoz zot bezwen al pran zot 
avyon.  

E sa i fer ki nou annan 
bann dimoun ki end up -
donnen sa sityasyon ki zot -
zofisye i bezwen vin apre son 
next visit e by then i annan 
bann transpor ki zot patant 
oubyen lasirans i fini. E dan sa 
ka eski Licensing vi ki - sa osi 
i an deor kontrol sa bann 
dimoun, eski Licensing i 
konsider fer en keksoz pour sa 
bann group dimoun? Mersi.  
 
MR SPEAKER   
Mersi Onorab. Minis?  
 

MINISTER DEVIKA VIDOT 
Mersi Mr Speaker. Onorab an 
sa ki konsern sa bann 
sityasyon parey, wi, Licensing i 
pran konsiderasyon. E pour 
bann ka parey kot zot patant 
in expire pour enn ou de zour, 
Licensing i konsidere pour pa 
aplik sa sirsaz lo sa dimoun.  

E avek ou permisyon Mr 
Speaker, CEO i a kapab donn 
en pe plis detay lo ki mannyer 
loperasyon Praslin, Mahé i 
marse, an vi ki pour teste 
bann transpor VTS i bezwen 
mont Praslin pour vin fer sa 
travay. Mersi.   

  
MR SPEAKER   
Yes, mon pas laparol CEO 
Licensing. 
 
CEO SLA RONNY ANTAT  
Mersi Mr Speaker. Bonzour 
tou bann Onorab. Mersi Minis. 
Onorab zis pour reponn sa 
kestyon, i en keksoz ki wi, nou 
pour pran konsiderasyon. 
Aktyelman an se moman, 
okenn dele ki en kliyan i 
gannyen ki pas en zour ou de 
zour apre ekspirasyon, nou 
still pa konsider li en rezondet 
pour zot bezwen pey sa sirsaz.  
 Nou okouran, e nou pran 
konsiderasyon bann 
sirkonstans ki definitivman 
parey pe dir VTS i donn bann 
apwentman, ki nou konnen 
annandler avek sa bann 
sityasyon ki mannyer i ete, i 

annan enn pti dele letan ki 
pase en zour, de zour and pour 
nou sa nou konsider li koman 
en rezon zistifyab pour nou 
waiver sa fee. Mersi. 
 
MR SPEAKER   
Mersi CEO. Mon a pran 
kestyon Onorab Aglae. 
 
HON EGBERT AGLAE  
Mersi Mr Speaker. Bonzour 
Minis CEO ek PS e osi tou 
manm ki dan Galeri. Minis 
ou'n fer resorti ki bann 
demann ki ganny met devan 
atraver SLA, i kapab ganny 
aprouve, ouswa osi i kapab pa 
ganny aprouve. Ok?   

E nou tou nou konnen 
poudir avan en renewal 
patant, en transpor i ganny 
subject pour li al fer en road 
worthy test kot Vehicle Testing 
Station. E la mon pe koz ou tou 
transpor depi komersyal, 
transpor prive e osi bann 
transpor ki nou bann servis 
Gouvernman parey lopital i 
servi.  
 So avek sa Minis, mon ti 
a kontan petet demande si zot 
annan nide pour revwar enn 
pti pe sa dele letan ki zot 
donnen, ki si en patant ki pa 
ganny subject pour ganny 

penalize, sa fee. 
 Akoz souvandfwa i 

annan bann konponan - par 
egzanp ler ou'n al teste, i dir 
ou bezwen sanz tel konponan 

avek ou transpor, tel pyes e ki 
pa available lo marse. Eski zot 
pare pour extend sa bann 
peryod letan pour ki sa owner 
sa transpor, i kapab procure 
son pyes si napa lokalman, e 
ler in fini i pa bezwen ganny 
subject pour en penalize?  
 E dezyenmman, eski osi 
zot pe pran kont osi poudir 
parfwa i annan bann transpor 
ki bezwen retourn dan garaz 
ler in al tes? E osi an atandan 
spare parts parey mon’n dir, e 
ki osi zot kapab petet garaz 
pour bill zot pour kantite letan 
osi ki ou kit mon transpor lo 
mon premise akoz i son 
responsabilite? 

 Eski osi zot pe pran kont 
sa bann fe, pour ki ler zot pran 
desizyon atraver SLA pour ki 
zot waive off sa penalti ki 
mannyer ki sa kliyan apre sa 
bann ta depans ki i pour 
bezwen fer, i pa bezwen fer en 
lot depans adisyonnel lo la 
pour li kapab zis pour pey en 
fee ki i pa'n fer. So. Mersi. 
 
MR SPEAKER   
Mersi. Minis ou diriz repons.  
 
MINISTER DEVIKA VIDOT 
Mersi Mr Speaker. Mersi 
Onorab. Larepons se wi, SLA i 
pran konsiderasyon sa bann 
sirkonstans parey. Par egzanp 
si sa dimoun in fail, tou dabor 
apre in bezwen re-anmenn son 
transpor pour fer tes. I pour 

kapab ganny konsidere sa i 
ganny pran an konsiderasyon.  

Me i pour bezwen 
demontre son fail certificate, 
epi son pass certificate. Alor 
SLA koman en Lotorite i osi 
bezwen fer sir poudir napa labi 
an menm tan. Nou pran 
konsiderasyon, nou la pour 
donn lasistans. Me selman 
nou bezwen fer sir poudir 
keksoz i ganny fer byen.  
 E sa dezyenm parti ou - 
sa legzanp ki ou'n donnen, kot 
sa dimoun apre i bezwen 
anmenn son transpor dan 
garaz, sa mon’n eksplike ki 
letan transpor i al dan garaz si 
zot kapab ganny en let - zot in 
kapab ganny en let sorti kot 
garaz e ki sertifye poudir sa 
transpor in dan garaz pour tel, 
tel peryod letan. 

 E alor SLA i pran 
konsiderasyon sa osi e i kapab 
donn en waiver pour sa sirsaz, 
ki nou pa azout ankor en lot 
burden lo sa kliyan. Mersi.  
 
MR SPEAKER   
Mersi Minis. Mon krwar ou'n 
terminen. Mersi Minis mon a 
pas lo kestyon Onorab 
Romain. 
 
HON GEORGES ROMAIN 
Mersi Mr Speaker. Bonzour 
Minis ek ou delegasyon. Mr 
Speaker en bout mon kestyon 
in fini ganny touse par Onorab 
Aglae. Me selman mon a zis 

profite demann Minis ler en 
owner sa transpor par egzanp 
i pa dan pei.  

Mon konnen sa dan 
lepase i dir ou bezwen anmenn 
ou paspor. Mon pe regarde 
enn pti pe lo ki prosedir zot pe 
fer konmela? Apre si en - osi 
sa owner sa transpor dizon 
admit lopital pour rezon 
lasante e sa osi mon ti a 
kontan si - ki zot bann kriter 
ki zot servi lo la pour waive sa 
penalti? Mersi Mr Speaker.   
 
MR SPEAKER   
Mersi Onorab. Minis?  
 
MINISTER DEVIKA VIDOT 
Mersi Mr Speaker. Mersi 
Onorab. Wi, pour tou lede 
sirkonstans i annan 
konsiderasyon ankor ki ganny 
fer. Me parey mon’n eksplike i 
bezwen annan dokimantasyon 
ki ganny prodwi; 
dokimantasyon ki kredib, ki 
valab pour ki lotorite i kapab 
konsidere. Mersi.  
 
MR SPEAKER  
Mersi Minis. Setou Manm ki 
mon ti annan pour demann 
kestyon. Be mon krwar, vi ki 
reste nou 10minit dan sa, so 
mon ti a prefere kontinyen 
avek en lot kestyon. E, me 
selman nou pour bezwen en 
sanzman zofisye. Mr Ronny 
antan CEO i kapab sorti e 
madanm raporter a demann 

madanm - Ms Anne Rosette 
pour antre silvouple. Bonzour 
e byenveni Ms Anne Rosette 
CEO Seychelles Investment 
Board. E nou pe pran kestyon 
nimero 37, dan non Onorab 
Richard Labrosse. Onorab ou 
kestyon?  
 
HON RICHARD LABROSSE  
Mersi Mr Speaker. Bonzour Mr 
Speaker. Bonzour tou bann 
dimoun isi prezan, 
espesyalman bann zabitan 
Roche Caiman ki isi ek nou 
dan Galeri e tou dimoun ki a 
lekout. Mr Speaker, kestyon 
nimero 37 i al comme swivan:-  

Eski Minis pour 
Lenvestisman i kapab enform 
Lasanble ki bann loportinite 
lenvestisman ki SIB atraver ou 
Minister pe travay lo la, pour 
ofer bann lenvestiser lokal? 
Mersi.  
 
MR SPEAKER   
Mersi Onorab. Minis ou 
repons.  
 
MINISTER DEVIKA VIDOT 
Mersi Mr Speaker. Larepons 
kestyon Onorab. Mersi pour 
ou kestyon, i al comme 
swivan:- 
 Manda SIB in toultan 
pour promouvwar bann 
loportinite biznes e fasilit bann 
envestiser, pour fer zot konsep 
biznes vin en realite. Me nou'n 
vit realize ki nou bezwen en 

zouti ki pour donn direksyon 
sa bann envestiser lo ki kalite, 
e ki nivo devlopman nou pei pe 
targete, dapre priyorite ki'n 
ganny set. 

 E sa la ki Desanm an 
2021 mon Minister an 
kolaborasyon avek UNDP ti 
komans diskit lo posibilite 
kree en fason pli fasil, atraver 
en aplikasyon nimerik pour 
met a laporte bann envestiser, 
ki sa fasilite pour met zot 
okouran bann sekter E 
aktivite ekonomik, ki koman 
en pei nou devret pe envestir 
ladan. E ki bann kalite biznes 
ki zot kapab fer pour 
devlopman ekonomik, e 
kreasyon travay ouswa 
lanplwa dan nou pei.  

Konsiltasyon ek Sekter 
Prive e bann Departman 
Lotorite Gouvernman, ti 
komanse boner lannen pase e 
sa travay in fini ganny fer. 
UNDP in prezant rezilta sa 
legzersis e nou pe al Cabinet 
tre byento pour prezante. Sa 
laplikasyon pou apel “Investor 
Map” e parey son non i dir i 
pour en map, ouswa i pour osi 
parey en brosir ki demontre 
tou bann loportinite 
lenvestisman dan pei.  

Mr Speaker loportinite 
lenvestisman dan en pei i 
dinamik. Alor i pour annan en 
dele letan ki nou pour set kot 
nou pour revwar sa bann 
loportinite, e update sa map 

kot i neseser. Sa i fer ki sa 
brosir i pour touzour reflekte 
lenformasyon e loportinite ki 
azour. Savedir lenformasyon 
korek, lenformasyon ki presi.  

Sa i pour vin en zouti ki 
pour vreman enportan, pour 
nou Minister espesyalman. 
Parske parey son non i dir, i en 
map ki donn snapshot, ouswa 
en overview e pli byen ankor, i 
donn en gidans lo bann 
loportinite lenvestisman dan 
nou pei e ki Gouvernman pe 
targete.  

Sa map i pour ganny 
deservi par Sekter Prive. E alor 
nou'n fer sir ki in ganny 
formile fortman, avek 
feedback e lentere ki Sekter 
Prive in met devan.  E byensir 
siporte par priyorite ki 
Gouvernman osi in set pour 
pei.  

Sa map i pour kapab 
ganny servi dan son form fizik 
koman en brosir, ki nou kapab 
prezant avek lenvestiser lokal 
e menm sorti aletranze. Parske 
i pour kapab, i pour egziste 
dan en fason nimerik. I vedir 
ki i pour aksesib avek nenport 
ki dimoun aletranze, dimoun 
lokal, nenport Seselwa ki i kot 
son lakaz, ouswa i dan son 
lofis, i pour kapab ganny akse 
avek sa portal. 

 E byensir an fezan 
tousala, e pour annan en 
dokiman ki konsolide, ki 
kredib i ede ki SIB i kapab fer 

en plan marketing ki pli solid, 
pli target e anliny avek bann 
sekter priyorite.  

E byensir parey nenport 
ki Gouvernman nou pour fer 
sir - sa i pou ed nou pour fer 
sir ki resours pe ganny servi 
dan bann landrwa apropriye e 
dan en fason pli efektiv. Mersi.  

 
MR SPEAKER   
Mersi Minis. Ou siplemanter 
Onorab Labrosse.  
 
HON RICHARD LABROSSE  
Mersi Minis pour ou larepons 
byen detaye. Mon annan zis de 
pti siplemanter. Minis mon ti a 
kontan konnen ozordi ler nou 
pe koze la, nou konnen dan 
lepase ti annan bann, ti annan 
en bann kalite biznes ki ti 
ganny rezerve zis pour 
Seselwa.  

E ozordi ki nou pe koze 
eski i annan en Polisi pour sa 
or upgrade lo sa? Mon 
dezyenm kestyon mon ti a 
kontan pour SIB. I ti annan en 
legzersis kot zot ti ganny fer 
dan bann distrik tou resaman, 
kot zot ti rankontre bann MNA 
avek bann DA lo loportinite 
biznes dan distrik. Mon ti a 
kontan konnen ler nou pe koze 
ozordi li osi ki zistans sa in 
arive? Mersi.  
 
MR SPEAKER   
Mersi Onorab. Onorab permet 
mwan zis verifye enn pti 

keksoz. Mon ti pe zis verifye si 
napa en lot kestyon ki port 
direkteman lo sa size 
lenvestiser e i annan enn ki 
tous en pe pre.  

Be selman mon a bezwen 
les Minis li menm, navig sa, 
gete lekel ki i kapab reponn la, 
i - en siplemanter i pa devret 
devans en kestyon ki'n ganny 
mete an ekrir, ou a konpran 
mwan. Minis mon a les ou 
pour adres sa.   
 
MINISTER DEVIKA VIDOT 
Mersi Mr Speaker. Onorab i 
annan en morso Lezislasyon i 
annan en S.I ki ti pas Lasanble 
Nasyonal, bann Manm tou 
lede kote latab ti pas bokou 
letan pour revwar. E sa i en 
morso Lezislasyon ki donn 
detay ki aktivite ki ouver pour 
Seselwa. Ki aktivite ki ganny 
rezerve zis pour Seselwa e ki 
aktivite ki ouver pour bann 
etranze antre ladan.  

So nou annan nou sa 
morso Lezislasyon, ki nou 
servi koman en pwen referans 
pour nou kapab donn gidans. 
Sirtou bann lenvestiser 
etranze, parske Seselwa i 
kapab partisip dan tou aktivite 
ekonomik. Me pour etranze i 
annan serten restriksyon.  

So i annan sa morso 
Lalwa. Mon ava pas laparol 
avek CEO SIB Mr Speaker avek 
ou permisyon. E i ava reponn 
sa dezyenm parti ou kestyon, 

ki annan pour fer avek sa 
legzersis ki ti pe ganny 
antreprann dan distrik. Mersi.  
 
MR SPEAKER   
Mersi Minis. CEO? 
 
CEO SIB ANNE ROSETTE  
Mersi Mr Speaker. Mersi 
Minis. Bonzour tou dimoun a 
lekout. Bonzour tou bann 
MNA. Sa legzersis ki nou'n fer 
nou ti konplet li an Novanm 
lannen pase. E nou ti'n tous 
lamazorite distrik mon krwar, 
zis enn ki nou ti’n manke dan 
- akoz nou pa ti kapab diary - 
agree. Me selman nou'n fer li e 
la prezan bann tim pe revwar.  

E akoz zisteman nou ti 
annan sa legzersis Investor 
Map ki nou ti pe fer. Nou pa ti 
anvi duplicate the exercise. 
Once ki nou legzersis Investor 
Map in fini, la prezan nou pou 
annan nou en 
lenplimantasyon, oubyen en 
egzekisyon avek bann distrik o 
pli pre, apre nou lansman 
Investor Map. So si i ganny 

aprouve zisteman par Cabinet.  
So we will get there to 

you, posibleman dan 
lanmwatye lannen, ler nou 
pou komans bann legzersis 
vreman al an detay ek sa bann 
proze. Mersi. I pa vedir osi ki 
napa proze ki pa pou ganny 
enplimante at the moment dan 
bann distrik. I annan ki'n 
ganny idantifye e ki bann 

dimoun, zot menm zot in - 
avek nou sipor zot pe 
enplimante. Be i annan osi ki 
bezwen sipor Gouvernman. 

 Parey zot konnen, i 
annan en kantite dimoun ki pe 
rod lanplasman, ou landrwa 
pour zot met zot biznes. E nou 
bezwen gete ki bann priyorite 
ki nou pe diriz ver. Mersi.  
 
MR SPEAKER   
Mersi CEO. Mon a pran 
siplemanter Onorab Pillay.  
 
HON SEBASTIEN PILLAY  
Mersi Mr Speaker. Mersi Minis 
ek ou delegasyon. Mr Speaker 
an referans avek larepons ki 
Minis in donnen lo sa kestyon 
Onorab Labrosse. Pli boner, 
well en pe pli – en pe avan, ler 
mon pe regard bann diferan 
prononsman ki'n ganny fer 
par ou Minister, i annan 
plizyer area ki ou'n koz lo kree 
loportinite lenvestisman, pour 
lenvestiser lokal.  

In annan kannel, in 
annan lavannir apard bann 
lezot. In annan lenvestisman 
lo bann zil, pou al fer akote 
IDC, pour al fer farming, i 
annan plizyer. Ziska la, ni enn 
ant sa bann proze pa ankor 
materyalize. E la ou pe koz ek 
nou lo en nouvo map.  

So sa ki mon ti a kontan 
gannyen avek ou en 
commitment, oubyen si ou ti 
kapab dir Lasanble, kwa 

egzakteman, tanzibman ki ou 
Minister pe fer pour - ki 
envestiser i kapab antre e fer - 
ki lenvestiser lokal ki nou pe 
koz lo la - i kapab fer biznes? 

 E konbyen ki'n komanse 
pour fer biznes depi ki ou 
Minister in met an plas? E 
konbyen ki'n frenmen sirtou lo 
kote bann biznes, menm swa 
lo bann micro, oubyen medium 
enterprises ki'n fermen? Si ou 
annan sa lenformasyon pour 
pas ek Lasanble. Akoz mon 
enn pti pe konsernen, la nou 
ganny en lot plan, lo en lot 
plan ki'n vin lo en lot plan. E 
lenvestiser pa pe vreman vwar 
nanryen tanzib ki pe vini pour 
zot.  

Dezyenmman ki ou 
Minister pe fer, pour asire ki 
lenvestiser lokal i kapab ganny 
serten tretman ki a permet li 
ganny akse pour li kapab fer 
biznes, ouswa lenvestisman 
dan nou pei, par rapor avek 
lenvestiser etranze?  

Mon pas dan rezyon was 
Mr Speaker, mon’n vwar sa 
gran lotel ki'n ganny fer, gran 
devlopman, menm bypass 
semen. Mon nepli tann bann 
dimoun ki ti pe proteste lo sa 
bypass semen, in pase anba 
sa nouvo Gouvernman, 
tousala pe arive. So sey 
eksplik nou vreman ki 
loportinite ki annan pour 
lenvestiser lokal? E kan ki si 
map pou vin available pour ki 

sa bann envestiser i kapab 
vwar? Mersi Mr Speaker.  
 
MR SPEAKER   
Mersi Onorab. Minis?  
 
MINISTER DEVIKA VIDOT 
Mersi Mr Speaker. Mr Speaker 
mon ti a kontan eksplik avek 
Onorab, sa bann - kontan koz 
lo kannel, lavannir, detanzaot 
mon tann zot, zot pe zot fer 
resorti, byensir. E sa proze 
lavannir, kannel pou 
revitalized sa lendistri, ouswa 
revamp sa lendistri, nou'n fer 
li anba nou manda Minister 
Lendistri pour redevlop sa 
lendistri.  
 Parey ou konnen sekter 
kannel ek lavannir i bann 
prodwi agrikol. Savedir i tonm 
anba Departman Lagrikiltir. E 
se la kot i annan resours ki 
ganny allocate avek bann 
dimoun pour kontinyen e pour 
sa bann lendistri ganny 
promouvwar.  

E kontrerman parey ou 
pe mazinen Onorab, Sekter 
Lagrikiltir i en sekter ki pa 
akoz ou'n annons li ozordi, ki 
ou pour vwar rezilta demen. I 
annan en prosesis ki i bezwen 
ganny swiv. Pour lavannir par 
egzanp, letan ou'n komans 
plant li i pou pran ou 4an avan 
ki ou ganny rezilta, pour li 
aporte e sa i normal dan en 
sekter agrikol, lagrikiltir 
koumsa i deroule.  

E i totalman osi normal 
pour ki keksoz i komans, i 
bezwen pran son letan pour li 
devlope parske si dan lepase 
ou Gouvernman ti'n 
aktyelman konsantre e sey 
travay pour fer sa lendistri 
devlope, ozordi nou ti pour 
annan nou en baz pour nou 
build up lo la. So la nou 
bezwen komans from scratch - 
from scratch.  

An sa ki konsern ki bann 
plan e ki mannyer sa map, ou 
pe dir mwan sa i en lot plan, lo 
lot plan. An realite sa map 
basically i zis i pour en 
dokimantasyon, ouswa i en 
zouti kot en dimoun i pour 
vwar dan en sel landrwa, i ava 
tou bann loportinite.  

So nou pa pe re-envant 
nanryen. Me selman se en 
konsolidasyon bann 
loportinite. E letan sa map i 
ava ganny lanse, ou ava ganny 
loportinite pour ou vwar. Nou 
ti annan plan pour nou lans sa 
map lafen Me. Me nou'n 
bezwen pous li pour Zen. So by 
Zen ou pou kapab ganny 
loportinite pour ou vwar sa 
map li menm. E ou kapab 
navige. E si ou annan okenn 
kestyon SIB pour la pour 
reponn tou kestyon ki ou 
annan.  

An sa ki konsern 
statistik, mon annan en 
dezyenm kestyon Mr Speaker 
kot mon pour al enn pti pe lo 

bann statistik ki'n pas atraver 
SIB, e avek ou permisyon 
Onorab mon ava abord sa size 
letan mon reponn sa lot 
kestyon. Mersi.  
 
MR SPEAKER   
Tre byen. Mersi Minis. Bon 
nou a termin avek en 
klarifikasyon Onorab Pillay.  
 
HON SEBASTIEN PILLAY  
Mersi Mr Speaker. Mr Speaker 
enn nou rol se pour nou press 

Minis pour aksyon. Mon 
annan devan mwan la bann 
prononsman ki Gouvernman 
in fer an relasyon ek Linyon 
Estate, an relasyon ek sa ki 
mon fek nonmen la, an 
relasyon avek devlopman 
lantreprenarya, an relasyon 
avek devlopman lenvestisman 
lokal.  

Nou pe ganny dir menm 
keksoz ankor e nou pa pe vwar 
nanryen tanzib. Alors nou ti a 
kontan ki Minis i klarifye. Si 
ou pe dir nou ou pe kree 
loportinite pour lenvestiser 
lokal, sa lot kestyon i pe koz lo 
proze ki SIB in donnen. 
Konbyen proze ki lenvestiser 
lokal in kapab antre ladan e 
komans antreprann anba ou 
Minister Lantreprenarya? 
Konbyen ki ankor pe subsist 
savedir? Eski ou annan en 
statistik pour donn nou, akoz 
sa lot i enn pti pe diferan avek 
sa ki mon pe demann ou la.  

Akoz sa enn kestyon i koz 
lo lenvestisman lokal, 
lenvestisman lokal pa neseser 
mon en fermye pour mwan al 
envestir dan lagrikiltir. Nou'n 
koz lo al lo zil, nanryen pa'n 
materyalize. So sa ki mon pe 
demann ou. Mon pe press ou 
pour aksyon se ki nou bezwen 
materyaliz bann keksoz ki 
ganny dir.  

So ou Gouvernman ki la 
o pouvwar e ou Gouvernman 
ki bezwen delivre. Blanm mon 
Gouvernman sa ki'n ganny fer, 
sa ki pa'n ganny fer pa pour 
abouti dan nanryen, ou pour 
bezwen delivre.  

So eski ou kapab dir nou 
konbyen, sa sityasyon 
lenvestiser lokal konbyen ki'n 
envestir dan bann diferan area 
e dan ki area zot in envestir? 
Mersi Mr Speaker. Nou pa pe 
koz lo proze SIB, nou pe koz lo 
lenvestisman lokal, konbyen 
ki'n envestir e dan ki bann 
sekter ki zot envestir? Mersi.  
 
MR SPEAKER   
Ok wi. Mon vwar sa bann 
kestyon ki'n ganny leve, dan 
kestyon Onorab Gill ki swiv lo 
i lo SIB. Ou pe dir sa i diferan 
ou? Minis nou a ekout ou 
repons.  
 
MINISTER DEVIKA VIDOT 
Mersi Mr Speaker. Mr Speaker 
mon pe sey - mon pe sey - mon 
ti a voudre kapab donn 

Onorab larepons an sa ki 
konsern lakantite 
lenvestisman, ouswa dan en 
form bann chiffres, me pa'n 
met - pa sa ki kestyon ti'n 
ganny demande. Alors si mon 
ti'n ganny demand sa kestyon 
mon ti ava vin avek sa 
lenformasyon. Mon napa sa 
lenformasyon avek mwan. 
Mersi.  
 
MR SPEAKER   
Mersi. Wi –  
 

(Off-Mic) 
 
MR SPEAKER   
Onorab Pillay les mwan a - les 
mon a met en lot pwen pour 
konsiderasyon. Se ki kestyon 
Onorab Labrosse ti 
spesifikman lo lenvestisman 
atraver SIB. So permet Minis 
reste la avek sa repons e nou a 
gete si ou annan lot kestyon 
avek lo siplemanter ler Onorab 
Gill i demann son kestyon.  
  
HON SEBASTIEN PILLAY  

 
(Off-Mic) 

 
MR SPEAKER   
En komanter kwa? Wi. 
 
HON SEBASTIEN PILLAY  
Mersi Mr Speaker. Mr Speaker 
mon lentere dan sa size se ki 
mon pe met devan ou ki mon 
pe regard verbatim, e dan 

bann verbatim mon pe vwar ki 
sak fwa sa Minister i vini - 
avek tou respe Mr Speaker zot 
koz en kantite lo bann plan - E 
sak fwa nou challenge Minis 
pour donn nou bann statistik, 
nou retourn lo plan.  
 So eski avek ou 
permisyon nou kapab ganny 
sa bann statistik spesifik an 
relasyon ek lenvestisman 
lokal, e dan ki sekter sa bann 
lenvestisman in arive?  Mersi 
Mr Speaker. Si i posib.  
 
MR SPEAKER   
Minis eski ou annan okenn 
statistik se ki ou kapab 
donnen la an se moman? 
Oubyen si napa, ou kapab 
enform Manm pli tar. Minis?  
 
MINISTER DEVIKA VIDOT 
I annan en kestyon ki pe abord 
statistik ki vini zis apre. Eski 
nou kapab reponn sa kestyon 
apre? Mersi.  
 
MR SPEAKER  
Byen i annan en kestyon. Nou 
a pran sa apre. Mersi. Nou a 
pran poz la e nou repran 
sesyon kestyon 11er 10. 
 

(BREAK) 
 

MR SPEAKER 
Bon avek kestyon. Bon nou 
repran avek kestyon limero 38 
dan non Onorab Churchill 
Gill.  

HON CHURCHILL GILL 
Mersi Mr Speaker. Minis 
kestyon i lir koumsa;  
 Eski Minis i kapab 
enform sa Lasanble: - 
 a) Konbyen nouvo 
proze ki SIB in fini donn son 
laprouvasyon pandan sa 
dernyen 12 mwan?  Dan ki 
sekter e ki valer lenvestisman 
sak sa bann proze e kote zot 
lokasyon? 
 b) Konbyen proze ki 
SIB i ankor pe travay lo la, e ki 
sekter? 
 c) Eski SIB i satisfe 
avek lenplimantasyon bann 
proze ki’n ganny aprouve? 
Mersi.  
 
MR SPEAKER 
Mersi Onorab. Mon sipoze sa i 
ava tou keksoz lo SIB. Minis 
ou repons.  
 
MINISTER DEVIKA VIDOT 
Mersi Mr Speaker. Pou 
komanse Onorab - mersi pou 
ou kestyon - pou komanse i 
enportan pou fer resorti e fer 
sa kler ki SIB pa donn 
laprouvasyon nou bann proze. 
Mon krwar SIB ti vini ti vin fer 
en sesyon avek zot bann 
Manm Onorab pou eksplik en 
pti pe sa. 
 SIB i zwe en rol fasilitater 
e azir koman en azan lo lapar 
Gouvernman an antye. Son rol 
i enkli sirkil bann proze avek 

tou lazans konsernen, e remet 
avek sa kliyan tou bann 
komanter ki bann lazans in 
donnen baze lo zot proze.  
 Avek sa, sa kliyan i 
ganny li en servis kot i ganny 
en feedback ki kordinen e plis 
detay lo ki bann lezot letap 
pou bezwen fer pou 
lenplimantasyon son proze.  
 Pou reponn direkteman 
Onorab premye parti ou 
kestyon, dapre rikord ki mon'n 
resevwar pandan sa dernyen 
12mwan - savedir Me lannen 
pase ziska an Avril sa lannen i 
annan anviron 161 proze ki'n 
pas atraver SIB  - savedir an 
mwayenn apepre 3 par 
semenn e lo ki SIB in donn 
feedback.  
 Valer sa bann proze i 
anviron $2bilyon. Bann proze i 
en pe disperse atraver pei, me 
lamazorite i trouve lo Mahe. 
Laplipar i sorti dan Sekter 
Tourizm swivi par wholesale 
retail e professional services 
osi i en sekter, i en aktivite ki 
vreman popiler. E letan nou pe 
koz professional services nou 
pe fer referans avek bann 
servis parey konsiltan.  
 Pou dezyenm parti ou 
kestyon parti (b), dapre rikord 
ki mon'n resevwar i annan 39 
proze ki an se moman i 
ongoing kot SIB. Sa bann 
proze i sorti dan diferan sekter 
tel ki tourizm, konstriksyon, 

lagrikiltir, wholesale ek 
professional services osi.  
 SIB in amelyor e i 
kontinyen travay pou amelyor 
prosedir, pour ki bann proze ki 
ganny soumet i ganny tou 
latansyon neseser e ki kliyan i 
kapab ganny feedback dan en 
pli kourt dele letan. E Onorab 
mon kapab asir ou poudir sa 
enn bann mezir serye ki nou 
pe enplimante sa lannen.  
 Pou parti (c) ou kestyon, 
eski nou satisfe avek 
lenplimantasyon bann proze 
ki'n ganny aprouve?  
 Dapre sondaz ki nou'n 
kolekte i annan en pe plis ki 
75poursan sa bann proze ki'n 
pas atraver SIB, ki'n fini ganny 
enplimante. Sa i plizoumwen 
bann pti proze tel parey 
restoran, hire craft, wholesale, 
retail.  
 Parkont pou bann pli gro 
proze, sa i ordinerman pran 
bokou plis letan pou 
enplimante e bokou i ankor 
dan faz lenplimantasyon. 
Lenplimantasyon Mr Speaker i 
depan antyerman lo kliyan e i 
pa depan lo SIB.  
 E nou ti ava’n swete ki 
bokou plis proze ti'n 
materyalize me pandemik 
COVID in retard bokou proze e 
spesyalman i annan bann gro 
proze ki zot in vwar zot bezwen 
ganny prolonze pour kapab 
reaziste e accommodate e 
rebalans serten laspe zot proze 

pou zot kapab kontinyen avek 
lenplimantasyon. Mersi.  
 
MR SPEAKER 
Mersi Minis. Siplemanter 
Onorab Gill.  
 
HON CHURCHILL GILL 
Mersi Minis pou ou larepons. 
Mon a zis eklersi ki mon ti pe 
mean ler mon ti pe dir 
aprouve.  

Mon konnen poudir bann 
proze i bezwen ganny aprouve 
kot Planning. Me ki mon ti pe 

mean la, akoz okenn dimoun 
ki bezwen fer proze i bezwen 
pas atraver SIB dan sa sans ki 
mon ti pe mean - konmsi ler i 
pas kot zot, zot in kapab fer 
bann travay ki i neseser ki zot 
devret fer. 

Mon premye kestyon se, 
ler ou'n donn larepons ou'n dir 
mazorite i lo Mahe, me selman 
i pour piblik ki pe ekoute ti ava 
enportan zot konnen si par 
egzanp lo zil elwanye, i annan 
proze ki lo serten zil. An menm 
tan Praslin, vi ki mwan mon 
reprezant Baie Ste Anne 
Praslin, mon ti a kontan 
konnen si Praslin osi ek La 
Digue i annan proze? Vi ki ou 
pa'n mansyon sa 3 landrwa.  

Apre lo kote 
lenplimantasyon. Mon konnen 
ki lenplimantasyon i pirman 
responsabilite bann dimoun 
ki'n submit zot proze, me 
selman rezon ki mon ti pe 

demann sa, pour nou kapab 
ganny en nide si i annan 
bokou spekilasyon osi ki bann 
dimoun zot vini, zot donn ou 
lenpresyon zot pe al fer sa 
bann proze, me selman apre ki 
nou war ki bokou pa 
materyalize.  

E mon trwazyenm 
kestyon se pour bann, pour sa 
161 proze ki ou'n dir ler ou'n 
nonm bann sekter ou'n osi - 
mazorite i tant pou tourism me 
selman i annan en embargo lo 

gran lotel. Eski sa in fini ganny 
pran kont e zot pa tonm ladan 
dan sa 161? Mersi.  

 
MR SPEAKER 
Mersi Onorab. Minis?  
 
MINISTER DEVIKA VIDOT 
Mersi Mr Speaker. Onorab 
mon konpran sa ki ou pe dir 
letan ou pe koz lo 
laprouvasyon me selman mon 
kontan sezi mon osi loportinite 
pou mwan eksplike avek 
manm piblik letan zot fer 
referans avek laprouvasyon ki 
zot in gannyen avek SIB. 

Akoz souvandfwa sa 
bann dimoun i annan parmi 
zot ki pa tro ganny en 
konpran, e le moman ki zot in 
ganny sa let avek SIB zot 
krwar poudir napa ankor 
naryen pou fer, mon'n fini 
ganny tou keksoz sa i parey en 
license. 

So dan lepase nou'n vwar 
bokou sa bann keksoz e la nou 
anvi fer en fason ki nou fer sir 
sa i kler;- ki en dimoun i ganny 
en konpran ki rol SIB an term 
fasilitasyon e sipor ki zot donn 
bann biznes.  

Pou donn en pe plis 
leklersisman lo bann proze 
kote ki sitye, avek ou 
permisyon Mr Speaker, mon ti 
ava kapab demann CEO i 
annan sa bann lenformasyon 
pou li partaze.  

E zis an zeneral an pasan 
ek sa trwazyenm kestyon osi 
an sa ki konsern bann 
lenplimantasyon proze e 
mazorite ki tonm anba Sekter 
Tourizm, anliny avek room 
allocation ki anfors, zis an 
pasan avan mon pas laparol 
avek CEO, zis pou fer resorti ki 
i annan serten proze ki ou 
kategoriz lo tourism ki pa 
neseserman bann letablisman 
touristik.   

So ou pou annan ou 
bann lezot aktivite tourizm, ki 
siport sa lendistri e byensir ki 
nou pe ankouraz, nou pe 
ankouraz bann lenvestiser 
pou zot al dan bann tel aktivite 
ki kapab siport nou bann 
viziter e donn bann aktivite 
leisure bann viziter, letan zot 
vin vizit nou pei. Mersi.  
 
MR SPEAKER 
Mersi. CEO pou pran laparol.  

CEO SIB ANNE ROSETTE  
Mersi. Onorab lo kote Praslin, 
La Digue nou annan 9 proze 
ki'n pas SIB. E sa bann proze i 
pa neseserman bann gro proze 
oubyen zis proze tourism i 
across the board, ok?  

E parey Minis i dir, dan 
bann proze tourism akoz i 
bokou, se akoz nou annan 
bokou bann hire craft, bann 
proze boat charter ki fer en 
kantite sa bann proze ki pas 
kot SIB. Sanmenm sa i fer sa 
bulk tourism en pti pe pli 
bokou.  
 
MR SPEAKER 
Thank you. Klarifikasyon 
Onorab.  
 
HON CHURCHILL GILL 
Mon ti osi mansyonn Zil 
Elwanye si ti annan okenn?  
 
MR SPEAKER 
Eski ou annan okenn 
lenformasyon lo Zil Elwanye 
CEO? 

 
CEO SIB ANNE ROSETTE  
Pa dan sa dernyen 12mwan, si 
i annan ki'n pase lannen avan 
mon a fer ou ganny sa 
lenformasyon. Me pour sa 
dernyen 12mwan ki kestyon ti 
baze lo la mon napa an se 
moman.  
 
MR SPEAKER 

Thank you. Mon a pran 
siplemanter Onorab Pillay.  
 
HON SEBASTIEN PILLAY  
Mersi Mr Speaker. Prenon 
kont ki mannyer kestyon in 
ganny phrased.  

Mon ti a kontan si Minis 
ti a kapab donn nou 
lenformasyon si i annan an sa 
ki konsern foreign direct 
investment akoz nou pe koz lo 
bann proze e bokou sa bann 
proze i pou osi enkli Foreign 
Direct Investment.  

An sa ki konsern foreign 
direct investment konbyen 
oubyen ki kantite larzan pei in 
gannyen pandan sa dernyen 
12mwan?  

Eski Minis i posib pou ou 
dir nou lekel- eski i annan 
okenn nouvo sekter apard ki 
bann tradisyonnel parey 
tourizm ki'n annan okenn 
lekspresyon oubyen lentere 
pou lenvestisman direk foreign 
direct investment? Mersi Mr 
Speaker. 

 
MR SPEAKER  
Mersi Onorab. Minis? 
 
MINISTER DEVIKA VIDOT 
Mersi Mr Speaker. Onorab pou 
ou premye kestyon mon pou 
napa sa lenformasyon avek 
mwan.  
 Dezyenm parti kestyon, 
dan nouvo sekter nou'n vwar 
bokou lentere pe vini e ki 



Verbatim Report    NAS Sitting  Tuesday 16th May 2023 

 

39 

 

santralize lo servi- bann 
lakonpannyen ki anvi vin 
envestir, pou zot servi lenerzi 
renouvlab. I annan bokou 
lentere lo la.  Nou'n osi ganny 
bokou lentere me sa i pa vedir 
ki zot prize pe materyalize mon 
pe koz ou lentere bann sekter.  
 I annan osi en kantite ki 
vin lo kote medikal. Sa i en 
sekter osi ki annan bokou 
lentere ladan. Sa en pti pe lo 
bann nouvo sekter. Mersi.  
 
MR SPEAKER  
Mersi. Wi, i annan keksoz i 
pa’n reponn Onorab?  
 
HON SEBASTIEN PILLAY  
Mersi Mr Speaker. Mr Speaker 
dan son premye larepons 
Minis in dir mwan i pou napa 
sa sif an relasyon avek FDI, be 
mon ti ava ekspekte ki ler 
bann proze i ganny prezante 
koman bann project 
memorandum, i annan en kou 
asosye avek sa bann proze ki 
ganny rikorde par SIB.  
 E lefe ki kestyon in 
demann SIB pou rod en serten 
lenformasyon, nou ti devret 
kapab annan serten 
lenformasyon pou prezant ek 
Lasanble vizavi sa kote 
enportan, akoz sa i relevan 
avek reveni potansyel ki pei i 
kapab anmase. Mersi Mr 
Speaker.  
 
MR SPEAKER  

Mersi. Minis oule reazir lo la? 
In lev lanmen si non nou a 
move on.  
 
MINISTER DEVIKA VIDOT 
Yes, mon oule reazir Mr 
Speaker. Mr Speaker dan mon 
larepons mon'n fer referans 
avek en valer ki asosye avek sa 
bann proze pandan sa 12 
mwan. Mon'n fer referans avek 
anviron $2bilyon.  
 Me sa ki mon napa se, sa 
kategori si i dir foreign direct 
investment ouswa lokal akoz 
nou'n pran, kestyon in 
demann total alors mon'n 
pran tou nou'n met ansanm.  
 Alor nou bezwen fer en 
lot- pa evalyasyon me statistik 
i bezwen reganny aranze pou 
nou kapab donn ou en figure 
ki korek, pou zis FDI, foreign 
direct investment. kestyon pa'n 
demann sa kestyon in demann 
mwan total e mon'n donn en 
sonm total. Mersi.  
 
MR SPEAKER  
Mersi Minis. Nou a pas lo lot 
kestyon, Onorab Cosgrow.  
 
HON WALLACE COSGROW 
Mersi Mr Speaker. Bonzour 
Minis ek ou tim.  Minis mon pe 
anliny en pti pe avek Onorab 
Pillay. Mon pe gete si zot 
annan lenformasyon or si zot 
kapab donn nou lenformasyon 
lo sa kantite poze ki zot in koz 
lo la 160 ekek mon krwar.  

 Konbyen ladan ki 
poursantaz ki lenvestiser lokal 
e ki poursantaz ki lenvestiser 
etranze e ki zot source of 
funding? Kote zot sours zot 
funding in terms of si zot pe 
pran loan par egzanp, si zot pe 
borrow locally ouswa borrow 
enternasyonal? So si ou kapab 
donn nou en pe lenformasyon 
lo la silvouple. Mersi.  
 
MR SPEAKER  
Mersi. Minis ou adrese.  
 
MINISTER DEVIKA VIDOT 
Mersi Mr Speaker. Mr Speaker 
letan mon'n vin avek statistik 
dapre kestyon ki'n ganny 
demande mon'n vin avek set 
statistik an zeneral.  
 Si ti annan nesesite pou 
demann en pti pe pli spesifik 
then nou ti ava fer serten 
travay, me mon pa konfortab 
la pou mwan vitman donn zot 
en figure ki mon pa kapab 
konfirmen.  
 So sa 161 proze i enkli 
sorti kot lokal osi byen ki 
aletranze e sa mon kapab 
konfirmen. Mersi.  
 
MR SPEAKER  
Thank you Minis. Nou bezwen 
satisfe avek sa larepons. Ou 
annan en klarifikasyon 
Onorab Cosgrow? 
 
HON WALLACE COSGROW 

Wi Mr Speaker. Mwan mon pa 
neseserman satisfe, akoz mon 
pa krwar i akseptab. Akoz ler 
ou pe fer sa kalkilasyon ou 
bezwen annan tou sa bann 
proze devan ou e ou bezwen 
konnen poudir i annan ki sorti 
lokal e lekel ki sorti 
enternasyonal.  
 So pour mwan mon 
krwar ti devret en legzersis en 
pti pe pli aprofondir, pou ler 
Minis i vin dan Lasanble. Pou 
antisip serten kestyon 
adisyonnel. Mersi bokou Mr 
Speaker.  
 
MR SPEAKER  
Wi. Mersi pou ou komanter, 
me selman loter kestyon osi i 
bezwen viz egzakteman ki 
lenformasyon i oule dan son 
kestyon. Mersi, nou ava aret la 
pou sa kestyon e nou pou 
annan ankor enn fwa en 
sanzman zofisye. Mon pou 
remersye Ms Anne Rosette 
CEO SIB e mon swet li bonn 
kontinyasyon e bon depar.  
 
MR SPEAKER  
E madanm raporter i ava apel 
Mr Roy Collie pou antre apre 
li.  
 Byen, byenveni Mr Roy 
Collie ki CEO Industrial 
Estates Authority. E sa i pou 

kestyon limero 39 ki dan non 
Onorab Labonte. Onorab ou 
kestyon.  

HON ANDY LABONTE 
Mersi Mr Speaker. Bonzour Mr 
Speaker. Bonzour Minis ek ou 
panel tou Manm koleg Onorab 
e tou dimoun ki a lekout. 
Kestyon 39 i lir koumsa;-  
 Eski i annan okenn plan 
pou Minister demark ou 
devlop okenn nouvo sit, avek 
menm lespri Batiman Leve 
Debrouye pou ofer fasilite 
bann nouvo antreprener? 
Mersi.  
 
MR SPEAKER  
Mersi Onorab. Minis.  
 
MINISTER DEVIKA VIDOT 
Mersi Mr Speaker. Onorab pou 
reponn ou kestyon, bi e vizyon 
Minister se pour promouvwar 
bann sant mikro antrepriz 
atraver IEA. Akoz bann tel 
proze parey i fer provizyon pou 
lespas ki byensir i an gran 
demann. 
 Lefe i reste ki later i rar e 
alor sa bann sant i en fason 
kot plizyer bines i kapab 
egziste lo en sel bout later. E 
pour reponn ou kestyon an sa 
ki konsern eski i annan lezot 
sit. Wi i annan plan konkret ki 
nou pe travay lo la Onorab. E 
mon ti a kontan fer resorti a sa 
pwen ki i annan demars deza 
ki nou'n fini deklanse.  
 Me pa tou proze ki nou pe 
anvizaze ki Gouvernman pou 
antreprann. I annan en proze 
an se moman ki Gouvernman 

pe finanse, me selman nou 
pou- i pa pou parey Sant Leve 
Debrouye, me i pou plito vize 
anver bann aktivite endistriyel 
li menm savedir bann lespas 
pou garaz pou aranz bato, 
eksetera.  
 An sa ki konsern bann 
lezot sit ki nou'n idantifye, lo 
sa bann lezot sit dan atraver 
pei, sa wi i annan sa landrwa 
kot sa bann bout later kot 
nou'n idantifye, i ava annan en 
potansyel kot nou kapab 
devlop bann lezot mikro 
antrepriz.  
 Me selman prenon kont 
ki sak distrik pou annan 
diferan bezwen e nou pou 
bezwen byensir analiz bann 
demann dan sak distrik, pou 
fer sir ki nou pou pe satisfer 
demann bann distrik e 
demann ki lo lalis.  
 Pou nou fer en batiman 
egzakteman parey Leve 
Debrouye, an se moman nou 
pa pe travay strikteman lo en 
plan parey Gouvernman li 
menm. Mersi.  
 
MR SPEAKER  
Mersi. Siplemanter Onorab 
Labonte.  
 
HON ANDY LABONTE 
Mersi Mr Speaker. Mersi Minis 
pou larepons detaye. Petet en 
pti leklersisman Minister. 
 Ou'n dir poudir i annan 
bann lokasyon ki zot annan 

plan. Eski petet ou kapab 
petet nonm enn de 
spesifikman sa lokasyon? E si 
vreman ou annan en gran lalis 
bann dimoun ki pe demann 
bann tel fasilite? Mersi.  
 
MR SPEAKER  
Mersi Onorab. Minis.  
 
MINISTER DEVIKA VIDOT 
Wi, Onorab nou'n deza 
komans travay lo bann proze e 
lalis demann i bokou, vreman 
bokou. Mon lalis demann i 
annan anviron 1100 aplikan lo 
la. E byensir nou supply pou 
nou kapab asiste sa bann 
dimoun, nou pa pe kapab 
zanmen meet sa supply.  
 E nou anvi komans avek 
2 sit prensipal e sa i akoz ki 
nou anvi antreprann sa bann 
proze lo baz public private 
partnership. Savedir angaz 
Sekter Prive an vi ki nou pa 
anvi rely antyerman lo Bidze, i 
annan kontrent bidzeter e alor 
nou anvi donn loportinite osi 
Sekter Prive pou ed nou dan sa 
devlopman.  
 So nou vwar sa koman en 
win-win e i annan 2 sit 
prensipal ki nou'n idantifye 
pou nou komans avek e sa se 
Perseverance e Au Cap. Mersi.  
 
MR SPEAKER  
Mersi Minis. Bon mon a pas 
kestyon lezot Manm. Premye 
Onorab Waven William.  

 
HON WAVEN WILLIAM 
Mersi Mr Speaker. Bonzour 
Minis avek ou lekip. Minis 
mon ti a kontan demann ou, 
par lefe ki ou rekonnet ki 
Gouvernman pa kapab fer tou 
lo li menm, mon anvi konnen 
si zot in fini devlop en Scheme 
ki pou atrakte Sekter Prive 
pou zot antre e devlop sa bann 
sit?  
 E an menn tan vizavi 
bann lagreman, eski zot 
annan lentansyon revwar en 
pti pe vizavi devlopman ozordi 
e konzonktir tandans 
devlopman bann lagreman ki 
zot pe ofer? Mersi.  
 
MR SPEAKER  
Mersi Onorab. Minis.  
 
MINISTER DEVIKA VIDOT 
Mersi Mr Speaker. Onorab ou 
kapab eksplik dezyenm parti 
ou kestyon silvouple?  
 
HON WAVEN WILLIAM 
Yes. Minis i an relasyon avek 
devlopman sa bann sit e pou 
ankouraz Sekter Prive pou 
antre, eski zot pe mazin devlop 
bann Scheme par egzanp pou 
ankouraz Sekter Prive pou 
antre?  
 Akoz mon konnen poudir 
dan lepase in en pe difisil, 
akoz bann kondisyon ki'n 
ganny ofer i pa tro, tro atiran. 
E letan ou annan bann distrik 

ki pe espere e bann pti dimoun 
ki napa kapasite, so nou anvi 
konnen ki mannyer en pti pe 
sa pou ale? Mersi.  
 
MR SPEAKER  
Mersi. Minis?  
 
MINISTER DEVIKA VIDOT 
Mersi Mr Speaker. Onorab 
mon a zis pas en pti pe lo ki 
bann metod, ouswa ki bann 
fason ki nou anvi atir Sekter 
Prive pou antre dan bann 
proze parey.  
 I annan diferan opsyon ki 
nou'n diskite avek Minister 
Finans.  I annan bann opsyon 
ki dizon letan nou fer tender 
pou sa bann sit, i annan en 
lakonpannyen i kapab 
partisipe kot i pou design sa 
building i pou konstrir e i pou 
operate sa building li menm.  

Ouswa menm i annan en 
lot fason kot nou kapab antre 
ladan kot Gouvernman ki 
design e zot, zot konstrir e zot 
operate.  

Ouswa i kapab annan - 
byensir i annan serten 
kondisyon osi ki ganny atase 
kot dizon si zot pou fer en 
konstriksyon lo ground floor 
nou dir be sa ou pou lwe avek 
Gouvernman pou en to dizon 
R1 zis pou fer bann, pou 
kapab fer bann papye bann 
paperwork e apre 
Gouvernman li i kapab lwe sa.  

 Alternatively, nou kapab 
antre dan lagreman avek sa 
bann dimoun poudir be i 
annan ou pou fer sa biznes i 
annan serten keksoz spesifik 
ki nou anvi vwar dan sa bann 
batiman e alor ou pou bezwen 
abide to sa. Me selman as far 
as premye floor dezyenm floor 
sa i depan lo ou preferans.  
 So i annan diferan - 
diferan fason atraver tender ki 
ou kapab ganny sa bann 
diferan opsyon, ou ganny sa 
bann diferan nide ki bann 
dimoun prive i vin avek. E an 
se moman Gouvernman pa pe 
mazin devlop en Scheme 
spesifik pou finans sa bann 
dimoun pa ditou. 
 Sa i akoz nou'n vwar 
already poudir i annan en 
gran demann sorti kot prive, ki 
i annan dimoun zot in annan 
finansman, me later i ki en 
kontrent. So zot pare pou vin 
partisip dan bann proze parey. 
Mersi.  
 
MR SPEAKER  
Mersi Minis. Onorab Cosgrow? 
 
HON WALLACE COSGROW 
Mersi Mr Speaker. Minis an vi 
ki nou lo sa size partisipasyon 
Sekter Prive e osi sant mikro 
antrepriz.  
 Eski ou kapab konfirm 
avek nou Lasanble e avek pep 
Seselwa, si sa devlopman ki 
prive ti pou fer Beau Vallon kot 

site Regatta eski sa devlopman 
i pou kontinyen e si wi kan i 
komanse Minis? Mersi.  
 
MR SPEAKER  
Thank you Onorab. Minis.  
 
MINISTER DEVIKA VIDOT 
Mersi Mr Speaker. Mr Speaker 
sa kestyon napa naryen pou 
fer avek sa kestyon orizinal. So 
mon pa war akoz mon bezwen 
reponn. Mersi.  
 
MR SPEAKER  
Non, be mon sezi, hold on, hold 
on. mon pa tro apel detay bann 
proze selman mon sezi ki i 
napa vreman relasyon avek sit 
dan model Batiman Leve 
Debrouye.  
 E mon krwar se sa ki 
Minis pe konfirmen. Si se sa ki 
Minis pe konfirmen, mon 
satisfe avek sa repons. Mon 
satisfe avek sa repons akoz sit 
Regatta Beau Vallon i pa dan 
sa model. Mersi Onorab. Nou 
ava kontinyen.  
 
HON WALLACE COSGROW 
Mr Speaker mon kapab 
klarifye silvouple?  
 
MR SPEAKER  
Silvouple mon a pran kestyon 
Onorab Pillay.  
 
HON SEBASTIEN PILLAY  
Mersi Mr Speaker. Mr Speaker 
avan petet mon ti a kapab 

demann ou, ou gidans lo en 
pwen prosedir dan Standing 
Order. Mon konpran tre byen 
poudir en larepons ki en Minis 
in donnen pa kapab ganny 
ensiste lo la, oubyen en 
kestyon ki'n ganny refize pa 
kapab ganny ensiste lo la.  
 Me si Minis i venture pou 
donn nou en larepons, i 
bezwen kapab back son 
larepons ek facts. So mon oule 
retourn lo kestyon ki'n ganny 
demande avek Minis pou li 
kapab klarifye serten 
statement ki'n ganny fer ler in 
reponn e kestyon Onorab 
Labonte.  
 Kestyon ti pe demande si 
pou annan en lot batiman 
mikro antrepriz. So Minis in 
fer letour apre in dir pou napa 
enn parey.  
 Mon pe regard Bidze IEA 
e Bidze Departman Lendistri. 
Sa ki mon ti a kontan klarifye, 
so esansyelman vi ki sa 
kestyon pe rod lezot landrwa 
pou bann dimoun fer micro 
enterprises dan en sel sit parey 
Minis in dir, kote eski Minis 
pou ganny larzan pou finans 
sa bann proze ki in met devan 
Lasanble ozordi?  
 Akoz i dir nou i annan en 
nouvo plan e i lo plan e mon 
pa pe war sa larzan dan Bidze, 
so mon ti a kontan konnen 
kote Minis pou ganny larzan 
pou finans sa bann proze?  

 E eski Minis i kapab dir 
nou, si Gouvernman i annan 
lentansyon pou fer nouvo 
konblaz pou kre later 
adisyonnel pour ki i kapab 
donn loportinite pou bann 
dimoun fer micro enterprises. 
Mersi Mr Speaker.  
 
MR SPEAKER  
Mersi. Mon pou les Minis 
reponn kestyon, akoz mon pa 
anvi pran son plas. Me selman 
dapre ou kestyon mon ti'n 
konpran poudir Minis in dir 
lenvestisman prive ki pou 
finans bann proze, me Minis 
silvouple eklersi.  
 
MINISTER DEVIKA VIDOT 
Mr Speaker korek, sa ki ou'n 
dir i korek.  
 
MR SPEAKER  
Ou annan en lot kestyon 
Onorab? Ekout mwan bann 
Manm, zot demann kestyon ou 
bezwen fer sir ki ou kestyon i 
anliny avek sa kestyon ki'n 
demande. E si Minis pa'n vin 
avek lenformasyon ki an deor 
sa kestyon, ou bezwen 
aksepte.  
 Onorab Pillay ki ou pou 
fer klarifikasyon oubyen ou 
annan en lot kestyon?  
 
HON SEBASTIEN PILLAY  
Be mon bezwen demann li en 
klarifikasyon Mr Speaker. 
Akoz Minis ou'n dir ou pa oule 

pran son plas, me li in dir 
egzakteman parey ou'n dir.  
 
MR SPEAKER  
Me zisteman. 
 
HON SEBASTIEN PILLAY  
Which is kontrerman avek sa 
ki in dir. Mon ti a kontan met 
devan ou Mr Speaker - pa ki 
mon pe argimant ek ou, me 
avek tou respe ok.  
 Ou Speaker Lasanble 
Nasyonal mwan en Manm 
Lasanble mon pe demann li en 
kestyon e li i en Minis dan 
Gouvernman en pozisyon tre 
senior e tre enportan.  
 Si i pe vin devan 
Lasanble e bann biznesmenn 
ek bann dimoun ki pe rod 
loportinite pe ekout li i bezwen 
vin ek lenformasyon tanzib. 
Depi bomaten sa ki nou pe 
gannyen se ki i napa 
lenformasyon, i napa figures i 
pa kapab dir ou sa. So kestyon 
ki mon demann li i senp, eski 
i annan lentansyon? 
 Ok kestyon orizinal ki 
Onorab ti demande Mr 
Speaker - ou kapab aret mwan 
anytime mon pou respe ou 
lord - Me kestyon orizinal ki ti 
ganny demande i ti demann lo 
Batiman Leve Debrouye. Se 
Minis li menm ki'n al dan tou 
sa bann lezot area e i pa kapab 
zis vin fer bann statement dan 
Lasanble, san ki nou kapab 
demann li kestyon.  

 So nou oule i kapab donn 
en commitment bann dimoun 
ki pe rod posibilite pou ganny 
en landrwa, ki son Minister pe 
fer reelman e aret zis vin fer 
bann statement dan ler 
oubyen blanm Gouvernman 
avan oubyen rod sekour avek 
ou Mr Speaker. I submit Mr 
Speaker avek tou respe. Mersi.  
 

(APPLAUSE) 
 
MR SPEAKER  
Mersi. Mon remersye ou. 
Selman mon pou fer ankor en 
komanter lo la. Pwen se ki 
Minis i vin avek serten 
lenformasyon baze lo kestyon 
ki'n ganny met la, si bann 
Manm i enterese avek lezot 
kestyon spesifik finansman ki 
pa la, la met sa kestyon lo 
latab, met sa kestyon lo latab.  
  

(APPLAUSE) 
 
MR SPEAKER  
Bon, mon oule dir i annan 
serten Manm ki zanmen i 
soumet en kestyon e zot esper 
zis siplemanter pou pous-  
 

(Off-Mic) 
 
MR SPEAKER  
sa i mannyer mwan mon 
enterpret Standing Order. 
Mersi bokou. Mon a pran 
kestyon Onorab Larue. Mersi.  
 

HON FLORY LARUE 
Bonzour Mr Speaker. Mersi Mr 
Speaker. Bonzour Minis avek 
ou delegasyon. Minis lefe ki 
dan ou larepons ou'n 
mansyonnen ki i annan 
apepre 1100 dimoun e lalis i 
kontinyen ogmante pou 
demann pou later pou fer 
bann batiman en pe parey 
Batiman Leve Debrouye;  
 Eski ou kapab dir nou si 
ou Minister ansanm avek lezot 
Minister, in mazinen pou reget 
land use plan e pou refer bann 
demarkasyon ki ozordi nou 
apel li rezidansyel, me ki pres 
avek bann zone endistriyel, 
pou re kategoriz lo pou donn 
plis loportinite pou dimoun 
vann sa bann later pou kapab 
fer devlopman? Mersi.  
 
MR SPEAKER  
Mersi. Minis repons. Minis.  
  
MINISTER DEVIKA VIDOT 
Mersi Mr Speaker. Mon ti a 
kontan komanse par klarifye 
en keksoz pou Onorab.  
 Onorab ou ti pe demande 
kote larzan pou finans proze 
kot i pou sorti, ou'n demann 
sa kestyon apre ki kestyon 
presedan ki mon'n reponn 
mon'n eksplike ki mannyer sa 
bann proze pou ganny fer 
public private partnership avek 
partenarya i prive.  
 Se pour sa rezon ki mon 
pa'n deside pou mwan reponn 



Verbatim Report    NAS Sitting  Tuesday 16th May 2023 

 

47 

 

ankor parske mon ti'n fini 
eksplike. Fodre ou pli atantiv 
Onorab. Onorab pli atantiv, 
ekoute letan mon pe reponn 
bann kestyon.  
 

(APPLAUSE) 
 
MR SPEAKER  
Minis. Minis annou al lo 
kestyon Onorab Larue 
silvouple.   
  
MINISTER DEVIKA VIDOT 
Kestyon Onorab Larue an sa ki 
konsern land use plan-  
 

(Off-Mic) 
 
MR SPEAKER  
Espere. Onorab, Order please! 
Minis.  
 
MINISTER DEVIKA VIDOT 
Mersi Mr Speaker. Onorab i 
annan en plan ki pe- en travay 
ki pe ganny fer avek Planning 
Authority zisteman akoz nou 
annan kontrent lo later. E alor 
i enportan ki nou esey rod 
fason - re regard bann 
demarkasyon parey ou'n dir, 
parey ou'n fer resorti, pou 
vwar ki mannyer nou kapab 
accommodate bann aktivite 
endistriyel.  
 Mon pou donn ou en 
senp legzanp. Malgre sa 
aktivite ki la i pa directly 
related avek industrial activity, 
me selman i en aktivite ki 

siport aktivite endistriyel tel 
parey workers accommodation, 
ki pou le moman ou vwar en 
kantite pe en kantite workers 
accommodation lo later 
endistriyel.  
 E malerezman Planning 
Authority an se moman, i pa 
donnen permisyon pou en 
kontrakter dizon build en 
dormitwar kot lo later 
rezidansyel. E alor malgre i 
annan son bout later, i pa 
kapab house sa bann dimoun, 
so sa i fer en de balansman.  
 So Planning Authority, 
Minister Later pe fer en travay, 
en legzersis konzwent kot nou 
pe revwar land use plan. E 
byensir pou bann industrial 
zone osi pou nou vwar ki 
mannyer mou pou kapab re 
regard bann zone, refer zoning, 
so that bann aktivite i kapab 
marye ansanm pli byen an vi 
kontrent later. Mersi.  
 
MR SPEAKER  
Mersi. Ou ankor annan en 
point of order Onorab Pillay? 
Wi?  
 
HON SEBASTIEN PILLAY 
Mr Speaker lo mon point of 
order se ki i annan en tretman 
preferansyel ki pe ganny 
donnen dan Lasanble, pa par 
ou, me dan lafason ki kestyon 
i ganny reponn.  
 Mon Manm lo mon kote 
latab i demann kestyon Minis 

i refize reponn, Manm lo lot 
kote latab i demann kestyon ki 
an deor, la nou'n sorti lo Leve 
Debrouye nou pe koz lo 
akomodasyon pou travayer.  
 So Minis ki pa pe atantiv 
dan Lasanble! E i fer lapenn 
pou war si Minis pa pe atantiv 
dan Lasanble Mr Speaker!  
 
MR SPEAKER  
Mersi. Lo mon kote-  
 

(Off-Mic) 
 
MR SPEAKER  
Mersi. Tan i ou'n lev en Point 
of Order mon bezwen klarifye 
mon pozisyon. Mon satisfe ki 
kestyon Onorab Larue ti relye 
avek kestyon orizinal, akoz i lo 
batiman dan model Leve 
Debrouye. Minis in swazir ki 
mannyer pou fer sa repons, 
mon napa ruling lo la. Mersi.  
 Nou ava pas lo lot 
kestyon e Minis in propoze pou 
pran kestyon 40 e 41 ansanm. 
Avan nou al sa les mwan tyeke 
si nou bezwen sanz-? Non, 
nou byen. Nou byen Mr Collie 
ki reste avek nou ek PS pou 
kestyon 40 ek 41.  
 E mon ava apel bann 
Manm pou demann zot 
kestyon. Nou annord Mrs 
Clerk? 40 ek 41 wi se korek? 
Wi, donk kestyon Onorab 
Labrosse limero 40.  
 
HON RICHARD LABROSSE 

Mersi Mr Speaker. Bonzour 
ankor enn fwa tou dimoun a 
lekout. Mr Speaker kestyon 
limero 40 i comme swivan; 
 Eski Minis pour 
Lenvestisman i kapab enform 
Lasanble si i annan okenn 
plan konkret pour bann micro 
enterprises center dan pei? 
Mersi.  
 
MR SPEAKER  
Mersi. Nou korek madanm 
Clerk mannyer nou pe 
prosede? Mon war ou'n annan 
en konversasyon avek Minis, 
zis klarifye mwan? Wi korek, 
ok? Kestyon 41 Onorab 
Labonte poz ou kestyon 
silvouple.  
 
HON ANDY LABONTE 
Mersi Mr Speaker. Mr Speaker 
mon kestyon i lir koumsa 
Minis;- 
 Eski Minis i kapab donn 
Lasanble en lenvanter resan lo 
later endistriyel dan Sesel 
avek detay sekter priyoriter? 
Mersi.  
 
MR SPEAKER  
Mersi. Minis ou repons?  
 
MINISTER DEVIKA VIDOT 
Mersi Mr Speaker. Dapre 
levanter pli resan Onorab ki 
EIA in fer, i annan an tou 596 
morso later ki tonm anba 
bann zone endistriyel me 
parkont ladan i annan zis 547 

ki tonm anba ladministrasyon 
IEA li menm, sa i konpri lo 
Mahe.  
 En total 456 ki divize ant 
Providence ek Perseverance. E 
lo Praslin 91. E lo Praslin nou 
annan zis lo Zil Eve kot nou 
administre later endistriyel. 
Mersi.  
 
MR SPEAKER  
Minis ou'n reponn tou lede 
kestyon la? Eski- Minis, napa 
siplemanter alors. Onorab 
Labrosse. Sorry mon en pti pe 
konfize, Onorab Labrosse ou 
annan siplemanter? 
 
HON RICHARD LABROSSE 
Mr Speaker mon a zis re 
demann mon kestyon ankor 
en pti kou en. Kestyon- 
 

(Talking off-mic) 
 
MR SPEAKER  
Order! Order! Non, mon 
bezwen admet mon'n en pti pe 
konfize lo ki mannyer Minis- 
silvouple sa i en lord, si Minis 
in reponn tou lede kestyon, si 
repons Minis i aplik pou tou 
lede kestyon mon bezwen les li 
ek son repons.  

I pa mon rol pou mwan 
diriz son repons oubyen 
enterfer ladan. Me Onorab 
Labrosse si oule klarifikasyon 
lo ou kestyon orizinal ou 
kapab poze.  
 

HON RICHARD LABROSSE 
Mr Speaker mon krwar Minis 
in reponn kestyon Onorab 
Labonte.  
 

(laughter) 
 
MR SPEAKER  
Demann li klarifikasyon lo pou 
ou.  
 
HON RICHARD LABROSSE 
Minis mon kestyon ti 
konsernan bann micro 
enterprises dan pei, mon ti pe 
rode si zot annan en plan- 
 
MR SPEAKER  
Order! Order!  
 
HON RICHARD LABROSSE 
Aret disturb.  
 
MR SPEAKER  
Silvouple. Onorab Labrosse, 
wi.? 
 
HON RICHARD LABROSSE 
Wi Minis mon kestyon ti 
konsernan bann micro 
enterprises dan pei nou ti pe 
rode si i annan okenn plan 
konkret pou zot. Mersi.  
 
MR SPEAKER  
Mersi. Minis eski ou annan 
okenn klarifikasyon pou sa?  
 
MINISTER DEVIKA VIDOT 
Mersi Mr Speaker. Par lefe ki 
letan nou’n adres sa kestyon 

nou'n reponn kestyon 
Batiman Leve Debourye nou'n 
al en bon pe dan bann sant 
mikro enterprise dan pei mon 
pans ki en bon parti kestyon in 
ganny reponn. 
 So Mr Speaker mon ti a 
kontan atraver ou demann 
avek Onorab, si i annan okenn 
keksoz spesifik pou li ouswa 
kestyon siplemanter pou 
demann mwan an sa ki 
konsern sa, ki nou a kapab 
abord sa kestyon. E zis pou 
klarifye pou Lasanble nou ti'n 
fer en demann pou ki sa 2 
kestyon nou kapab reponn li 
ansanm.  
 So mon krwar se la ki 
konfizyon in vini e an vi ki i 
annan en Revised Order Paper, 
mon panse ki bann question 
40 should have been 39 and 41 
should have been 40. So se sa 
ki i annan konfizyon. Mersi 
bokou pou ou laplodisman 
LOTO.  
 
MR SPEAKER  
Dan sa ka eskiz nou pou sa 
ordering of questions. Onorab 
Labrosse ou annan en lot 
kestyon?  
 
HON RICHARD LABROSSE 
Yes Mr Speaker. Wi Minis mon 
ti pou annan 2 pti 
klarifikasyon pou sa kestyon.  
 Premye mon ti a kontan 
konnen par egzanp mon pou al 
direk dan mon distrik kot i 

annan enn sa micro 
enterprises, si i annan okenn 
plan konkret pou fer okenn 
renovasyon lo la, ouswa okenn 
lezot konstriksyon ouswa pou 
reorganiz li?  
 Dezyenmman kestyon ki 
mon ti ava annan lo la, i eski 
bann kriter pou ou kapab 
ganny access avek sa bann 
sant e ki bann kriter ki zot 
annan an se moman eski zot 
ankor menn Polisi avan ouswa 
zot in evalye li en pe? 
 E trwazyenm, eski ou 
annan en lalis ek ou oubyen si 
ou napa ou kapab fer nou 
gannyen apre kantite demann 
ki annan pou bann pti biznes 
ki bezwen tel fasilite? Mersi Mr 
Speaker.  
 
MR SPEAKER  
Eskiz mwan lo sa dernyen 
kestyon, pa sa ki Minis in 
reponn? In donn- Minis 
silvouple mon a les ou adres 
kestyon.  
 
MINISTER DEVIKA VIDOT 
Mersi Mr Speaker. Mon ava 
adres kestyon lo Polisi e apre 
CEO Colie i ava adres kestyon 
lo sa sant mikro antrepriz 
Plaisance. An sa ki konsern 
waiting list wi mon'n fini fer 
resorti oparavan o annan 
anviron 1100 lo waiting list.  
 Ok, lo kote Polisi Onorab 
pou evalye lekel bann dimoun 
i kapab ganny akse, i en 

keksoz ki- ki lanfaz nou pe met 
ladan going forward se regard 
bann priyorite dan distrik.  
 So ou pou vwar poudir i 
annan bokou plis 
kolaborasyon partenarya avek 
par egzanp lofis 
administrasyon distrik, ki zot 
menm zot koman reprezantan 
zot bann distrik pou regarde ki 
bann demann.  
 Akoz sa waiting list ki 
nou annan i en statistik wi me 
selman nou touzour anvi fer 
sir poudir sa proze ki nou al 
ladan i pou meet demann ki 
ban dimoun dan sa distrik li 
menm li i bezwen.  
 So nou kontan fer sir 
poudir nou refer sa legzersis, 
pou fer sir poudir letan sa 
batiman i ganny konstrir pou 
ganny dimoun ki pe espere 
pou zot servi sa bann fasilite. 
Mersi.  
 
MR SPEAKER  
Mersi. Avek sa mon pa pas lo 
siplemanter Onorab Labonte.  
 
HON ANDY LABONTE 
Mersi Mr Speaker. Minis mon 
rekonnet poudir ou'n donn en 
bon pe lenformasyon depi 
bomaten. So petet en pti 
leklersisman akoz presedan 
ou'n fer konpran poudir ou 
annan 456 lo Mahe avek 91 lo 
Praslin si mon byen ki fer en 
total 547. Ou'n osi dir ki apart 
batiman parey Leve Debrouye, 

me i annan bann lezot sit ki pe 
ganny deside parey bann 
landrwa mekanisyen and so 
on.  
 So eski i annan serten 
biznes spesifik - parey dizon 
en dimoun i deside pou li antre 
dan mekanisyen i apply pou 
later, eski i annan bann sekter 
partikilye ki li i ganny gete 
koman priyorite konpare avek 
lezot? 
  Apre en lot pti 
leklersisman Minis ler ou'n 
koz lo levanter later 
endistriyel, petet si ou ti kapab 
dir ek nou- mon konnen 
oparavan ankor enn fwa ou’n 
dir poudir kantite dimoun ki'n 
annan ki'n apply, e kantite ki 
pe espere. 
 E nou konnen poudir 
dan lepase i annan bokou 
dimoun ki'n ganny allocate 
avek later ou bann landrwa, 
me zot pa pe servi la i parey i 
merit ete e nou konnen 
difikilte ki ou gannyen akoz 
later in mal ganny zere dan 
lepase. 
 So ou kapab donn en 
lenformasyon si oule, enn 
detaye si zot pe mazin pou zot 
re travay re war sa bann 
kontra si i annan en posibilite 
fer sa oubyen non? Mersi 
Minister.  
 
MR SPEAKER  
Wi Minis. Mon a les kestyon 
pou ou.  

MINISTER DEVIKA VIDOT 
Mersi Mr Speaker. Onorab an 
sa ki konsern bann alokasyon 
later, ouswa vreman vizyon 
Gouvernman ouswa bi 
Gouvernman pou siport 
alokasyon later.  
 Wi i annan en kantite 
demann pou bann aktivite 
parey garaz e par egzanp pou 
aranz bato eksetera. E byensir 
sa i bann aktivite endistriyel e 
sa i reste touzour an demann. 
Me nou anvi met en pe plis 
lanfaz osi lo bann aktivite 
manufacturing par egzanp, ki li 
osi i bezwen ganny 
accommodate dan en landrwa 
endistriyel.  
 Avek bi Gouvernman pou 
bouz dan ankouraz dimoun 
pou fer import substitution, 
pou ankouraz prodiksyon 
lokal, pou ankouraz valer 
azoute, sa i bann keksoz i 
bann aktivite ki nou anvi 
ankouraze. So i pou annan en 
eleman kot en eleman sipor si 
oule ki Gouvernman pou 
donnen pou bann aktivite 
parey.  
 Me sa bann lezot aktivite 
endistriyel, sa i bann support 
services ki vreman enportan 
zot osi e i reste touzour an 
demann, garaz, mekanik e 
bann repair shops, eksetera.  

I osi annan waste 
management ki i en keksoz ki 
nou anvi met lanfaz lo la kot, 

par egzanp si i annan bann 
aktivite kot dimoun i anvi fer 
resiklaz pou retir bann dizon 
plastik parey lanvironnman lo 
landfill eksetera, pou refer li 
dan en fason e si osi posib pou 
fer bann lezot aktivite 
ekonomik avek sa osi i bann 
aktivite ki nou anvi siporte.  
 An sa ki konsern bann 
morso later ki'n ganny donnen 
dan lepase, e malerezman i 
annan bann lagreman Legal 
ki'n antase avek sa bann 
alokasyon. Savedir sa bann 
dimoun zot in ganny zot en 
lease agreement. Me travay ki 
nou pe fer la se ki si par 
egzanp sa dimoun i pa pe 
respekte provizyon son lease 
agreement, i annan en 
provizyon dan lease agreement 
ki dir poudir ou pe bezwen 
devlop ou later dan en tel dele 
letan. Si zot pa pe kapab fer li 
alor Lotorite IEA i pe fer 
demars pou kapab kennsel sa 
lease agreement e retourn sa 
later avek Gouvernman.  
 Me tousala i en prosesis, 
i en prosesis legal ki i pran 
letan. So wi i annan keksoz ki 
nou pe fer pou nou kapab re 
ganny back sa bann later. 
Mersi.  
 
MR SPEAKER  
Mersi. Klarifikasyon Onorab. 
Wi.  
 
HON ANDY LABONTE 

Mersi Mr Speaker. Minis 
ankor enn fwa mersi pou ou 
larepons. Zis pou vin en pe pli 
spesifik, dizon parey 
Perseverance ler ou'n donn ou 
larepons ou'n dir ki 
Perseverance partikilyerman, i 
annan sa landrwa kot bann 
dimoun ki pe fer bann zafer 
bato ki pe travay lo semen.  

Eski i annan en plan pou 
relocate sa bann dimoun 
oubyen petet pou formaliz zot 
sa ki zot pe fer laba? 

Apre in regards to parey 
leve debrouye ankor enn fwa 
ki nou bezwen retourn lo la, 
malgre petet ki LOTO pa ti pe 
vreman ekoute ler ou ti pe 
donn ou larepons.  
 
MR SPEAKER  
Poz ou kestyon.  
 
HON ANDY LABONTE 
In regards to parey sa building 
menm li in donn plizoumwen 
pou ler bann dimoun pe lans 
dan biznes.  
 Me nou war poudir i 
annan dimoun zot in komanse 
me selman zot zis kontinyen 
grandi i grosi, me bann ki 
prezan ape lanse zot pa pe war 
zot pe ganny sa landrwa pou 
zot komans zot biznes, eski i 
annan en lespri pou revwar 
tousala?  
 
MR SPEAKER  

Mersi. Onorab Pillay. Onorab 
Labonte ti out of order pou 
mansyonn ou e pou dir ou 
keksoz lo la. Silvouple les sa 
pase, mon'n met sa a son 
latansyon ki i napa okenn 
referans pou fer avek ki 
mannyer ou'n ekoute. 
Silvouple mersi. Ou annan en 
lot pwen?  
 
HON SEBASTIEN PILLAY  
Mr Speaker mon demande ki 
ou call li out of order ler i fer sa 

statement.  
 
MR SPEAKER  
Wi. I out of order!  
 
 
HON FLORY LARUE 

 (Off-Mic) 
 
HON SEBASTIEN PILLAY  
Mr Speaker eski Onorab Larue 
i kapab relax son lekor dan 
Lasanble silvouple?  
 
MR SPEAKER  
Order please! Onorab Pillay i ti 
out of order. Onorab Labonte 
met ou lanmen anba. Minis –  
 

(Interruption) 
 
MR SPEAKER  
Ou napa laparol-ou napa 
laparol!  
 Minis silvouple fotespere 
ou'n nobou sezi kestyon apre 

sa bann enteripsyon. Silvouple 
ou repons.  
 
MINISTER DEVIKA VIDOT 
Mersi Mr Speaker. Onorab an 
sa ki konsern Polisi mon pou 
al en pti pe direk lo Polisi, kwa 
ki nou pe fer esansyelman? 
Parey ou'n dir i annan bokou 
sa bann dimoun ki zot ganny 
sa loportinite apre zot reste 
dan sa lokasyon pou bokou 
lannen. Me par kont i annan 
bokou zot osi ki malgre rent i 
pa vreman o, i vreman 
subsidize, zot osi zot pa onor 
zot lagreman e zot end up drwa 

IEA bokou aryeraz. Zot pa fulfil 
zot bann lobligasyon.  

E sa in pous nou en pti 
pe pou nou zisteman revwar 
Polisi pou regarde eski nou 
pou donn zot en dele letan ki 
mannyer sa bann keksoz pou 
marse.  

Me selman mon krwar 
nou bezwen osi realize poudir 
i annan en kontrent lespas e 
alor sa osi i bezwen- nou 
bezwen konsidere, nou 
bezwen alor annan diferan kad 
pou cater pou diferan kalite 
keksoz.  

So, i en konversasyon ki 
nou ankor pe fer i ankor an 
diskisyon. Me mon konpran sa 
ki ou pe dir, nou pran li an 
konsiderasyon me nou pa 
ankor sorti avek okenn keksoz 
konkret lo la. Mersi.  
 

MR SPEAKER  
Mersi Minis. Pou nou sey fini 
sa seri lo sa kestyon, lo sa 2 
kestyon annord, mon oule 
rapel bann Manm ki pe al 
demann kestyon i annan 2 
size ki'n ganny leve, enn se 
plan pou micro enterprises 
center e 2, se levanter lo later 
endistriyel. Silvouple gard zot 
kestyon lo la. Onorab 
Samynadin.  
 
HON KELLY SAMYNADIN 
Mersi Mr Speaker. Bonzour 
Minis avek ou delegasyon. Mr 
Speaker vi ki kestyon pe met 
lanfaz lo later endistriyel avek 
detay sekter priyoriter, e vi ki 
Au Cap ek Perseverance ti'n 
ganny dezinyen koman sa 2 
distrik ki pou annan sa proze 
pilot One District One Project.  
 Mon ti a kontan konn vi 
ki Au Cap pa ti ankor- napa 
okenn travay survey ki ti'n 
komans ganny fer lo la dapre 
lannen pase, letan zot ti'n vin 
Lasanble. 
 Mon ti a kontan konnen 
ki zistans travay survey in 
arive lo sa later ki'n ganny 
dezinyen pou One District One 
Project? 

E answit en pe detay lo 
piblikasyon sa expression of 
interest ki Minis ti'n met lanfaz 
lo la lannen pase dan 
Lasanble? Mersi.  
 
MR SPEAKER  

Minis repons.  
 
MINISTER DEVIKA VIDOT 
Mersi Mr Speaker. Onorab pou 
Au Cap survey in konplete. 
Pou Perseverance nou'n ganny 
pa mal retar lo la a e nou'n 
ganny nou en drawings 
provizyonnel zis semenn pase 
ok, date le 10 Me. So sa prezan 
pou permet nou pou nou 
finaliz piblikasyon tender.  
 So nou lo nou kote nou'n 
fini fer la mazorite ki nou 
kapab, me i annan serten 
keksoz ki survey i bezwen 
donn nou, pou nou kapab met 
dan sa bann dokimantasyon 
nou pou kapab pibliy tender. 
So la sa i ava permet nou pou 
nou fer sa. Mersi.  
 
MR SPEAKER  
Mersi Minis. Onorab Cosgrow?  
 
HON WALLACE COSGROW 
Mersi Mr Speaker. Mr Speaker 
mon siplemanter i plizoumwen 
lo kestyon Onorab Labrosse. 
An sa ki konsern sit mikro 
antrepriz.  

Eski Minis i kapab dir 
nou, si i dan plan 
Gouvernman ouswa petet en 
devloper prive pou devlop 
fasilite mikro antrepriz pour 
bann biznes mikro antrepriz 
Beau Vallon kot sant Regatta i 
abitye fer silvouple? Mersi Mr 
Speaker.  
 

MR SPEAKER  
Ok, Minis eski sa pwen sant 
mikro antrepriz.  
 
MINISTER DEVIKA VIDOT 
Mersi Mr Speaker. Onorab 
napa dan plan pou Beau 
Vallon napa provizyon pou en 
sant mikro antrepriz la bor 
lanmer Beau Vallon. Mersi.  
 
MR SPEAKER  
Thank you. Onorab Aglae ti'n 
lev lanmen? Wi.  
 
HON EGBERT AGLAE 
Yes. Mersi Mr Speaker. Minis 
si mon rapel tre byen 2021 
dezyenm semester, mon ti 
demann ou en kestyon similer 
lo size bann sant mikro 
antrepriz.  
 Sa ki mon ti a kontan 
konnen an relasyon ek en 
progranm finans, eski ou 
Minister atraver ou 
Gouvernman zot annan en 
progranm finans? Akoz a sa 
moman letan ou i fer resorti 
poudir napa larzan, ok?. So 
eski zot annan en progranm 
finans pou kapab fer sa bann 
proze ki zot pe mansyonnen? 
 E dezyenmman eski zot 
pe retourn back osi avek sa 
bann pti envestiser ki tonm 
dan sa kategori? Akoz sa ki 
mon okouran diskisyon 
meeting ti ganny fer, be i paret 
mwan ki la sa bann sant 



Verbatim Report    NAS Sitting  Tuesday 16th May 2023 

 

56 

 

menm si plan ti'n fini ganny 
fer pa pou ganny fer.  

Mon ti a kontan demande 
eski zot pe retourn back pou al 
dir sa bann dimoun, vwala 
nou pa pou fer parey nou ti 
ganny promet pou fer e vwala 
ki nou pe ofer zot ozordi? 
Mersi.  
 
MR SPEAKER  
Mersi. Minis.  
 
MINISTER DEVIKA VIDOT 
Mersi Mr Speaker. Mon ti a 
kontan demann Onorab 
klarifikasyon lo dezyenm parti 
son kestyon. Me selman mon a 
zis reponn premye parti, an sa 
ki konsern parti finansman. 
Onorab in demann mwan lo 
fason finansman.  
 So parey mon'n eksplike 
pli boner, fason finansman 
pou sa bann mikro antrepriz, 
nou pe angaz Sekter Prive 
ladan, alor nou pa pe servi 
opsyon fer sa bann proze anba 
Bidze direk, me plito servi 
Sekter Prive pou zot 
antreprann sa bann proze 
avek lasistans ouswa avek 
langazman Sekter Piblik. 
Mersi.  
 
MR SPEAKER  
Mersi. Onorab ou a klarifye ou 
dezyenm pwen.  
 
HON EGBERT AGLAE 

Mr Speaker avan mon klarifye 
mon dezyenm pwen, i vedir ki 
i pou annan bokou sa bann pti 
envestiser pli ganny kit ater. 
Akoz si ou pe met Sekter Prive 
la napa garanti ki pou annan 
ki pou benefisye Mr Speaker. 
Mon pou kit sa 
koumsanmenm.  
 Me mon lot pwen sete 
diskisyon e plan ki ti ganny 
fer. Ok ti koman avek 
ladministrasyon avan ki'n 
dekoul avek Gouvernman 
dizour anba sa menm 
Minister.  

So sa ki mwan mon anvi 
konnen Minis, tou sa bann 
travay, diskisyon ki'n ganny 
fer, plan osi ki'n ganny fer, sit 
ki'n demarke kot i konsern lo 
nivo sirtou distrik, ki vedir ki 
sa ki mon anvi tande pa pou 
ganny fer pa pou materyalize 
sa mannyer ou pe fer mon 
konpran Minis, pou tonm dan 
delo sa? Mersi.  
 
MR SPEAKER  
Mersi. Minis ou annan 
repons?  
 
MINISTER DEVIKA VIDOT 
Wi. Mersi Mr Speaker. Ok, pou 
mwan reponn Onorab sa ki 
pou arive la se ki oparavan sa 
bann plan ki dapre sa ki 
mon'n vwar ti en bann plan ti 
pou fer bann batiman - si mon 
kapab servi sa term - en pe 
gran dyoz.  

Ti pou annan bann gro, 
gro batiman ki mon pa asire si 
- e ti annan bann dout lo 
whether sa bann batiman ti 
pou aktyelman deservi sa 
purpose.  

Savedir diferans ki ou 
pou vwar la, se ki diskisyon 
byensir ki nou pou fer e ki pe 
ganny fer e ki'n ganny fer pou 
serten, se ki nou fer en keksoz 
ki realis – ki realistik;- savedir 
en keksoz ki pou aktyelman 
deservi la kominote. So vwala 
Onorab. Mersi.  
 
MR SPEAKER  
Mersi. Onorab Pillay ou ti'n lev 
lanmen pou kestyon ou? 
 
 
HON SEBASTIEN PILLAY 
Wi. Mersi Mr Speaker. Mersi 
Minis pou ou bann larepons 
ziska la ki ou pe donnen. Mr 
Speaker ler mon pe regard 
Bidze, provizyon financing, 
total financing pou IEA i 2023, 
2025 i sipoze around 108.2 
milyon si mon pa tronpe.  
 Prezan dan sa 108.2 
milyon, budget for 2023 i 47.7 
milyon. Ladan mon pa pe war 
bokou larzan pou enterprise, 
that is why ki Minis pe koz lo 
PPP. Now, ler Minis pe koz lo 
PPP, eski ou kapab eksplik 
nou lo sa public private 
partnership ki ou pe koz lo la, 
lo ki baz ki sa bann lagreman 
pou ganny drafted, par lefe ki 

nou napa Lezislasyon ki sipoze 
gid public private partnership 
agreements Sesel. Zisteman 
pou asire ki sa ki Onorab 
Aglae pe dir pa arive, kot ler en 
envestiser ki annan larzan i 
devlop sa landrwa. Sa 
loportinite pa vin zis pou 
serten, me i vin pou sa ki bann 
Minister i vin i anvizaze 
antreprann? 

 E dezyenmman Mr 
Speaker, mon ti a kontan ki 
Minis i klarifye, letan mon ti 
demann ou en PNQ regarding 
sit Regatta ou ti mansyonn 
serten devlopman ki pou al ver 
bann micro enterprises dan sa 
landrwa or bann antrepriz dan 
sa landrwa sirtou bann food 
vendors eksetera, ki sipoze 
ganny fer par Laxmanbhai 
koman en donasyon en 
building.  
 So, eski sa e la Minis ou 
ki ti dir dan verbatim. So, eski 
sa i materyalize oubyen pa pou 
materyalize? Vi ki ou’n dir 
avek Onorab Cosgrow pou 
napa, oubyen ou ti pe dir li 
pou napa sa mikro antrepriz, 
me sa enn i still on. Zis pou 
klarifye Mr Speaker akoz pou 
nou fer sir nou annan 
lenformasyon korek. Mersi. 
 
MR SPEAKER 
Mersi. Minis? 
 
MINISTER DEVIKA VIDOT 

Mersi Mr Speaker. Mon a 
komans avek sa enn dernyen 
anvi ki Onorab Leader 
Lopozisyon i vreman enterese 
lo la. Proze pou Beau Vallon i 
still on, me napa okenn plan 
mikro antrepriz Beau Vallon.  
 An sa ki konsern Bidze, 
Onorab si ou regard byen dan 
Bidze 2023 i annan provizyon 
pou en mikro antrepriz, e i 
annan en larzan 25 milyon 
ki’n ganny met a kote pou sa. 
So, parey mon’n fer resorti pli 
boner i annan en sant mikro 
antrepriz ki Gouvernman pe 
finanse. Me leres se sa ki nou 
pe al antre dan public private 
partnership e sa i sa model pou 
nou angaz sekter prive.  
 Tousala i dan lespri 
private sector growth - siport 
private sector growth osi. An sa 
ki konsern ki mannyer nou 
pou met sa bann lagreman, 
dan en lankadreman anvi ki i 
napa en Lalwa ki siport sa. 
 Bon, pou bokou lannen 
pou bokou mwan ok, letan 
nou ti komans fer sa proze 
nou’n ganny retar akoz ti napa 
sa PPP law e alor apre ki 
Minister in kontinyelman 
angaze avek Minister Finans, 
nou’n agree pou dir nou a 
komans avek sa bann proze. 
Me se pou sa rezon ki nou pe 
fer li lo labaz pilot e nou pe 
komans ek 2. 
 E la avek sipor POU, 
Minister Finans nou pou servi 

sa 2 pou nou vwar zisteman ki 
mannyer nou pou fer sa 
depoze. Akoz Onorab si nou 
esper Lalwa nou pa pou 
zanmen demare avek sa bann 
proze, nou’n eseye esper Lalwa 
me i pe tro tarde.  
 E alor Minister in pouse 
in dir annou esey komans 
avek 1 touzour, e la zot in 
agree nou pou komans avek 2. 
Me nou pou servi li dan en 
fason kot i ava en model ki nou 
pou kapab servi pou nou 
kapab enplimant dan bann 
lezot distrik. Mersi. 
 
MR SPEAKER 
Nou a termin avek 
klarifikasyon silvouple 
Onorab. 
 
HON SEBASTIEN PILLAY 
Mersi. Mersi Mr Speaker. Mr 
Speaker dan sa 25 milyon ki 
Minis in koze, nou pe koz sa 
marine and auto industrial 
park. Pou le moman konbyen 
larzan ki’n ganny depanse dan 
sa R25milyon an relasyon 
avek sa marine and auto 
industrial park. Mersi Mr 
Speaker.  
 
MR SPEAKER 
Mon pa tro war sa i en 
klarifikasyon. Ou pe vreman 
pous prosedir en pe lwen. 
Minis eski ou annan en repons 
ou kapab donnen vitman? 

MINISTER DEVIKA VIDOT 
Mersi Mr Speaker. Mr Speaker 
pou le moman sa proze i pe al 
lo tender, savedir nou pa 
ankor fer peyman anba sa vot. 
Mersi.  
 
MR SPEAKER 
Mersi nou a termin la pou sa 
kestyon. Mon remarke ki nou 
pa bezwen Mr Collie pou 
kestyon swivan, donk si i ti a 
kontan fer son depar i annan 
lot louvraz. Mon a remersi li e 
bonn kontinyasyon. 
 Bon, swivan kestyon 
limero 42, Onorab Gervais 
Henrie. 
 
HON GERVAIS HENRIE 
Mersi Mr Speaker. Mon ava dir 
bonzour tou dimoun and Mr 
Speaker, before I ask my 
question I just want to welcome 
small delegation in the gallery - 
that’s my sister and my 
nephew and his partner who’s 
visiting from the UK. Welcome 
to the National Assembly. 
 Kestyon 42 i lir koumsa, 
eski Minis pou Lantreprenarya 
i kapab eksplik nou Lasanble, 
benefis ki pei pe anvizaze 
gannyen a lonterm atraver 
lenvestisman e nou 
partisipasyon dan 
konpetisyon robotik 
enternasyonal anyelman? 
Mersi.  
 
MR SPEAKER  

Mersi Onorab. Minis? 
 
MINISTER DEVIKA VIDOT 
Mersi Mr Speaker. Misyon 
bann organizater sa 
konpetisyon robotik FIRST 
Global se pou enspir 
leadership e linovasyon dan 
bann zenn atraver lemonn pa 
devlop zot kapasite dan 
ledikasyon, lasyans, teknolozi, 
enzenyer e matematik.  
 Sa progranm i baze lo 
prensip ki pa anrisi 
kominikasyon e korperasyon 
atraver diferan kiltir parmi 
bann zenn, an servan bann 
size ki mon’n mansyonnen 
lasyans, teknolozi, enzenyer, 
matematik, pou zot kapab 
devlop zot kapasite dan en 
fason kolektiv. 
 Evantyelman atraver 
preparasyon ek partisipasyon 
dan bann tel konpetisyon, sa 
bann zenn i kapab devlop 
bann konpetans ki zot 
gannyen dan sa bann 
konpetisyon e zot kapab met li 
an aplikasyon dan letan lekol 
e byensir pli tar dan lefitir dan 
zot karyer. 
 Lespri i osi baze lo lenpak 
ki sa bann konpetisyon - e la 
mon anvi fer referans avek 
bann lezot konpetisyon ki 
divizyon i siporte, napa zis sa 
enn i annan plizyer ankor. E ki 
mannyer sa bann konpetisyon 
i motiv sa bann zenn pou 
devlop zot skill konpetitiv. E 

prensipalman la nou pe koz 
osi dan domenn lasyans.  
 Parey nou bezwen 
aprann osi tou resaman i 
annan bann lezot konpetisyon 
ki pe ganny antreprann. I 
annan enn tou resaman the 
Hackathon ki pe ganny 
deroule kot bann zenn pe 
ganny demande pou zot vin 
ansanm pou kre en app.  
 E byensir sa bann tel 
konpetisyon i ede pou 
stimulate bann skills avek sa 
bann zanfan, fer zot vin pli 
inovativ. E an fezan sa parey 
pou agree Onorab, letan ou 
devlop ou en lespri konpetitiv, 
ou vin pli determinen pou 
kree. 
 Ou pli determinen pou 
ou fer en keksoz diferan, 
parski byensir ou anvi fer en 
keksoz ki ou pe depas nivo ou 
bann konpetiter. E byensir sa 
i devlop en lespri, en kiltir 
linovasyon dan sa bann 
zanfan a en tre zenn-az.   
 E byensir sa i devlop en 
lespri en kiltir linovasyon dan 
sa bann zanfan a en tre zenn-
az. E byensir sa i form en labaz 
fantastik pou devlop 
lantreprenarya dan sa bann 
zenn. An plis ki sa anliny avek 
stratezi Gouvernman pou 
devlop lekonomi nimerik, mon 
Minister i annan en rol kle 
ladan parey ou okouran pou 
nou siport devlopman sa 
sekter. 

 An servan sa bann tel 
konpetisyon nou pe ede senm 
legren ouswa nou pe ede 
enspir sa bann zenn avek 
lespwar ki zot ava devlope en 
lentere dan sa domenn. E zot 
a kapab byensir devlop zot en 
kiltir lantreprenarya e vin 
bann antreprener demen. 
 So, lide sa konpetisyon e 
an prometan plis konpetisyon 
avek sipor Minister 
Ledikasyon, nou anvi war ki 
bokou plis zenn i vin angaze 
dan sa bann tel aktivite e dan 
sa bann size, lasyans, 
teknolozi, matematik. 
 Nou anvi vwar ki bokou 
plis zenn i vin angaze dan sa 
bann tel aktivite e dan sa bann 
size lasyans, teknolozi, 
matematik. Nou anvi 
promouvwar Sekter Nimerik. 
Sekter Nimerik i enn ki pou 
anmenn bokou rannman pou 
pei, pou kre bokou larises e 
alor nou anvi ankouraz bann 
zenn pou zot pran en karyer 
dan sa sekter. 
 E sa i pou fer ki zot pou 
kapab sorti avek bann, bann 
lanplwa kot ki highly skilled, 
highly paid zot pou kapab kre 
bokou larises. E byensir mon 
Minister nou bi se ki demen 
zot osi zot antre dan zot prop 
biznes e ki la zot ava kapab zot 
menm osi kre lanplwa pou 
bann lezot dan sa domenn. 
 An menm tan Onorab, 
nou partisipasyon i ede pou ki 

Sesel i ganny rekonnet atraver 
lemonn pou son progranm 
ledikasyon STEM. I fer 6an 
deza ki Sesel pe partisip dan 
sa konpetisyon robotik e nou ti 
a kontan sezi loportinite pou 
nou remersye Mr Estico - Mr 
Xavier Estico in pran son 
retret sa lannen, me in 
touzour la e in siport bann 
zenn dan sa konpetisyon. Nou 
remersye li bokou pou son 
kontribisyon e mon garanti ki 
i pou kontinyelman reste en 
mentor pou sa bann zanfan 
dan bann konpetisyon ki pou 
swiv. Mersi. 
 
MR SPEAKER 
Thank you, Minis. ou annan 
siplemanter Onorab Henrie? 
Silvouple. 
 
HON GERVAIS HENRIE 
Mersi Mr Speaker. E mon 
krwar nou ava zwenn Minis lo 
lapar caucus nou osi pou 
felisit Mr Estico pou sa 
devosyon ki in mete dan sa 
progranm. E osi felisit bann 
zenn Seselwa ki’n partisipe o 
kour sa 6 konpetisyon, akoz 
nou’n vwar ki mannyer zot 
ranking in monte e nou a dir 
zot keep up the good work.  

Mon premye kestyon, 
zisteman Minis in dir ki 
atraver sa progranm nou le kre 
en baz e kestyon la se ki 
refleksyon ki pe ganny fer pou 

atir plis zenn pou partisip dan 
sa progranm? 

 Parske nou vwar poudir 
i annan en group, i annan 
bann dimoun dan sa group ki 
kontinyelman repete zot 
partisipasyon, me nou fer sir 
ki sa lentere sirtou, sirtou dan 
Lekol Leta kot tou bann 
zanfan i partisipe e yer mon 
koleg Onorab Arissol ti pe 
donn mwan legzanp science 
fair ki mannyer zanfan ti 
annan gran lentere ladan. 
Bann zanfan dan Lekol Leta 
pou zot war en lentere dan sa 
zafer la. Premye, alor ki plan ki 
nou pe ankouraz plis zenn?   

Dezyenm kestyon i vin lo 
- akoz enn bann retonbe 
partisipasyon bann zenn dan 
sa progranm - i devlop zot 
lespri dan en fason pou analiz 
bann sirkonstans an term 
teknolozi, linovasyon, lasyans. 
E ki alor zot kapab osi devlop 
bann lentere dan bann lezot 
sekter par egzanp Lagrikiltir, 
Kominikasyon, Sanzman 
Klima, kwa ankor ki nou 
kapab fer pou, pou elarzi li 
sorti dan robot spesifik me al 
dan bann lezot sekter ki nou 
osi bezwen linovasyon ek 
lasyans. Mersi.  
 
MR SPEAKER  
Mersi Onorab. Minis. 
 
MINISTER DEVIKA VIDOT 

Mersi Mr Speaker. Onorab pou 
atir bann zenn, bon zis dabor 
mon ava eksplike poudir sa 
bann konpetisyon nou sirkile 
avek Minister Ledikasyon. 
Savedir Minister Ledikasyon i 
swazir bann zanfan dan lekol 
pou zot partisip dan sa bann 
konpetisyon. Me mon dakor 
avek ou e sa i en keksoz ki nou 
pe travay etrwatman avek 
Minister Ledikasyon pou fer, 
pou nou kapab atir plis zenn 
nou bezwen fer keksoz en pe 
pli diferan. 
 Pou le moman sa 
konpetisyon i ganny partisipe 
par bann zenn ki pe partisip 
dan bann extra-curricular 
activities, savedir dan bann 
klib apre lekol - apre letan 
lekol. E sa ki i fer ki en kantite 
zenn pa swa zot pa ganny 
loportinite pou zot partisipe, 
ouswa zot pa kapab partisipe 
akoz zot annan lezot 
lobligasyon apre lekol. 
 E alor ki nou anvi fer, se 
rod en fason pou enkorpor sa 
bann konpetisyon pandan dan 
curriculum li menm, ki zot a 
kapab aprann li zot a kapab 
fer partisip dan sa 
konpetisyon, ouswa travay lo 
zot bann proze ki pou al ver sa 
bann konpetisyon dan letan 
lekol li menm. So, sa nou’n 

fini, nou’n fini angaz avek 
Minister Ledikasyon pou nou 
kapab enkorpore. 

 An sa ki konsern robotic, 
e ki mannyer nou fer li aplik 
dan bann lezot sekter? Bon, se 
pou sa rezon par egzanp si ou 
regard sa bann konpetisyon 
laplipar ditan i fer lanfaz i fer 
referans avek devlop en sekter. 
Par egzanp lannen pase, ti 
annan en konpetisyon spesifik 
ki ti fer referans avek ki 
mannyer ou pou entrodwir 
teknolozi ki pou ede avek 
lenerzi renouvlab, sa i pou 
promouvwar lenerzi 
renouvlab. 
 So, sa bann konpetisyon 
letan i fer, i avek lespri ki i pou 
fer sa bann zanfan travay lo ki 
mannyer demen zot pou 
kapab ede dan devlopman 
socio economic pei. So, se pou 
sa rezon ki sa bann 
konpetisyon i vreman 
enportan, i vreman enportan e 
sitan enportan ki mwan mon 
pou personnelman krwar i 
bezwen ganny antreprann dan 
sa mainstream - mainstream 
Education Curriculum. 
 Me selman mon krwar 
poudir zis par sa ganny sa 
exposure en zanfan ganny sa 
exposure dan sa bann 
konpetisyon i ed zot pou 
kapab demen met sa bann 
keksoz an aplikasyon. So, zot 
kapab ganny bann skills ki 
fondamantal e sa demen i ed 
zot fasilman kapab entegre 
dan si Sekter Lagrikiltir ou 
dan kominikasyon e zis zot 

apply sa bann basic skills ki 
zot in aprann. 
 E pa oubliye osi i annan 
eleman financial services ki 
vin avek ler ou pe mazin 
domenn nimerik, Sekter 
Lekonomi Nimerik. Financial 
services osi i en konponan ki i 
annan bokou, bokou 
potansyel e i osi annan bann 
support services ki pou ganny 
kree letan nou al ver sa bann 
nou devlop sa bann sekter. 
 Dizon par egzanp 
cybersecurity, so la ankor i 
bann keksoz lo kote auditing, 
lo kote kontabilite. So, i pou 
annan bann lezot eleman ki 
letan nou pe pouse pou nou 
devlop sa sekter i pou annan 
bann diferan konponan 
lentegrasyon ki ou pou vwar 
bann Sekter Tradisyonnel. I 
pou kre loportinite dan sa 
bann Sekter Tradisyonnel pou 
li kapab siport sa main sector 
li menm. Mersi. 
 
MR SPEAKER 
Mersi Minis. ou ti annan? Ok, 
mon okouran ki Bills 
Committee sipoze rankontre 
pandan peryod lunch break. 
Mon a pran kestyon Leader 
Lopozisyon e nou pou termin 
avek la.  
 
HON SEBASTIEN PILLAY 
Mersi Mr Speaker. Mr Speaker 
lo mon par mon pou felisit 
travay ki Mr Estico in fer.  E ler 

i ti komanse pa tou dimoun ki 
ti krwar dan sa ki pe ganny fer. 
E mon kontan vwar ki menm 
lo lot kote latab mon bann 
koleg ki ti vreman difisil ler 
bann Bidze NISTIE ti pe pase 
dan lepase, in apresye travay 
ki’n ganny fer. 
 Sa ki mon ti a kontan 
demann Minis, enn bann 
lavansman ki pe arive par 
egzanp se lentegrasyon 
sistenm en digital en AI dan 
Smart City concept. E tousala i 
vin avek bann devlopman 
teknolozi e i annan pei ki’n 
deza fini komans fer, al dan sa 
direksyon.  
 An relasyon avek sa ki 
nou pe fer la, eski ou pe 
anvizaze ki ou Minister pou 
komans rod serten partenarya 
avek bann lantrepriz 
enternasyonal atraver bann 
Gouvernman ki friendly ek 
nou, pou nou kapab ganny 
serten lavantaz teknik ki ava 
permet nou arive enkorpor sa 
bann teknolozi dan sa ki dan 
nou sistenm ozordi?   
 Kot par egzanp menm kot 
ou servi ou telefonn pou fer 
tou ou peyman. Eski sa i bann 
keksoz ki ou Minister pe 
travay lo la? E pli spesifikman 
an relasyon ek sa robotic 
competition, ki mannyer nou 
entegre li par egzanp ek bann 
size niche ki pou nou par 
egzanp bann size proteksyon 
lanvironnman.  

 E ki mannyer ou kapab 
fer bann zenn vin en pe pli 
aktiv avek sa? Eski zot annan 
en progranm ki zot in travay lo 
la dan en fason en pe pli 
konpreansif? Mersi Mr 
Speaker. 
 
MR SPEAKER 
Mersi Onorab. Minis? 
 
MINISTER DEVIKA VIDOT 
Mersi Mr Speaker. Onorab 
toutafe. Sa i bann partenarya 
si oule i annan ki nou’n deza 
komanse avek serten pei. E 
lannen pase nou ti al 
Singapore, avek sipor UNDP, 
nou ti al en misyon ti annan 
diferan prezantasyon dan 
Gouvernman sorti dan sekter 
dan Minister Ledikasyon. Sorti 
dan Public Services Bureau e 
lezot ankor. Byensir DICT ti en 
partner kle, ti annan Labank 
Santral osi. 
 Parski ou bezwen realize 
letan nou pe devlop sa sekter 
nou osi bezwen mazin sa kote 
monneter, bann fason ki 
peyman pou ganny fer 
eksetera, eksetera, zisteman 
pou nou kapab bouz ver ganny 
bann laplikasyon ouswa bann 
fasilite, kot en dimoun i vin 
fasil pou li fer bann 
tranzaksyon an servan son 
telefonn vreman, vitman. 
 E ki Gouvernman in 
mazin fer, se ki nou’n mazin lo 
nou kote regard ki bann servis 

ki nou, nou kapab ofer ki dan 
sa fason letan nou, nou’n 
kapab digitalized en bon pe 
nou bann keksoz, nou’n fer li 
vin nimerik e sa ankouraz 
sekter prive pou zot osi swiv 
dan sa lepa. 
 Parske nou bezwen osi 
rekonesan poudir pou al, pou 
envestir dan bann proze parey, 
i kout bokou larzan. So, sa 
bann lenfrastriktir i kout 
bokou. Nou bezwen osi get nou 
kapasite lenfrastriktir si i pou 
kapab nou pou bezwen annan 
storage bann keksoz koumsa. 
Cloud storage e pli enportan 
nou bezwen annan nou bann 
dimoun, nou bann dimoun e 
la nou fer lanfaz lo Seselwa 
sirtou, ki pou kapab travay 
dan sa bann sekter ouswa ki a 
kapab devlop sa bann 
laplikasyon. 
 So, i annan demars ki 
deza nou pe fer an sa ki 
konsern sa. Mersi. 
 
MR SPEAKER 
Mersi Minis. Bon, nou’n ariv a 
lafen la, lo nou sesyon kestyon 
pou ozordi. Nou a pran poz e 
nou a repran 1415. Mersi. 
 

(BREAK) 
MR SPEAKER 
Bonn apre midi tou dimoun, 
Onorab, zofisye comme 
d’habitude. Avan nou prosede 
avek lezot item ki lo nou Order 
Paper, mon bezwen pran 



Verbatim Report    NAS Sitting  Tuesday 16th May 2023 

 

65 

 

laparol pou met lo rikord en 
kominikasyon ki mon’n adres 
Onorab Johan Loze. 
 Sa i vin apre ki mon’n 
war en post lo medya sosyal 
anba son non, e dapre bann 
komanter ki dan sa post, mon 
konpran ki i pe fer referans 
avek Prezidan Larepiblik. Mon 
bezwen dir ki mon war langaz 
ki in servi dan sa post i ofansif, 
i mank respe pou Prezidan e 
pou Lasanble e mon war li 
koman en lofans kont Kod 
Kondwit Lasanble e i mank 
respe pou limaz Lasanble. 
 Mon le met devan 
latansyon Onorab Loze ki sa 
konportman i pa akseptab, e 
mon pe demann li pou evite ki 
sa i ariv ankor, akoz mon 
krwar tou Manm i bezwen veye 
ki mannyer zot adres bann 
keksoz ki annan refleksyon 
avek zot konportman koman 
Manm Lasanble. Mersi. Mon 
demann Onorab Loze pou 
pran note sa, Onorab Loze sa i 
en ruling mon pa pe pran 
okenn diskisyon lo la. Ni 
Onorab Pillay. 

 Si zot annan kek pwen 
ki zot le fer lo la, zot bezwen 
adres mwan pou mwan aranze 
kan zot pou entervenir lo la. 
Mon pa pe pran okenn deba e 
okenn diskisyon lo la. 
 Nou a prosede avek nou 
Order Paper, silvouple mersi. 
Mon pa pe pran okenn point of 
order Onorab Loze, lo la, mon 

ruling, mon ruling i final. 
Mersi.  
 Nou a prosede avek item 
lo nou Order Paper e Bills, 
mersi.  
 

(Interruption) 
 
MR SPEAKER 
Silvouple si ou annan en 
matter of privilege les mwan 
konnen. Les mwan konnen ki 
matter of privilege e mon a 
donn ou laparol, ler moman i 
apropriye. Mersi.  
 
(Off-Mic) 
 
MR SPEAKER 
Non. Nou a prosede avek item 
lo Order Paper e nou annan 
Second Reading Public Bills e 
mon konpran, Second Reading 
Public Bills sa 2 Bill i an 
kestyon in ganny retire. 
 Donk, mon bezwen 
demann Onorab Georges 
Leader Biznes Gouvernman 
pou met sa annord. Onorab? 
 
HON BERNARD GEORGES 
Mersi Mr Speaker. Bonn apre 
midi Mr Speaker. Bonn apre 
midi tou bann Manm Onorab 
e tou dimoun ki pe swiv nou. 
Efektivman Mr Speaker mon’n 
ganny en kominikasyon ki pe 
demann ki sa 2 Bill pa pase 
ozordi. Alor anba Order 77 
mon move ki the Foreign 
Exchange (Amendment) Bill, 

2023 ek the Public Enterprises 
Bill, 2022 tou lede i ganny 
retire. Mersi. 
 
MR SPEAKER 
Mersi, e mon’n remarke anba 
Order 77 ki napa okenn deba 
oubyen vot lo la, me eski 
Onorab …? 
 
HON JOHN HOAREAU 
Bonn apre midi Mr Speaker, 
zis mon le segonde. Mersi. 
 
MR SPEAKER 
Mersi. In ganny segonde e nou 
a konsider pou dir sa 2 Bill in 
ganny withdrawn. Mersi. Bon, 
tan ki nou napa Bill nou a 
prosede avek Mosyon. Onorab 
Pillay mon’n dir ki mon pa oule 
diskisyon lo sa ruling ki mon’n 
fer, eski ou annan en lot 
pwen? 
 
HON SEBASTIEN PILLAY 
Mr Speaker mon pou respekte 
ou ruling, mon pa pou al lo ou 
ruling ki ou’n fer oparavan. Me 

mon ti a kontan ganny en 
gidans lo sa ki ‘n fek arive la. 
Sa 2 Bill sirtou enn in pas 

atraver Bills Committee e bann 
Manm US in partisip dan deba 
lo Bills Committee. Eski nou 
annan okenn kominikasyon lo 
ki pou arive prezan, eski sa 
bann Bill pe ganny re Gazete? 
Pou ganny met devan 
Lasanble a en moman pli tar?  

 Akoz sa Public 
Enterprises Bill i annan 
lenportans pou tou bann 
Lantrepriz Piblik 
Gouvernman, e i enportan si 
nou bann Manm in partisip 
dan en travay pou nou konnen 
ki pou end result sa travay ki 
pe arive. 
 So, eski ou annan okenn 
lenformasyon pou kapab 
partaz avek Lasanble a sa 
moman. Mersi. 
 
MR SPEAKER 
Yes, definitivman lo Public 
Enterprises Bill mon annan en 
kominikasyon. Akoz mon’n 
war let ki Minis in anvoy kot 
Madanm Clerk ki’n dir sa Bill 
pe ganny retire pou li ganny re 
konsidere. Ki vedir ki i pe 
ganny re anmennen pli tar. So, 
sa i enn. 
 Onorab Leader 
Lopozisyon i a eskiz mwan, me 
mon pa rapel lo Foreign 
Exchange Bill, si mon’n ganny 
menm kominikasyon - mon 
pou bezwen verifye e mon a 
kapab enform ou. Mon zis pa 
rapel la an se moman. Wi 
Onorab?  
 
HON SEBASTIEN PILLAY  
Mr Speaker, eski ou a permet 
mwan met mon protestasyon 
lo rikord? Ki mon ti a kontan 
ki Gouvernman i vin pli 
annord, avek lafason ki i 
prezant bann Lalwa devan 

Lasanble. E mon remersye ou 
pou donn mwan loportinite 
pou fer sa statement la, akoz 
mon santi sa i en - mon pa 
poudir i en mank respe - me 
selman i afekte nou travay 
Lasanble seryezman. Sirtou 
ler nou’n antisipe e fer 
preparasyon pou fer en travay. 
 Eski Onorab Deputy 
Speaker ou kapab respe ki lefe 
ki mon annan the floor 
silvouple?   
 
MR SPEAKER 
Wi, Onorab. 
 
HON SEBASTIEN PILLAY 
Ou kapab respe Onorab? 
Mersi. 
 
MR SPEAKER 
Wi Onorab ou annan laparol, 
wi? 
 
HON SEBASTIEN PILLAY 
Mersi Mr Speaker e mon ti ava 
apresye ki sa i ganny met lo 
rikord. Mon remersi ou Mr 
Speaker. 
 
MR SPEAKER 
Mersi, met lo rikor… Onorab 
Georges, ou anvi dir keksoz lo 
la? 
 
HON BERNARD GEORGES 
Wi, Mr Speaker mersi. Avek ou 
permisyon Mr Speaker, mon ti 
a kontan ki Onorab Leader 
Lopozisyon i realize ki se 

mwan ki Leader Zafer 
Gouvernman dan sa Lasanble 
e pa li. Se, mwan ki deside 
antan ki Dirizan Zafer 
Gouvernman kan en Bill pou 
vini e kan en Bill pou ganny 
retire, e se pa Leader 
Lopozisyon. Mersi. 
 
MR SPEAKER 
Ok. Onorab Pillay mon pou 
permet ou dernyen komanter, 
nou obviously nou pa kapab al 
ek sa eternelman. So, si ou 
annan en pwen ou fer lo sa ki 
ou’n fer. 
 
HON SEBASTIEN PILLAY 
Mersi Mr Speaker. Byensir 
avek tou liminite e an tou 
respe ou an referans avek ou 
pozisyon, mon ti a kontan ki 
ou remind Onorab Georges ki i 
devret konnen ki Konstitisyon 
i prevwar ki diskisyon an se ki 
konsern lord bann Prozedlwa 
ki vin devan Lasanble, i ganny 
fer ant mwan menm avek - i 
sipoze ganny fer ant mwan 
menm ek Speaker Lasanble 
Nasyonal. 
 E mon annan tou drwa, 
tou drwa anba Konstitisyon 
pei e Standing Order sa 
Lasanble koman en Manm, 
pou kestyonn prosedir an se ki 
konsern bann Prozedlwa ki pe 
vin dan sa Lasanble. Mon 
submit sa avek ou Mr Speaker. 
  
MR SPEAKER 

Mersi Onorab. Mon note ou 
pozisyon. Byen nou a prosede 
avek item lo nou Order Paper. 
E nou al lo Mosyon, e nou 
annan 2 Mosyon ki lo Order 
Paper. 
 Nou a komans avek sa 
enn ki antet, limero 1 lo zot 
Order Paper pou ozordi e sa i 
Mosyon dan non Onorab 
Waven William. Onorab ou a 
soumet ou Mosyon. 
 
HON WAVEN WILLIAM  
Mersi Mr Speaker. Bonn apre 
midi tou dimoun ki a lekout. 
Mr Speaker Mosyon devan 
Lasanble i lir konm swivan; 
 Sa Lasanble i felisit e 
ankouraz Gouvernman, 
malgre difikilte e lensertitid 
ekonomik mondyal, pou 
delivre lo bann proze pou 
siport devlopman nasyonal. 
Mersi. 
 
MR SPEAKER 
Mersi. Sa Mosyon a ganny 
segonde, Onorab Michel 
Roucou. 
 
HON MICHEL ROUCOU 
Bonn apre midi Mr Speaker. 
Bonn apre midi a tous, tou 
dimoun dan lakour ki pe ekout 
nou. Mr Speaker Mosyon i 
ganny segonde. Mersi. 
 
MR SPEAKER 
Mersi. Nou a kapab komans 
deba lo Mosyon. E mon ava 

apel sa Manm ki’n prezant 
Mosyon, pou adres son 
Mosyon. Onorab William? 
 
HON WAVEN WILLIAM 
Mersi Mr Speaker. Mr Speaker 
mon pa pou mank sa lokazyon 
pou remersi nou Bondye pou 
son faver e lagras lo nou pei, 
nou pep e lo tou nou bann 
dirizan dan diferan nivo ki zot 
ete dan sosyete.  
 Remersi li pou diriz e gid 
nou ek lasazes, pridans, 
konprenezon e pou sirtou 
dizernman. Akoz dizernman 
dan son totalite i enportan pou 
bon konprenezon Mr Speaker. 
 Ki sa Mosyon pe anvizaze 
fer pou fer pep realize ki 
endividyelman kot i ete e pe 
kontribye dan Sesel, son zefor 
i enportan, e ki son zefor i 
konte dan batir son pei.  

Mr Speaker mon pou 
kalifye lekel ki mon pe 
rekonnet koman Gouvernman 
dan sa Mosyon ki piblik deor i 
konpran letan i pe disernen, lo 
bann diferan kontribisyon par 
Manm lo sa Mosyon. 
Gouvernman an premye lye i 
sa ki pe administre larzan 
piblik, ki pep in konfye dan 
pozisyon ansarz Egzekitif.   

Dezyenmman tou 
sitwayen Sesel ouswa an deor 
Sesel ki vote e koman travayer 
swa koman en anplwayer 
ouswa anplwaye e lezot kous 
popilasyon ki pe kontribye dan 

nenport ki se swa, zot form osi 
parti Gouvernman. 
 Mr Speaker parey mo’’ 
demokrasi’’ dan Grecque i dir 
letan i ganny tradwir i kapab 
ganny vwar koman pouvwar 
Lepep. Vedir ki san demokrasi 
e pouvwar e volante Lepep, 
napa progre dan okenn pei 
ouswa menm Sesel.  

Mr Speaker koman en 
Manm Lasanble ki pe swivre 
de pros devlopman lo lasenn 
enternasyonal bann diferan 
still Gouvernans e komitman 
bann parti politik ki dan 
Gouvernans, mon a dir ki 
Sesel dan mon lopinyon i pe 
fer osi byen dan son parkour 
devlopman sosyoekonomik 
koman en pti leta losean 
ouswa oceanic state.  

Dan mon kourt letan dan 
politik, mon rekonnet zefor ki 
nasyon Seselwa i kontinyen fer 
e reste solider ver sa 
langazman koman en pep. 
Mon rekonnet osi bann kalite 
dan nou bann dirizan ansyen, 
ouswa prezan, dan sa demars 
pou ki Sesel i pran son vre plas 
dan sa volaz global an term 
devlopman entegral. 

Tousala Mr Speaker, i vin 
ek sakrifis, i vin avek en kou. 
Si mon pa fasilit sa zefor, si 
nou pa ankouraz kanmarad 
personn pa pou fer li pou nou 
Mr Speaker. Mr Speaker me si 
nou pran konteks 
lanvironnman ekonomik pei 

avan eleksyon 2020, konsern 
ki ti annan e la 2an edmi pli 
tar pou sa ki Seselwa anba 
nouvo Gouvernans in fer, Mr 
Speaker i demontre serten 
nivo matirite politik, grander 
lespri, nouvo dirizan pou 
dirize sirman anba gidans 
Bondye son lagras e son faver 
lo Sesel nou pa ti pou la Mr 
Speaker. 

 Mon oule profite pou osi 
dir mersi pou tou bann ki pe 
kontinyen soutenir Sesel dan 
lapriyer partou kot zot ete. I pa 
mon lentansyon pou dir ki 
ansyen Gouvernman pa’n fer 
naryen, o kontrer ozordi nou 
pe batir lo sa baz. Nou pe 
anbelir sa ki bon e retir sa ki 
nepli relevan pou kontinyen 
reste soutenab e ranforsi 
rezilyans.  

Mr Speaker, me sanzman 
gouvernans in anmenn en 
nouvo souf e en 
determinasyon enkrwayab, 
enkrwayab Mr Speaker akoz 
pep in solider ini pou met 
Sesel de lavan. Ler ou konpar 
Sesel ek tou son defi koman sa 
pti kominote dan sa vilaz 
global, lemonn pe refer ek 
Sesel koman en legzanp reisit. 

Zisteman akoz sa progre 
devlopman ekonomik 
enkrwayab, ki Sesel in fer dan 
en kourt dele letan. Ler 
larestan lemonn in langir pou 
performen parey Sesel. Sesel li 
an 2022 in depas 

lekspektasyon. Si bann tel 
lorganizasyon parey Fon 
Monneter Enternasyonal, 
OECD, Labank Mondyal, 
parmi lezot pe felisit Sesel, pou 
ki rezon ki mwan e koman sa 
Lasanble Nasyonal osi, nou pa 
kapab e nou pa devret pe 
felisit Gouvernman e pep 
Seselwa pou sa travay dir? 

 Prenon kont bann 
diferan lenfliyans ki menas sa 
pei parey lefe sanzman klima, 
atraver bann katastrof 
mondyal ki detri bann aki pei, 
propriyete prive e lavi, lager e 
konfli zeopolitik ki enpakte lo 
kout lavi. Bann desizyon pei 
prodikter delwil ler i favorab 
pou zot ogmante, prodiksyon 
ouswa koupe i enpakte lo pri 
Mr Speaker. 

Bann desizyon ki ganny 
pran par bann diferan gran pei 
devlope pou prezerv zot lentere 
nasyonal ki enpakte lo nou pti 
pei Mr Speaker e sa nou merit 
toultan pe fer nou pep 
konsyan. Mr Speaker malgre 
tou sa bann lensertitid e 
difikilte sa pa’n anpes sa pep 
anba gidans nou bann dirizan 
pour reste determinen e 
rezilyan pou sirmont bann 
diferan defi. 

Bann diferan defi enkli 
bann nasyonal ki anvi sa 
Gouvernman pa reisi par 
ensite pou boycott, ek fo 
propagann, tout sort 
lenvansyon an deor konteks. I 

annan ki ti menm dir koup tou 
proze, e mon remersi Bondye 
ki tou pep Seselwa anba nouvo 
gouvernans ti prezerv e 
persevere pou kontinyen 
travay dir. 

Mr Speaker Seselwa ki 
senser i rekonnet ki depi ler 
nouvo Gouvernman in ganny 
elekte, in delivre o nivo distrik, 
o nivo nasyonal. Dousman an 
mezir ki lekonomi in agrandi 
Sesel in kontinyen benefisye 
bann diferan proze dan 
kominote o nivo nasyonal. Mr 
Speaker par lefe ki bann proze 
i dan diferan distrik i pa mon 
lentansyon pou tous lo sa 
bann proze me donn sans 
bann Manm pou fer sa letan 
zot entervenir pou koz lo la. 

Mon apresye ki dan 
Grand Anse Mahe serten 
kous, rezidan in benefisye ek 
serten proze drenaz, 
amelyorasyon semen, 
lalimyer, amelyorasyon 
semen. Dan lavenir nouvo 
proze lakaz, plis kare later e 
loportinite biznes ek lanplwa, 
Lotorite Distrik pe pouse ki 
proze tretman desarz i ganny 
fer pou rezourd en vye 
problenm ki ti’n merit bokou 
avanse apre Mosyon e kestyon 
met devan Lasanble pou 
konsidere. 

Mr Speaker mon pe 
swivre tou bann diskisyon e 
negosyasyon, mon reste 
konvenki ki distrik Grand 



Verbatim Report    NAS Sitting  Tuesday 16th May 2023 

 

71 

 

Anse Mahe pou benefisye 
ankor plis, pou zenerasyon a 
lavenir kontinyen batir lo la. 
Mr Speaker pandan ki 
lensertitid ozordi pe trakas 
serten politisyen e parey sa pli 
gran demokrasi devlope 
Lanmerik, lo soutenabilite zot 
det ki si dan 6 mwan, kongre 
Ameriken pa ariv lo en 
konsansis to the way forward 
plizyer Ameriken pou kapab 
perdi zot lanplwa. 

Mr Speaker listwar i osi 
montre ki lo dernyen moman 
Ameriken zot ariv lo en 
lagreman, pou evit katastrof 
fiskal. Dan sa konteks Mosyon 
pe dir ek Nasyon Seselwa ki sa 
travay i kontinyen, ki se nou ki 
bezwen ini pou fer Sesel tenir 
son rezilyans e reste lo semen 
soutenab.  

An konklizyon Mr 
Speaker mon demann Manm 
pou siport sa Mosyon, kot nou 
pe felisit e ankouraz 
Gouvernman ki enkli pep 
Seselwa dan sa bann moman 
lensertitid e difikilte, ki 
lemonn pe pas atraver. Pou fer 
pep rekonnet lenportans fri zot 
zefor travay dir pou batir 
rezilyans personnel e pei, 
apresye zot bann aki, analiz e 
evalye zot rol enportan dan 
lavi devlopman Sesel, e pou 
reste angaze koman sa role 
model pou zenes e fitir 
zenerasyon pou kontinyen 
batir lo la. 

Mr Speaker Mosyon i 
devan Lasanble, I beg to move. 
Mersi. 

 
(APPLAUSE) 

 
MR SPEAKER  
Mersi Onorab. Mon donn 
laparol segonder Mosyon, 
Onorab Roucou. 
 
HON MICHEL ROUCOU 
Mersi Mr Speaker. Ankor enn 
fwa bonn apre midi. Mr 
Speaker mon osi tou mon pou 
koz lo Mosyon, akoz mon anvi 
felisit mon Gouvernman e osi 
an menm tan anmenn 
lankourazman pou bann ki pe 
travay dan bann departman 
pou kapab pouse ansanm ek 
nou Gouvernman Mr Speaker 
pou kapab enplimant bokou 
proze. 
 Mr Speaker 2an edmi 
pase si bokou nou ti asize ti pe 
get sityasyon pei nou ti pou 
realize kote nou ti ete e kwa ki 
ti kapab arive. Me avek 
leadership pei Bondye li menm 
li ki’n gid nou, in gid sa 
Nasyon, in gid nou bann 
leader, pou zot kapab pran 
bann desizyon brav kot ozordi 
nou war poudir bann 
devlopman dan pei pe move an 
avan. 
 Parey loter Mosyon in dir 
Mr Speaker in kit avek sak 
Manm pou nou kapab tous lo 
bann proze ki nou war pe 

ganny enplimante dan nou 
distrik. E mwan koman en 
Manm ki en Manm Elekte dan 
en distrik mon war sa 
mouvman e ki mwan osi mon 
vreman apresye avek 
partisipasyon zabitan li menm 
li, kot zot vin avek bann lide 
devan, pou rod en fason ki 
mannyer pou amelyor zot 
kominote nou distrik li menm 
li. 
 Mr Speaker avek 
sityasyon ki nou’n sorti ladan, 
e pou kot nou ete ozordi, ou 
kapab dir Sesel in ariv lo en 
nivo avanse, en nivo pli matir 
akoz avek problenm COVID ki 
nou’n pas ladan, napa enn ant 
nou ti kapab ekspekte poudir 
ozordi nou lekonomi ti pou 
kapab re batir parey i ete 
ozordi. 
 E mwan mon kapab dir 
se ki - mon enn ki mon kapab 
dir, se ki mon vreman, vreman 
apresye mon vreman 
ankouraze mon osi e mon pare 
pou mwan donn sa, sa 
lankourazman nou bann 
koleg, nou bann teknisyen, 
nou Gouvernman li menm li, 
pou nou kapab kontinyen lo sa 
larout ki nou’n komanse. 
 Ler ou get en pti pe dan 
pei li menm li bokou distrik, 
pei li menm li in kapab 
benefisye avek plizyer proze 
Mr Speaker. Si mon kapab 
tous lo enn, de   bann proze ki 
mon’n war mwan menm mwan 

se ki mon’n war poudir 
Gouvernman i annan Lopital 
La Digue ki byento nou pou, ki 
byento zabitan La Digue zot 
pou kapab servi li. E sa i en 
gro lakonplisman Mr Speaker. 
 Apre tou sa lannen osi 
konstriksyon nouvo klinik 
Baie Lazare, ki sa osi tou bann 
zabitan pou kapab gannyen e 
deservi apre pou bokou letan 
ki zot in espere. Renovasyon 
bann lenfrastriktir lasante, 
mwan osi tou Corgate Estate 
kot i annan bann plizyer 
landrwa bann plizyer fason kot 
i a kapab benefisye avek bann 
renovasyon Mr Speaker.  
  E ler mon pe get ankor 
dan mon distrik Mr Speaker 
NIHSS in kapab ouver li en 
nouvo son nouvo lekol ki ti la 
pou bokou letan, e ki bann 
etidyan pou bokou letan, ti 
bezwen war zot pe fer bann 
gran zistans pou zot. E la zot 
war zot en pti pe pli pre kot zot 
kapab lanmenm la dan lavil 
pou zot kapab mouvmante. 
 E osi Mr Speaker byento 
lannen prosenn 2024 
Gouvernman in deside, in 
tonm dakor pou zot kapab 
konstrir en nouvo lopital ki 
nou pou war. E parey nou 
konnen poudir nou lopital in 
avarye, i annan bokou 
problenm. Tanzantan ou war 
bann dimoun zot menm zot pe 
met bann konsern devan. E sa 
pou ede li menm li pou 

anmenn sa nivo lizyenn, pou 
anmenn lankourazman pou 
bann travayer lasante zot 
menm zot kot zot a war zot pe 
antre dan en nouvo batiman. 
 E Lepep Seselwa li menm 
li i a kapab enjoy. E osi Mr 
Speaker ler nou pe koz lo kote 
ledikasyon, parey Minis ti 
anonse dan Bidze kot 
ledikasyon osi tou i annan 
nouvo. Bokou nouvo 
devlopman an term lo kote 
konstriksyon bann proze.  Nou 
kapab war konstriksyon 
nouvo lekol La Digue ankor Mr 
Speaker ki sa i pou kout nou 
31.2 milyon pou bann zanfan 
La Digue. 
 Osi renovasyon 
lenfrastriktir, Lekol Ortikiltir 
ek Lagrikiltir sa osi tou Mr 
Speaker avek leadership kot 
nou’n war Bidze e travay ki 
nou Gouvernman pe fer kot sa 
pou kout nou apepre 8.3 
milyon. Nouvo daycare pou 
distrik Les Mamelles ki apre 
tou sa letan Mr Speaker ki 
bann zabitan pou kapab enjoy 
e osi pou deservi bann dimoun 
dan rezyon e mon rezyon osi 
kot mwan.  
 Mr Speaker apre bokou 
letan ki head teacher, ex head 
teacher Sir Marc sa letan ti pe 
lager pou renovasyon nou PE 
block kot lekol segonder. Akoz 
sa building in vreman avarye, 
mwan menm mwan mon’n 
ganny sans pou mon vizit sa 

landrwa kot ti pe ganny servi. 
Ki ou kapab dir i annan en 
laspe sekirite ki byento ler 
mon’n koz avek DG kot 
ledikasyon, sa osi pou kapab 
ganny enplimante e lo kote 
mon lekol lakres Mont Fleuri 
nou lekol lakres kot i annan 
R1milyon ki sa pou kapab 
ganny deservi.  
 Mr Speaker apre ki nou’n 
sorti dan COVID, sa ou kapab 
dir poudir se ki i en gran 
achievement pou nou 
Gouvernman ki vreman i 
demande kot zot nou, nou 
bezwen donn zot sa 
lankourazman Mr Speaker. E 
osi Mr Speaker si mon kapab 
dir se ki mon oule remersi 
bann biznesmenn dan mon 
distrik. 
 Akoz mon oule remersi 
zot Mr Speaker? Nou kapab 
war poudir sa 2an edmi ki’n 
pase, mon’n kapab akonpli 
bokou keksoz. Premyerman 
ler nou, nou ti tap laport pou 
ed pou nou vin devan pou fer 
en proze. Pou fer en proze pou 
ed en madanm aze dan mon 
distrik akoz i ti napa akse 
semen, nou’n kapab fer li.  
 Dezyenmman e ki nou’n 
war poudir pou bokou letan, 
bann ki ti la zot ti pe sey lager, 
pe sey demande pou zot kapab 
fer en bus shelter Corgate 
Estate kot nou’n war poudir sa 
osi nou’n kapab enplimant li 
met li la en zoli bus shelter Mr 

Speaker. E tou dernyerman 
apre rekomandasyon ki bann 
zabitan Rochon in fer, nou’n 
kapab donn zot en parking 
pou zot kapab deservi zot. 
 Mr Speaker tousala i 
bann lakonplisman ou kapab 
dir avek progre ki pei pe fer, 
avek lensertitid parey Onorab 
William in dir ki nou sorti 
ladan ki ozordi leadership pei 
ek lagras Bondye kot nou’n 
kapab achieve bokou.  
 I annan bokou ankor pe 
ganny fer parey nou kapab 
war nou bann fasilite spor ki 
ozordi anba renovasyon, ki sa 
demen i pou kapab ed nou, 
pou nou kapab fer en game 
enternasyonal Sesel.  

Mr Speaker mwan mon 
pou donn mon sipor sa 
Mosyon e osi mon pou felisit 
mon Gouvernman e osi donn 
zot sa lankourazman pou sa 
travay ki zot pe fer.  
 E osi mon anvi remersye 
Lepep Seselwa pou sa sipor, 
pou sa travay dir ki nou pe 
kontinyen anmennen. Ki nou 
pa pe les okenn keksoz degrad 
nou kot la nou kapab bouz 
nou pei an avan. E mon pe dir 
loter Mosyon kont lo mwan 
mon osi, mon pou donn sipor 
son Mosyon. Mersi. 
 

(APPLAUSE) 
 
MR SPEAKER 

Mersi Onorab. Mon a donn 
laparol Onorab Philip Arissol. 
 
HON PHILIP ARISSSOL 
Mersi Mr Speaker.  Bonn apre 
midi Mr Speaker, tou koleg 
Onorab e tou dimoun ki pe 
swiv nou spesyalman zabitan 
Anse Boileau. 
  Mr Speaker, malgre 
bokou defi ki Sesel in pas 
atraver, tel ki pandemi COVID-

19, lager ant Larisi ek Ukraine 
ki'n koz en kantite lensertitid 
ekonomik mondyal, Sesel pa ti 
ganny eparnye dan sa bann 
sityasyon.  
  Mr Speaker malgre sa, 
Gouvernman LDS in reste 
angaze dan son lobzektif 
devlopman nasyonal, kot in 
kontinyelman fer progre dan 
plizyer proze ki vize ver 
amelyor lenfrastriktir 
ekonomik e byennet sosyal pei 
avek bi amelyor lavi tou 
sitwayen.  

Par egzanp an 2021 
Gouvernman ti lans plizyer 
linisyativ pou siport Sekter 
Tourizm ki en gran kontribiter 
dan lekonomi pei. Sa ti enkli 
aplikasyon mezir lasante e 
sekirite pou protez tou 
sitwayen e viziter kont 
pandemi COVID-19.  

E osi devlop nouvo 
prodwir e servis pou diversifye 
Sekter Touris avek bi atir plis 
viziter.  Pandan sa 2an edmi, 
Gouvernman LDS in envestir 

dan plizyer proze lenfrastriktir 
tel ki konstriksyon nouvo Sant 
Letid Lasante NIHSS, Lopital 
La Digue ki pou konplete tre 
byento.  Konstriksyon nouvo 
Por pasaze Praslin. Lalis i long 
Mr Speaker.  
  An zeneral malgre tou sa 
defi pandan sa 2an edmi 
Gouvernman LDS in reste 
angaze avek son lobzektif pou 
promouvwar devlopman dirab, 
amelyor lavi son sitwayen.  
 Nou'n war Gouvernman 
antan ki son rol koman 
fasilitater pou biznes, in osi 
travay pou ede ki bann 
resours ki neseser pou 
devlopman tel ki later e lezot 
lenfrastriktir i ganny met a 
dispozisyon bann biznes.  
  In osi annan bokou lezot 
keksoz pozitiv ki'n arive 
pandan sa pti letan, tel ki 
revizyon weights pou lasistans 
welfare, pou asire ki sa ki 
bezwen lasistans welfare i 
kapab kalifye.  

13 mwan saler baze lo 
performans pou garanti ki 
Sekter Piblik travayer i 
kontinyen perform e ogmant 
prodiktivite, avek bi ki nou 
kapab travay lo bann proze ki 
pou benefisye pei.  

Konsesyon karbiran pou 
bato kargo ki deservi nou 
bann zil Praslin, La Digue, pou 
fer ki komodite e materyo 
konstriksyon i kout menm pri 
ki Mahe. Avek bi osi pou ki 

nou kapab annan plis proze 
pou devlop sa 2 zil.  

Mr Speaker, nou osi vwar 
ki dan 17 pei nou'n annan 
etidyan ki’n benefisye avek 
10poursan logmantasyon zot 
stipend pou asire pou asiste 
zot, akoz nou Gouvernman ti 
rekonnet ki pri lavi laba osi pe 
afekte zot.  

Nou'n osi war ki travayer 
dan Sekter Piblik in benefisye 
avek logmantasyon 10poursan 
dan zot saler. Ankor en zes 
pou montre sa bann travayer 
ki nou apresye zot travay ki zot 
pe fer, dan devlopman zot pei.  

Mr Speaker pandan 
bokou letan nou war ki bann 
lenfrastriktir sportif pa ti 
ganny byen mentenir. Sirtou 
la avek Zwe De Zil ki pe 
aprose, Gouvernman in fer li 
son devwar priyoriter pou fer 
mentenans lo serten sa bann 
lenfrastriktir, pou ki nou bann 
atlet i kapab fer zot 
lantrennman an preparasyon 
pou sa zwe.  

Gouvernman LDS in osi 
sov nou Airline. E ozordi nou 
fyer pou vwar ki Air Seychelles 
pe kontinyelman anvole, pou 
anmenn touris dan pei e 
menm anmenn nou bann atlet 
e bann travayer aletranze pou 
kontinyen amelyor nou pei.  

Mr Speaker, pou ki nou 
kapab sov nou bann zenn fir e 
zenn garson ki'n tonm dan 
drog, sa ladministrasyon in 

antreprann en latas ansanm 
avek bann partner tel ki, 
Ameriken, Angle, Franse e 
Endyen pou ede pou nou 
kapab elimin drog dan nou 
pei.  

En travay ki i pa fasil me 
pa enposib.  E nou pe vwar 
rezilta pandan sa dernyen 2an 
plis lentervansyon kot drog in 
ganny detri swa lo airport 
ouswa lo lanmer, sa i montre 
ki Gouvernman LDS i vreman 
serye dan sa lalit kont drog. 
Avek bi sov nou bann zanfan 
ki pilye nou pei, ki kapab 
travay pou ranforsi lekonomi 
sa pei.  

Mr Speaker, Anse 
Boileau nou nou'n war ki 
travay in ganny fer pou 
agrandisman sistenm drenaz, 
pou asire ki nou zabitan an 
kontan nou bann fermye i sibir 
mwens domaz avek 
linondasyon.  

Proze semen e irigasyon 
pou benefisye ankor nou bann 
fermye.  Enstalasyon crash 
barrier, nouvo sirfas lo bann 
semen segonder, kreasyon en 
lapas pou nou bann peser.  

Mr Speaker, malgre sa i 
reste bokou pou fer sirtou pou 
mon distrik Anse Boileau. Me 
nou bezwen rekonnet ki 
Gouvernman LDS in vreman 
fer zefor pou siport devlopman 
nasyonal malgre tou sa bann 
defi. E mon ti ava kontan 
felisit e ankouraz tou travayer 

e osi zefor Gouvernman LDS 
pou sa bann bon travay.  

Avek sa 2 mo mon pou 
aport mon sipor pou Mosyon 
Onorab William.  
 
MR SPEAKER  
Mersi Onorab. Mon donn 
laparol Onorab Georges 
Romain.  
 
HON GEORGES ROMAIN 
Mersi Mr Speaker. Bonn apre 
midi Mr Speaker, bonn apre 
midi tou koleg Onorab e bonn 
apre midi tou dimoun a 
lekout.  

Mr Speaker, sa Misyon in 
vin dan en bon moman akoz la 
ki nou dan milye nou manda 
depi ki sa Gouvernman LDS in 
vin o pouvwar.  
 Nou’n vwar bokou progre 
lo bann proze lenfrastriktir ki 
pe kontinyen siport 
devlopman Nasyonal dan nou 
pei.Sa i malgre tou sa bann 
difikilte ki Gouvernman LDS in 
vwar li pe fer fas avek dan sa 
dernyen 2an edmi.  
 Mr Speaker, COVID ti 
enn sa fleo ki ti met bokou 
retar lo bann devlopman e 
menm afekte Bidze pei.  E kot 
Gouvernman ti vwar li pe 
priyoritiz son bann depans 
pou ki ti kapab soutenir son 
pep dan en fason responsab.  

E annou pa bliye ki letan 
ki LDS ti’n vin zwenn pei kot 
kof ti’n demi vid, e sa ti zis 



Verbatim Report    NAS Sitting  Tuesday 16th May 2023 

 

77 

 

agrav problenm ki pei ti pe fer 
fas avek.  
 Me Mr Speaker, sete en 
Gouvernman ki'n serye e ki’n 
travay dir pou ki kapab remet 
pei debout e fer bann desizyon 
brav, ki nou’n vwar nou 
lekonomi repran. E menm 
nou'n vin en legzanp dan 
lemonn lo lafason ki nou 
redres nou lekonomi e 
rekipere dan sa pti peryod 
letan.  Sikse ki nou'n vwar dan 
bann proze lenfrastriktir i 
annan en lyen direk e lafason 
ki Gouvernman LDS in travay 
e met devlopman o sant son 
azanda.  
  Mr Speaker, nou'n vwar 
proze NIHSS ki'n ganny 
rekonstri avek en nouvo fasad 
dan 9 mwan. Sa proze ki'n 
ganny finanse e donn koman 
en kado par VIJAY, ti’n vin dan 
en letan kot pei ti bezwen bann 
lasistans parey.  Nou remersi 
Mr Vijay Patel pou sa bon sez 
ki in donn pei.  
 Mr Speaker, dan menm 
laliny nou'n vwar lopital La 
Digue. En proze ki ti pe 
trennen avek Gouvernman US, 
me ki Gouvernman LDS in met 
li koman en priyorite sa proze 
ki osi en don ki Gouvernman 
UAE in remet ek Sesel pou 
lavaler $4 milyon.  
  I pou enn ki donn La 
Digue en lopital modern avek 
en sant dyaliz, lasal 
loperasyon, fasilite x-ray e 

plizyer lezot fasilite ki ou 
kapab vwar dan en lopital 
modern.  Sa ankor Mr Speaker 
i bann benefis ki nou vwar ki 
ler nou Prezidan i vwayaze ki 
ozordi nou pe rekolte.  
  Menm si US in fer bokou 
zefor pou blok sa proze ki 
benefisye tou Digwa, 
Gouvernman pa'n vwar sa 
koman en baryer, me in 
kontinyen e persiste pou donn 
Digwa sa ki zot merit.  
 Mr Speaker, lo La Digue 
nou'n vwar ki Gouvernman in 
envestir pou donn La Digue en 
sistenm sewage, pou rezourd 
sa bann problenm 
kontaminasyon, ki en menas 
pou sa popilasyon pou plizyer 
lannen. Sa i en proze ki pou 
anmas delo desarz e met 
lenfrastriktir koman bann 
network tiyo e son stasyon.  
  Nou pe menm vwar ki 
bann delo pou reganny resikle 
pou kapab reservi dan proze 
lagrikiltir oubyen dan 
landscaping. Sa i en proze ki 
pe kout pei R16milyon - 
$16milyon (pardon) e pe ganny 
finanse par Labank 
Lenvestisman Eropeen, 
Lazans Franse pou 
Devlopman ansanm en PUC.  
  Sa i montre nou ki sa 
Gouvernman LDS i rekonnet 
ki problenm ki bann Digwa ti 
pe fer fas avek, e in fer 
desizyon pou rod resours e 
solisyon pou zot problenm.  

  Mr Speaker, ler nou get 
nou fasilite sportif, nou vwar 
ki sa Gouvernman in vin 
zwenn a bann fasilite dan 
bann kondisyon deplorab e ki 
pa ankouraz nou bann atlet e 
nou bann zenn pou pratik 
sport.  
 Me Gouvernman LDS in 
vwar sa koman en keksoz ki en 
priyorite. La nou vwar Palais 
de Sport ki ti pe koule, pe 
ganny en nouvo twatir ki pe 
kout Gouvernman 
R3.1milyon. Sa proze pou osi 
ranplas tou bann sistenm 
lalimyer e remet ranforsisman 
dan son twatir.  

An Mars Mr Speaker, 
nou vwar Stad Linite ki'n 
fermen, e travay renovasyon in 
komanse e kot zot pe remet 
nouvo track ki nou ganny dir 
pou pare an Out.  
 I annan bokou travay osi 
ki pe fer pou repar bann 
striktir kot Stad Linite ki ti'n 
anvair. Zot pou ganny en 
nouvo laplenn zerb artifisyel. 
E proze pe ganny finanse 
antyerman par FIFA pe kout 
anviron $17milyon.  
 Mr Speaker, sa 
mobilizasyon resours pou 
siport devlopman nou Nasyon 
ki Gouvernman LDS pe fer, i 
enn bann travay ki mon tre 
fyer pou vwar.  
  Mr Speaker, i annan 
bokou lezot proze ankor ki pe 
ganny fer e ki'n osi fini 

konplete. Par egzanp Libreri 
Nasyonal, Jetty lo Baie Ste 
Anne Praslin, semen Bois de 
Rose, semen Anse La Mouche, 
proze lakaz dan plizyer distrik, 
warehouse pou STC, 
renovasyon bann Stasyon 
Lapolis e plizyer lezot ankor 
Mr Speaker.  
 Mr Speaker, mon le 
profite pou felisit nou 
Gouvernman pou sa bann bon 
travay ki’n ganny fer dan sa pti 
moman letan.  
  Mr Speaker, sa i 
demontre nou ki nou 
Gouvernman pa zis koze, me 
nou’n prouve ki nou en 
Gouvernman ki delivre.  
  Mr Speaker mon pou 
donn tou mon sipor pou sa 
Mosyon. Mersi Mr Speaker.  
 
MR SPEAKER  
Mersi Onorab. Bon mon napa 
okenn lot Manm ki’n lev 
lanmen pou entervenir. 
Silvouple bann Manm si zot 
anvi entervenir lev lanmen e 
mon ava kapab gard en lalis.  
 Mon ava donn laparol 
Onorab Samynadin.  
 
HON KELLY SAMYNADIN 
Mersi Mr Speaker. Bonn apre 
midi tou dimoun a lekout.  Mr 
Speaker, devlopman soutenab 
en pei i anmenn ver son 
stabilite e progre. San 
devlopman nivo e kalite nou 
popilasyon pa pou eleve.  

  Kreasyon ou 
ekspansyon bann reveni en 
loportinite lanplwa pa pou 
ganny garanti. An zeneral Mr 
Speaker, nou kapab dir ki bi 
devlopman se pou amelyor 
bann diferan swa servis ek 
fasilite ki en pep i annan, dan 
tou laspe zot lavi ki swa dan en 
konteks sosyal, ekonomik, 
politik ou kiltirel.  
  In annan en kantite 
progre ki nou pei in akonpli 
pandan sa dernyen 2an edmi.  
En proze devlopman mazer ki 
mon pa pou kapab manke pou 
koz lo la, se lentrodiksyon 
framework results-based 
management kot bann 
travayer Sekter Piblik ti ganny 
sans swiv progranm 
lankadreman kot Lenstiti Guy 
Morel, avek bi pou amelyor e 
maksimiz lefikasite dan Sekter 
Piblik.  
  Sa framework in osi 
ganny entrodwir pou devlop 
lespas fiskal ki’n rekomande 
pou delivre lo nou bann 
priyorite nasyonal. 
Promouvwar performans 
Gouvernman atraver bann 
lenstriman e zouti performans 
pou kapab asire ki 
Gouvernman i delivre lo son 
manda ki pou akonpli bann 
lobzektif e rezilta byen 
planifye.  
 E swivan sa Mr Speaker, 
bann travayer Servis Piblik in 
kapab benefisye avek en 

13enm mwan saler ki pli 
soutenab, kot zot rekonpans 
in primordyal baze lo 
performans. E en analiz o 
profon ti kapab ganny fer 
presedaman ant bann 
anplwayer ek anploye.  
  Felisitasyon a nou 
Gouvernman pou enplimant 
sa ki nou manifesto 
rekomande.  E sa se komitman 
ver en servis piblik ki devoue e 
byen organize.   Nou manifesto 
i osi dir ki nou Gouvernman 
pou formil bann Scheme of 
Service ki kler e ki reflekte 
lavansman baze lo performans 
e merit, pou ankouraz 
profesyonnalizm e retenir nou 
bann profesyonnel dan en 
karyer pou lavi.  
  Mr Speaker, sa i pa bann 
proze enplimantasyon an-term 
lenfrastriktir, me i plito bann 
proze an-term Polisi ki pe osi 
benefisye nou pep a la lonterm 
e dan en fason soutenab.  
  Mon osi note ki apre en 
kantite letan ki bann etidyan 
NIHSS parey mon koleg 
Onorab Romain fek 
mansyonnen, sa bann etidyan 
in espere pou zot kapab ganny 
en nouvo lenstitisyon. Sa in 
anfen materyalize kot focus lo 
lansennyman bann etidyan 
pou lo lasante ek swen sosyal 
de ot kalite. Sa i reprezant en 
lakonplisman lo standar 
ledikasyon tersyer dan nou 
pei.  

 Mr Speaker, avek 
lentrodiksyon nouvo lekol 
teknik e vokasyonnel ki pou 
demare lannen prosenn, i 
annan en seri lantrennman 
ki'n deza komanse kot semenn 
pase en group 8 ansenyan in 
ganny sans al swiv formasyon 
3 mwan Lasin dan domenn 
teknolozi konstriksyon, 
alimantasyon, nimerik ek 
lapes.  
  Sa bann kour 
formasyon, i avek bi pou 
aprofondi zot konesans dan 
formilasyon curriculum lo en 
baz standardize, ensi ki bann 
bezwen lankadreman pratik.  

Zot pou osi aprann ki 
mannyer pou design bann 
modules detaye, pedagozi 
TVET e osi ki mannyer pou 
design e zer bann diferan zouti 
evalyasyon.  
  Mr Speaker, avek 
konsiltasyon ki mon’n annan 
avek bann ansenyan, mon’n 
obzerve ki zot vreman soulaze 
ki a lafen Gouvernman pe 
rekonnet ki nou bann 
ansenyan i an gran bezwen re 
ankadreman dan bann diferan 
size ki zot ansennyen, sirtou 
dan konteks vokasyonnel e 
teknik. E ki en tel lenstitisyon 
i vreman neseser pou kapab 
ankadre nou bann etidyan 
TVET.  
  Apre ki nou pou dakor ki 
Polisi pou enklisivite pa ti pe 
ganny enplimante dan son 

totalite depi son lansman an 
2015, Minister Ledikasyon in 
pran sa langazman pou reviz li 
e byensir partner avek bann 
diferan stakeholders, avek bi 
pou ganny plis sipor pou 
kapab fer li pli soutenab e pli 
efikas.  
  An-term lankadreman, 
boner lannen pase, Minister 
Ledikasyon in deside pou 
partner avek Minister pou 
Lazenes, Sports ek Lafanmir 
avek bi pou ranforsi kapasite 
dan ledikasyon, bann bezwen 
spesyal ek bann lesanz pou 
bann ansenyan.  
   Mersi Minister 
Ledikasyon pou pran kont nou 
bann zanfan ki annan bezwen 
spesifik e spesyal.  Me par 
kont, mon pe demann avek sa 
Minister pou revwar bann 
lenfrastriktir ek resours ki 
ganny provizyonnen dan nou 
bann lenstitisyon skoler. 
Sirtou kot Lekol Au Cap ki'n 
ganny dezinyen pou proze 
pilot transformasyon lekol 
enkliziv.  
 Mr Speaker mon vreman 
fyer ki ozordi bann zanfan 
lekol Au Cap pe benefisye avek 
en progranm breakfast dan 
bomaten. E mon konnen ki 
bokou paran i soulaze avek 
lentrodiksyon sa progranm. 
Ledikasyon i sa letap pli 
enportan dan devlopman e 
lepanouisman en pei, e nou 

tou nou bezwen fer nou par 
pou elev li pli o.  
  Lo nivo distrik mon osi 
note ki Lenstiti Kreol enn ou 
bann moniman nasyonal pou 
komans pas atraver en faz 
renovasyon mazer ki apre 
plizyer lannen son bann akse 
ti'n ganny sispann an vi ki i 
ti'n ariv dan en leta deplorab e 
i inaksesib.  
  Vi ki Au Cap i ganny 
konsidere koman pilye nou 
leritaz e kiltir, mon'n not 
detrwa sanzman signifikan 
ki’n arive lo e baz kiltirel.  Sa i 
louvertir Lakaz Roza, 
mouvman restoran Vye 
Marmit anba zesyon Lakademi 
pou Tourism, louvertir Galeri 
Val des Pres, louvertir Mize 
Koko tou resaman. E osi 
lansman Bazar Domaine kot 
plizyer pti antreprener ki viz 
ver valorizasyon bann prodwir 
kiltirel e tradisyonnel dan 
distrik e dan rezyon Les, i 
kapab ganny en platform pou 
fer promosyon zot bann 
diferan prodwi.  

An term lenfrastriktir 
sportif, mon fyer pou vwar ki 
bann zenn foutboler dan pou 
tre byento zouir dan plis 
konfor, nouvo sitting facilities 
lo laplenn foutbol Au Cap, la ki 
sa proze in finalman demare.  

Finalman Mr Speaker, 
parey Mosyon i dir, mon oule 
remersye felisit bann diferan 
lazans e Minister ki travay 

sanses avek bi pou garanti ki 
nou bann proze nasyonal i 
kapab materyalize malgre 
plizyer defi e kontrent.  

Mon oule osi felisit bann 
diferan Lotorite Distrik 
espesyalman pou distrik Au 
Cap ki lyez avek bann diferan 
departman pou asire ki bann 
diferan proze kominoter i 
ganny enplimante.  

E mersi osi pou tou bann 
lazans, departman e Minister, 
ki nou bann partner kle dan 
garanti devlopman ek 
kwasman ekonomik pei.  

Konsep devlopman 
nasyonal i tre enportan letan 
ki nou pe konsider kondisyon 
zeneral en Nasyon, afen ki 
standar lavi popilasyon i 
kontinyelman amelyore e sak 
sitwayen i bezwen zwe son rol 
pou kapab garanti ki sa i arive.  

Mr Speaker, lalis proze 
devlopman nasyonal i long e 
mon bann koleg byensir pou 
kontinyen elabor lo lezot me 
mon pou oule enform loter 
Mosyon ki koman en lekip dan 
sa Lasanble, nou pou toultan 
la pou apiy nou Gouvernman 
dan sa travay ki i pe fer anver 
progre e lepanouisman nou 
pei ek son pep. E mon felisit li 
pou sa ki nou'n arive akonpli 
ziska ozordi.  

Mersi Mr Speaker, e mon 
konfirm mon sipor pou sa 
Mosyon.  

MR SPEAKER  
Mersi Onorab.  Mon donn 
laparol Onorab Andy Labonte.  
 
HON ANDY LABONTE 
Mersi Mr Speaker. Bonn apre 
midi Mr Speaker, bonn apre 
midi tou bann koleg Onorab e 
tou dimoun ki a lekout.  
 Mr Speaker, tou laglwar e 
louanz i al pou Bondye Papa 
ki'n donn lentelizans zonm. Sa 
Mosyon anmennen par 
Onorab Waven William, i pe 
felisit e ankouraz Gouvernman 
ki malgre difikilte ek 
lensertitid ekonomik ek 
mondyal, Gouvernman in 
kapab delivre lo bann proze 
pou siport devlopman 
nasyonal.  
  E sa Mosyon i montre 
nou i konfirmen ki Bondye pe 
kontinyen beni nou pei, e le 
Sen Espri pe kontinyen diriz e 
gid donn gidans nou 
Gouvernman.  
 E pou sa rezon ki mwan 
mon pou siport sa Mosyon. 
Mon pou siport sa Mosyon Mr 
Speaker akoz en pti pei parey 
Sesel an Oktob 2020 ler ki LDS 
ti ranport laviktwar dan sa 
eleksyon, COVID ti pe ravaz 
nou pti pei.  
 Nou pei ti anba lockdown 
e nou koman en Pti Leta Zil ki 
pli ou mwen depan lo tourizm, 
nou ti war ki nou airport ti 
bezwen fermen. E ler ki nou 
airport ti fermen ti napa okenn 

reveni vreman ki ti pe antre 
dan pei akoz prensipalman 
nou reveni i vin par tourism.  
  Alor Gouvernman ti war 
li bezwen pran bann desizyon, 
ki ganny gide ankor enn fwa 
par en lafors pwisans. E 
byensir atraver sa bann 
desizyon ki Gouvernman in 
pran, in ede pou tir nou pei kot 
ti ete e nou'n kapab ariv lo en 
lot nivo.  
 Alor ler mon pe regard sa 
Mosyon, i donn lespwar. I 
donn lespwar ler nou pe koz 
Gouvernman parey loter 
Mosyon li menm li in dir, 
Gouvernman i enkli nou pep 
an zeneral.  
  Ler mon pe dir nou'n pep 
akoz pou mon ler mon santi se 
ki nou bann travayer ki ti lo 
frontline parey nou dir dan 
letan COVID. Bann travayer 
lasante, zot ti vreman dedye 
tou zot professionalism dan sa 
ki zot ti pe fer, e ki byensir 
avek bann desizyon pran par 
Minister Lasante anba gidans 
Minis Peggy Vidot e Dr 
Gedeon, dokter, bann lezot 
dokter bann lezot 
profesyonnel, ki nou'n kapab 
si ou le tir nou pei kot i ti ete. 
E nou'n war ki nou Prezidan 
osi parey plizyer bann lezot 
koleg avan mwan in koz lo la, 
in osi les li ganny gide pou li 
ale tap laport - tap laport pou 
li rod lasistans, pou li rod led.  

 Ki nou war bann proze ki 
plizoumwen nou kapab dir pa 
ti pou materyalize, e nou war 
poudir nou Gouvernman in 
kontinyen ler ki petet serten 
endividi zot, zot lebra ti’n tonm 
net, zot ti pe dir be non nou 
bezwen aret bann proze 
kapital. Be nou Gouvernman 
ti dir non, i annan en fason fer.  
 E la si mon pou get lo 
mon distrik partikilyerman Mr 
Speaker, ki tre byento nou 
annan en 16 unit 3 lasanm ki 
ti’n plizoumwen on hold. Petet 
dan milye lot mwan nou pou 
pe allocate avek 16 fanmir.  

E la mon ti ava kontan 
lans en lapel avek bann fanmir 
ler ki nou ganny en nouvo 
fwaye, silvouple annou viv 
koman en kominote pa koman 
ki nou ganny sa landrwa nou 
mal servi li si oule.  

Apard sa Mr Speaker osi 
in osi annan bann lezot 
devlopman si oule, bann lezot 
devlopman. Parey plizyer lezot 
koleg in koz lo la Stad Popiler. 
Stad Popiler kot i pa ti 
conducive pou nou bann atlet 
kapab servi li. Nou war poudir 
ankor en fwa i annan bokou 
lenvestisman ki’n ganny mete 
ladan ki byento nou pou 
kapab servi li ki i ava retourn 
lo en nivo ki akseptab.  
  Palais de Sport parey. 
En lot sekter ankor se kot ti 
annan bokou lensertitid se Air 
Seychelles. So, Air Seychelles, 

tou travayer Air Seychelles si 
oule ti’n perdi lespwar. Zot ti’n 
perdi lespwar e pou zot se ki 
zot ti pe al perdi zot lanplwa, 
akoz Air Seychelles pa ti pou 
anvol ankor. E bann desizyon 
ti ganny pran, e byensir ankor 
par bann gidans e nou war 
poudir nou'n kapab sov nou 
laliny aryen.  
  So Mr Speaker mon pou 
dir an gro, rezon ki mwan mon 
pou pe siport sa Mosyon, akoz 
apard ki ankouraz 
Gouvernman ler nou felisite 
osi, nou montre poudir nou 
annan gratitid, nou annan 
gratitid pou sa ki byen.  Annou 
pa zis port latansyon lo 
negativite. Me plito annan gete 
kwa ki bon dan distrik.  

Retourn back ankor petet 
dan mon distrik parey mon 
pou kapab war poudir proze 
semen. I annan bann proze 
semen ki’n ganny demare e 
byensir i annan ankor bokou 
ki pou kontinyen. So Mr 
Speaker, an gro mon pou dir ki 
mon pou donn mon sipor sa 
Mosyon akoz i enportan ki nou 
rekonnet ler keksoz ki ganny 
fer ki byen.  

Mon pa pou long so avek 
sa de mo mon pou donn mon 
sipor sa Mosyon. Mersi Mr 
Speaker.  
 
MR SPEAKER  

Mersi Onorab.  Laparol i 
aprezan pou Onorab Naddy 
Zialor.  
 
HON NADDY ZIALOR 
Mersi Mr Speaker. Bonn apre 
midi Mr Speaker, bonn apre 
midi tou mon bann koleg.  
Bonn apre midi Lepep 
Seselwa.  
 Mr Speaker mon zwenn 
avek tou lezot mon bann koleg 
ki'n koze avan mwan, me pli 
enportan mon zwenn avek 
mon reprezantan pou mon 
distrik Onorab Waven William 
pou mwan aport mon sipor, 
mon sipor anver Gouvernman, 
mon sipor anver Lepep 
Seselwa.  
 Parske i enportan ki 
malgre nou preokipasyon lavi, 
malgre ki souvandfwa sakenn 
nou, nou lev avek serten 
lekspektasyon, malgre ki 
tanzantan i annan bokou 
kritik kot nou met nou regar 
pli ou mwen ver bann keksoz 
ki pa ankor ganny fer oubyen 
ki sipoze ganny fer.  
 Me parey mon'n toultan 
dir ozordi mon pou repete, wi 
koman en pei nou'n sorti lwen.  
Nou'n sorti tre lwen Mr 
Speaker. E i vre ki in annan 
bokou lensertitid. In annan 
bokou difikilte. In annan 
moman kot nou menm nou, 
nou lebra ti'n tonbe. Wi, me 
par deryer tou sa bann 

lensertitid, nou ti annan osi 
lespwar.  
 Lespwar ki avek en 
nouvo vizyon, avek en 
determinasyon pou lanmour 
ki nou annan anver nou pei, 
nou ti pou sirmont - e wi nou'n 
sirmont sa bann lensertitid e 
difikilte Mr Speaker.   
 E i enportan, i enportan 
ki dan nou parkour, dan nou 
parkour politik, dan nou 
parkour lavi, ki swa parfwa 
nou bezwen dekoul li depi kot 
sa fanmir dan lakour, avek sa 
servis ki sakenn nou, nou pe 
demande.  
  E wi Mosyon i koz lo 
proze, me nou bezwen al en pti 
pe pli lwen ki sa Mr Speaker. 
Ler nou koz lensertitid, mon 
mazin lensertitid ki ti annan 
avek Sekter Prive, letan ki 
FA4JR ti bezwen kouver nou 
bann frer ek ser pou zot ganny 
en saler Mr Speaker.  
 Letan nou koz lensertitid, 
mon mazin an 2020 letan nou 
pran en nouvo 
ladministrasyon e nou ti pe 
vwar ki leta lekonomi nou pei i 
ete. E la mon mazin bann 
dimoun ki ti pe depan lo URS 
Mr Speaker. Dan sa lensertitid 
nou’n reisi transform, 
transform nou pei, transform 
sa group dimoun ki malgre i 
annan ki ti pe kontinyelman 
fer politik lo la, e ozordi nou 
vwar ki wi, nou sirmonte Mr 
Speaker.  

 Ki wi nou pei, nou Sekter 
Prive ki ti sa moter nou 
lekonomi, in reisi sirmonte Mr 
Speaker. Lensertitid letan ti 
annan en group dimoun ti pe 
dir avek nou pa bezwen fer 
okenn proze, pa bezwen regard 
okenn devlopman lakaz! Ti 
annan lensertitid, me nou 
ansanm koman en pei nou'n 
reisi Mr Speaker.  
 Lakaz in kontinyelman 
ganny delivre. E la mon mazin 
le fame boykot Lopital La 
Digue, ki ozordi letan ou mont 
lo La Digue ou war sa zoli 
proze ki byento se bann 
zabitan La Digue zot menm ki 
pou rezouir. Ti annan 
lensertitid Mr Speaker.  
 Difikilte sete letan nou ti 
pe espekte ki koman en pei, 
koman en Nasyon nou zwenn 
ansanm pou eksplik avek nou 
pep pou ki rezon ki an 2020/ 
2021 nou pa ti kapab donn 13 
mwan saler, pa tou ki ti deside 
pou zwenn lanmen avek nou e 
fer konpran Sesel ki difikilte 
nou ti pe pas ladan Mr 
Speaker.  
 Ozordi 2022 nou kapab 
dir ki nou’n sirmont sa bann 
difikilte e lensertitid.   
 Letan mon koz - letan 
mon tann koz lo proze e mon 
fer en pti tour lorizon lo Mahe 
dan sa moman kot nou ti pe 
transform nou pei avek tou sa 
lensertitid mondyal, mon pas 
Cascade mon war en proze ki’n 

ganny fer sitan zoli pou bann 
peser.   
 Mon pas Anse Aux Pins 
mon war en zoli proze ki'n 
ganny fer pou nou bann peser.  
E zis avan mon rantre dan 
larantre pou al ver 
Perseverance, mon war ankor 
proze Mr Speaker.  
  E la i annan en zoli 
proze- zoli proze ki'n dormi 
pou sitan letan. E byento 
lazenes Seselwa pou rezouir 
avek en nouvo Libreri 
Nasyonal Mr Speaker. Sa i 
apel nou’n sirmont difikilte.  
  
 

(APPLAUSE) 
 
HON NADDY ZIALOR 
I neseser e mon bezwen fer sa 
atraver sa Mosyon - i neseser 
koman en Nasyon parfwa nou 
pran en pti poz e nou reflesir 
en pti git ki bor nou sorti. 
Kote?  

Letan nou ti anmas 
Sesel, letan nou ti pran Sesel 
wi nou’n sorti lwen. E fodre 
mon dir, mon'n toultan dir sa 
e ozordi mon pou dir, pa tou ki 
ti anvi oubyen ki'n anvi nou 
reisi.! 
 In annan en kantite bar 
ki'n ganny mete dan nou 
larou. In annan en kantite 
konplo pou met nou, pou 
ralanti nou progre.  Me nou'n 
persevere Mr Speaker. 

 E bomaten dan lasazes 
Vis-Prezidan, in ankor enn fwa 
etal en lalis. Malgre pa tou ki'n 
neseserman dakor benefis ki 
Sesel in resevwar e pou 
resevwar malgre nou’n sorti 
dan difikilte.  
 Wi mon pou aport mon 
sipor pou sa Mosyon, akoz 
mon konpran en mon konnen 
ki koman en Nasyon non 
annan bokou pou fer, nou'n 
fer bokou. E koman en 
Gouvernman nou ti konnen ki 
i pa pou fasil, me i pa'n 
enposib Mr Speaker.  
  E letan ki nou pe koz lo 
proze fodre ki sakenn sa bann 
proze, nou koman en sitwayen 
nou santi nou, nou apartenir. 
Nou santi nou, nou annan 
ownership. E pou sa arive 
fodre sakenn nou, nou donn 
en koudmen.  

E la mon dir, mon'n 
toultan dir, Sesel i pou sakenn 
nou.  Sesel i pou tou son 
zanfan. Annou pa zis asiz dan 
en kote kritike, rod tou defo.  
Me nou pa vin avek solisyon. 
Atrap lanmen Sesel. Atrap 
lanmen ou kominote e fer li 
progrese. Mr Speaker mon 
napa dout ki si nou kontinyen 
travay, si nou kontinyen 
travay pou sa Sesel ki nou'n 
zis reve, me nou osi pe bers li, 
wi i pou vin sa vre bizou dan 
losean endyen Mr Speaker.  

Avek sa de pti mo, mon 
pou aport mon sipor pou sa 

Mosyon. e mon swete ki 
sakenn nou, nou kontinyen 
donn sipor nou Gouvernman. 
Nou kontinyen donn sipor 
Gouvernman Sesel pou nou 
fer Sesel progrese. Mersi Mr 
Speaker.  
 
MR SPEAKER  
Mersi Onorab. Mon a donn 
laparol Mr Sandy Arissol.  
 
HON SANDY ARISSOL 
Mersi Mr Speaker bonn apre 
midi ankor enn fwa tou 
dimoun ki a lekout.  Mr 
Speaker mon krwar nou 
annan, lo nou kote latab, nou 
annan tou rezon pou nou 
selebre e pou nou felisit nou 
Gouvernman parey Mosyon 
Onorab William pe demann 
nou pou fer.  
 Ou konnen i pa'n en 
parkour fasil. Apre ki nou'n 
dan lopozisyon pou plizyer 
lannen.  E 2020 nou'n vwar 
nou anba en nouvo 
ladministrasyon, se nou ki ti 
pe parey nou dir run pei e se 
nou ki dan ladministrasyon 
ozordi pe fer serten travay ki 
Mosyon pe koz lo la.  
  Mon krwar sa ki 
enportan pou nou note se ki in 
annan en pe difikilte parey 
Onorab Naddy in koz lo la. 
Parske letan nou ti zwenn pei 
in annan en pe difikilte.  E ti 
annan tou sord kalite 
lopresyon oubyen fason pou 

get nou akoz nou ti ganny dir 
zanmen nou’n deza 
ladministrasyon e i annan ti 
pe menm mazinen poudir 
lanmwatye semen nou riske 
fail, tonbe oubyen abandonn 
lalit.  
 Se pou sa rezon mon pe 
dir apre 2an edmi pe al lo 3an 
la, nou annan tou rezon pou 
nou selebre e pou nou felisit 
nou Gouvernman, pou met 
Sesel lo sa bon semen ki nou 
tou nou ti anvi vwar li.  

E ozordi avek bann 
legzanp ki mon bann lezot 
Manm in donnen, mon krwar i 
enportan pou dimoun ki pe 
ekout nou laba deor pou swiv, 
pou dir in annan en sanzman 
dan fason fer. En sanzman 
dan lafason ki keksoz in 
deroule pandan sa pti peryod 
letan ki nou’n o pouvwar.  

Dezyenmman mon krwar 
an relasyon avek bann proze, 
malgre difikilte, lensertitid 
ekonomik mondyal pou delivre 
lo bann proze pou siport 
devlopman Nasyonal i annan 
en balans dan bann proze ki 
Gouvernman in fer.  

I annan en balans ant 
bann proze Nasyonal e osi 
bann proze lo nivo distrik. 
Letan Gouvernman in anmenn 
bann proze ki pe Mosyon 
demande, nou'n santi e nou 
koman Manm Lasanble 
Nasyonal nou nou’n swiv sa 
byen parske se nou ki vot 

Bidze. Nou’n vwar poudir in 
annan en balans dan bann 
proze ki Gouvernman in fer.  

Letan Gouvernman par 
egzanp in anmenn bann proze 
lo nivo Nasyonal ki mon’n tann 
bann Manm pe tous en pti gin, 
in osi asire ki i annan larzan 
pou ki proze lo nivo distrik i 
ganny materyalize. Be letan 
nou pe koz larzan Mr Speaker 
mon krwar i enportan pou ki 
dimoun i konnen poudir pou 
ou kapab zener larzan ou 
bezwen annan serten 
responsabilite e disiplin fiskal. 
Pou asire ki larzan ki ganny 
allocate pou tel proze, i al pou 
tel proze, me i pa ganny kas 
kontour pou al lo en lot keksoz 
ki pa neseserman sa ki ti'n 
progranmen.  

Me letan nou la, zis 
pandan sa pti peryod letan ou 
get lakantite proze ki’n annan 
dan nou pti pei, i 
ekstraordiner. I ekstraordiner!  
E letan, par egzanp mon ava 
komans avek, annou get 
nasyonalman - ler nou get 
lekol Lasante NIHSS, dan sa 
pti peryod letan sa vye building 
ki nou tou nou ti pas o bor nou 
ti get li tanzantan ennler ou ti 
dir be sa pa pou tonbe? Ozordi 
in ganny transformen, e mon 
annan zabitan Bann zenn Bel 
Ombre enkli mon garson ki en 
etidyan laba. So, sa deza i en 
keksoz ekstraordiner pou nou 
pei.   

Nou Library Nasyonal, 
Library Nasyonal letan man 
mon ti ankor zanfan sa letan ti 
napa internet, se laba kot nou, 
nou ti ale apre ler pou al fer 
nou resers, pou nou al lir en 
liv, pou nou al rod en liv. E 
library ti’n tonm dan en 
labandon kot menm bann 
travayer ti bezwen ganny dir 
reste dan lakour, parske 
serten rezon ki ti annan laba 
an relasyon avek lasante.  

Me ozordi ler ou pe fer 
letour dan sa zanmirant, ou 
vwar i annan sa 
transformasyon pou nou 
Library Nasyonal kot, e alors 
en zour Manm Lasanble 
Nasyonal nou ti pe asiz dan sa 
building pou nou fer nou 
deliberasyon. Sa osi i en 
transformasyon ekselan!  

Me par kont letan ou al lo 
fitness trail ou fer en pti letour 
zisteman pou kit lekor fit, ou 
vwar poudir Stad Linite osi i 
annan en transformasyon ki 
pe arive. Parske parey nou'n 
tann dir dan lepase i annan 
plizyer leskiz ki'n ganny 
donnen, pa pou kapab fer, pa 
kapab asiz sa kote, sa kote 
stand parske rezon sekirite.  

Me ozordi ou aprann 
poudir i annan en travay ki pe 
ganny fer an relasyon avek 
Stad Linite, zis parey mon’n 
tann Onorab Labonte in 
mansyonn Stad Popiler pou 
asire ki nou bann sportsmen, 

nou bann zanfan ki pran par 
dan bann levennman 
Nasyonal zot ava annan en 
landrwa pou zot kapab egzers 
sa ki zot kontan an relasyon 
avek sa ki zot fer Mr Speaker.  

Me sa ki enteresan, letan 
nou pe koz bann proze pou 
siport devlopman nasyonal 
dan distrik paret mon pe dir, 
Gouvernman in osi asire, anvi 
ki i en Gouvernman responsab 
pou ki i pa negliz osi bann 
distrik ki zot zabitan in vot pou 
en kandida lopozisyon. Non! 

 Gouvernman pa’n get zis 
bann distrik ki’n siport son 
Gouvernman.  Me par egzanp 
letan mon pe get Baie Ste Anne 
Praslin;- Baie Ste Anne Praslin 
ozordi i en distrik avek alors 
en letan ki ti anmenn en 
poursantaz ekstraordiner pou 
parti US - sa parti ki minoriter 
ozordi.  

Me ozordi zot in ganny 
zot en zoli por. Mon aprann zot 
ti pe ganny en pe difikilte pou 
ranpli zot laplenn. Be sa i ok.  
Sa napa problenm avek sa, me 
selman zot in ganny en zoli por 
an relasyon avek larzan ki 
Gouvernman in kapab 
ranmase, zenere, annan en 
disiplin fiskal pou asire ki sa 
proze i demare.  

E mon aprann ki bann 
US ler zot ti debarke, zoli por, 
zot in enjoy sa por, zot in 
kontan. Letan zot in mont 
avek bann dimoun sorti Mahe 

pou al laba pou al ranpli zot 
laplenn. Be selman zoli por. Ti 
en zoli por e zot in debarke.  

Enn de bann portre 
nou'n vwar Mr Speaker. Sa i 
montre bann sikse nou 
Gouvernman.   

Letan mon sorti Baie Ste 
Anne, mon al La Digue lot 
kote, kot mon bann frer ki 
mon kontan, kot Onorab, kot 
Onorab Nibourette, en dimoun 
ki mon kontan en kantite ki 
mon apresye. Parske i koz en 
pe for pou dimoun La Digue. 
Be selman ti annan sa, ti 
annan en pe sa boykot lo zafer 
lopital ki mon krwar in repas 
en pe lo la. I happy parske 
lopital pe al lo finisyon. Mon 
krwar i vwar prezan lesansyel 
sa. E mon siport li lo la.  

La Digue byento zot pou 
annan en lopital modern. E 
pou sa nou bezwen felisit bann 
Digwa, parske apre tou sa 
lannen zot in espere, zot in 
espere, e la byento zot ava 
ganny zot en zoli lopital e pou 
ou al sa lopital byento pou 
annan en zoli por osi ki zot osi 
zot pou gannyen.  

Pou ki bann Digwa i ava 
kapab desarz zot marsandiz, 
zot bato ki zot in ganny 
konsesyon pou anmenn zot 
bann prodwi i ava kapab antre 
byen, an sekirite.  Bann touris 
ki vizit sa zil. Enkli MNA ki 
letan i ava debark san okenn 
aksidan i ava kapab li osi 

debarke lo sa zoli por, pou li al 
rod son apwentman pou li 
letan i bezwen pou okenn 
rezon medikal al dan nou 
nouvo lopital ki nou pou ofer 
dimoun La Digue.  

E pa bliye, an relasyon 
avek STP. Byento La Digue i 
ava kapab Mr Speaker 
mannye son sistenm STP, pou 
annan en landrwa santral ki 
zot kapab mannye sa. Olye sak 
fwa nou tande gro lapli i monte 
tanzantan nou tande en 
lanbousir en landrwa in bloke.  

E mon rapel dan bann 
Lasanble oparavan ti annan sa 
bann mirmirasyon an relasyon 
avek sa.  E sa bann delo monte 
ki ti annan. So, sa mon 
mazinen i ava ede e tousala i 
bann travay ki nou 
Gouvernman in fer par 
mannye byen larzan ki nou’n 
gannyen pou nou kapab fer 
bann proze.  

E ler mon sorti lo sa 2 zil 
mon al Anse Royale par 
egzanp, Anse Royale semenn 
pase ti annan en zoli stasyon 
pou SFRSA ki’n fek ganny 
ouver.  Parske i dan en 
pozisyon stratezik, ki sa MNA 
toultan ti demande.  

E Tousala, letan 
Gouvernman in vini i pa’n 
arete akoz sa distrik ki siport 
en lot parti politik, non, in 
vwar poudir i neseser e bann 
Manm ki lo Komite Defans ti 
ganny sa posibilite avek MNA 

elekte pou Distrik Anse Royale 
kapab zisteman ouver sa 
nouvo proze ki ava kapab 
deservi bann distrik ki dan la 
rezyon.  

Be menm Anse Boileau, 
bann dimoun Anse Boileau i 
en pti pe ankoler parske i dir 
ek ou pa devret ferm Anse 
Boileau anvoy Anse Royale. Be 
selman dan en fason santral i 
ava kapab osi deservi bann 
distrik ki la dan la rezyon.  

Mr Speaker, mon pe dir 
sa parske, se pou sa rezon 
mwan mon pe dir poudir nou 
annan tou rezon pou nou 
kapab selebre sa. Parske in 
annan en devlopman e in 
annan tou sord travay ki 
Gouvernman in sey fer. Tou 
fasilite Gouvernman in fer sir 
pou asire e sa i retourn parske 
letan Gouvernman ti pran sa 
desizyon pou reouver nou 
airport.   

E ler Gouvernman in 
reouver nou airport, sa in fer ki 
touris in rantre, biznes in ale 
in travay. Larzan in rantre e 
bann biznesmenn in pey zot 
tax. E atraver tax Gouvernman 
i kapab zener bann larzan pou 
nou zisteman kapab kontiny 
bann proze ki annan dan nou 
distrik. 

Me avan Gouvernman ti 
ouver airport, i annan en 
keksoz nou bezwen osi 
mazinen. Dan bann moman 
difisil moman kot pei, lemonn 

ti’n ganny met lo poz, 
Gouvernman ti fer sir ki son 
pep i vaksinen.  

E ozordi, ozordi Sesel 
nou tou nou an bonn sante 
dan nou prop fason. Pei in 
ouver, nou pe travay pou ki 
nou pei i kapab progrese.  E 
ozordi sa ki pli gou, sa ki pli 
enteresan pa neseserman gou, 
se ki bann zanfan zot osi bann 
ki paran ti donn konsantman, 
zot in kapab pran zot vaksen 
zot osi, pou asire ki zot osi zot 
lo en pti pe nivo parey bann 
adilt ki ti'n fini pran pou zot.  

E tousala, i bann sikse, i 
bann sikse ki'n arive zis 
pandan 2an edmi.  Pa 43an ni 
42an - 2an edmi Mr Speaker! 
Se pou sa rezon mon pe dir kot 
Gouvernman in kapab balans 
en pti gin, tou sa travay e asire 
ki Mosyon ki Onorab William 
pe demande sipor an relasyon 
avek delivre, in annan bann 
delivre.  

Me par kont, la letan nou 
pe fer sa konversasyon parey 
zot okouran, Prezidan pe fer li 
son devwar pou li pas dan tou 
bann distrik, pou li ganny 
sans prezan olye koz zis ek 
medya, olye koz zis avek bann 
lezot Minister atraver zot 
Minis, i osi retourn kot bann 
dimoun ki'n elekte nou, ki'n 
met nou la - menm si ou pa'n 
elekte nou. Be i ganny sans 
ganny zot lopinyon, konn zot 
pwennvi, ganny zot 

propozisyon pou ki pei i kapab 
bouz dan en lot letap. 

Me letan mon'n koz lo 
bann devlopman nasyonal, i 
enportan pou mon osi prezan 
gat bann devlopman ki’n arive 
lo nivo distrik.  Par egzanp Bel 
Ombre Mr Speaker, ler nou pe 
koze ozordi lo kot ex-Corsaire 
ti ete kot biro Pier Master i ete, 
bann bato lwazir ki anmenn 
bann touris ekskirsyon zot ti 
demann nou en fasilite twalet, 
en fasilite asize ek en fasilite 
kouver. Fini fer.  

Nou'n donn zot en twalet 
pou fanm enn pou zonm. Avek 
en fasilite kouver, asize 
konvenableman kan lapli i 
tonbe pou zot kapab pran zot 
kliyan pou anmenn zot 
ekskirsyon. La Zedi, byento 
nou pe zwenn avek en zabitan 
Bel Ombre ki enterese, 
zisteman pou li kapab met en 
pti fasilite la o bor sa langar 
pou ki sa touris ki vin la, sa 
travayer Seselwa i kapab 
ganny en pti dite, so i kapab 
ganny en keksoz pou li manze 
letan i pe esper son bato 
lwazir, oubyen en souvenir 
pou li al avek. Sa i enn.  

Dezyenmman, nou’n 
donn osi peser, kot nou bann 
peser i ete la, souvandfwa i 
annan bann konplent, 
mirmirasyon, tapaz. Zot ti 
zwenn avek Minis Ferrari, 
avek MNA e zot ti demande ki 
zot ganny en langar pou zot 

kapab zwe zot domino, asize 
zwenn san lapli mouy zot, 
oubyen pou zot kapab annan 
en pti keksoz. Tousala in 
ganny fer Mr Speaker, i la.  

Nou’n ganny proze Delo 
Ladal; proze flat, atraver bann 
Bidze, atraver bann proze ki ti 
la ki ti dir ek nou tenir, nou'n 
dir non pa tenir annou large, 
annou pa tenir. Large. E nou 
proze in fer nou'n ganny en 
proze 16, Delo Ladal kot nou'n 
kapab anmas bann dimoun ki 
ti la lo lalis pou en pe letan.  

E letan mon lo la, mon 
bezwen osi dir poudir nou 
annan 2 proze ki'n demare.  
Ex- Corsaire, en vye bedsitter 
kot nou'n tir madam, Minta 
Gerry avek Ania Commettant 
ki travay State House. Nou'n 
tir zot pou lemoman ziska nou 
kapab refer en proze 8 enkli 
ex-Cameroon deryer Shell. Nou 
osi nou annan Cameroon, 
deryer Shell Bel Ombre ki zot 
dir dan distrik Beau Vallon.  

Kot nou annan en proze 
flat ankor ki nou pou al fer la, 
pou zisteman kapab anmas 
bann dimoun ki’n lo lalis pou 
plizyer lannen, pou asire ki zot 
kapab zot osi ganny en nouvo 
demeure pou zot avek zot 
zanfan.  

Bann proze semen, 
elarzisman nou semen. La 
bann pon, nou'n tann koz lo 
pon Mr Speaker, Bel Ombre 
nou'n asire ki bann pon ki 

nou’n vin zwenn la ki ti en pe 
vye, avarye, ki ti sere nou'n 
elarzi nou'n secure li.  

Lo site Bel ombre, Mt 
Simpson, Fisherman’s Cove.  
La byento nou pe al elarzi 
aranz sa enn secure sa enn Le 
Niole kot tretman delo PUC ki 
konekte avek lot bout Le Niole.  
Donn crash barriers kot i 
neseser.  Re sirfas - Bel Ombre 
nou'n ganny en zoli re sirfas 
semen avek koltar.  

Nou annan bann proze 
laglas ki nou’n mete partou, 
lalimyer kot dimoun i bezwen. 
Tousala sanmenm sa mon pe 
dir Mr Speaker i enportan sa 
balans ant Gouvernman lo 
bann proze nasyonal enkli 
proze distrik.  

Se pou sa rezon mon dir 
pou dir nou annan toutafe 
rezon pou nou kapab felisit e 
pou nou selebre sa. E sa mon 
repete ankor, zis dan 2an edmi 
ki nou’n la ki nou kapab fer. E 
mon redir. Alor i enportan pou 
nou felisit Gouvernman 
atraver sa bon responsabilite, 
sa bon zeran Bidze 
Gouvernman e osi pou mon 
felisit mon bann MNA ki la.  

A tou moman nou'n la 
nou bann MNA, nou'n siport 
nou Gouvernman. Nou'n 
anmenn bann Mosyon, bann 
kestyon, bann, nou’n vot lo 
Bidze pou asire ki pei i 
kontinyen bouze, bouz de 
lavan pou ki nou tou nou 

benefisye ki ou kouler politik, 
ki ou ras relizyon, ki tou 
dimoun nou kapab viv byen 
ansanm an armoni koman frer 
avek ser menm si mon napa en 
zoli figir Mr Speaker.  

Be avek sa mon ava 
remersye ou.  
 
MR SPEAKER  
Mersi Onorab.  Vi ki i reste 
mon zis en entervenan, mon 
pe propoze ki nou ava 
kontinyen e apre mon ava pas 
laparol avek prezanter Mosyon 
pou nou konklir alor mon ava 
termin avek Onorab Flory 
Larue e apre mover Mosyon.  
 Onorab Larue.  
 
HON FLORY LARUE 
Mersi Mr Speaker. Mr 
Speaker, sa Mosyon ki’n 
ganny prezante par Onorab 
William i enn ki donn nou sa 
loportinite ankor enn fwa, pou 
nou koman en Lasanble pou 
nou re dir avek pep Seselwa ki 
bann keksoz ki’n ganny 
akonplir dan en vreman kourt 
dele letan.  
 Nou tou nou rapel byen 
eleksyon 2020 e nou tou nou 
konnen ki menm si nou ki'n 
pran par ladan ki i ti en 
moman vreman istorik. E 
letan nou form par listwar, 
souvan nou menm nou, nou 
pa rann kont lo ki mannyer i 
vreman en letap dan nou pei. 
Nou’n sanz Gouvernman nou 

pei e pep Seselwa i deside pou 
donn en nouvo group dimoun 
sa loportinite pou gouvernen.  
 Sa Mosyon ki sorti kot 
Onorab William i dir nou ki 
nou kapab regarde ki mannyer 
nou kapab face felisit e 
ankouraz Gouvernman koman 
en tim isi dan Lasanble pou 
bann proze ki'n siport 
devlopman nasyonal.  
  Sa i malgre difikilte e 
lensertitid mondyal, ki nou ti 
pe traverse an 2021 depi 
komansman 2020, 2021 e en 
pe son lefe an 2022.  
 Mr Speaker, 
premyerman letan en nouvo 
Gouvernman i pran latet en 
pei nouvo dan gouvernans 
parey nou, nou ti ete nouvo 
koman en parti, tou keksoz ti 
nef.  
  E determinasyon par 
kont, ti en kantite sorti kot sa 
group dimoun. Nou 
Gouvernman avek son group 
Minis ki nou Prezidan ti swazir 
avek nou bann MNA isi lo kote 
LDS, akoz si ou dir mwan mon 
dernyen dimoun pou koze Mr 
Speaker, i fer ki napa okenn 
Manm US ki’n deside pou 
felisit e ankouraz 
Gouvernman, pou okenn 
proze ki'n ganny fer dan 
benefis son pep.  
  Pou bann ki 
proporsyonnel mon kapab 
konpran Mr Speaker. Be pou 

bann ki'n elekte i vreman 
difisil pou krwar.  
  Mr Speaker, i paret nou 
sa group dimoun, nou, nou 
vwar ki nou’n anmenn en gran 
benefis dan devlopman nou 
pei. Akoz Mr Speaker eski 
devlopman i enportan pou en 
pei en pep?  
  An zeneral i dir ou ki 
dimoun ki’n viv dan en pei 
devlope, zot viv en lavi pli long 
e pli ere. Zot zeneral pli 
prodiktiv dan lekonomi. 
Annan en pli bon louvraz 
ouswa karyer, e zot annan 
akse avek en pli bon 
ledikasyon ek lasante.  
  Mr Speaker, nou tou 
nou konnen ki zeografikman 
nou en pei ki ganny trouve o 
bor Lafrik. Souvan letan nou 
ganny konpare, nou ganny 
konpare lo kote devlopman 
avek bann pei dan nou rezyon 
e lo kontinan.  
  Souvan nou fer bokou 
pli byen ki zot. Me par kont Mr 
Speaker koman en pti pep 
avek 100mil dimoun, nou en 
pep ki byen vwayaze e souvan 
nou bann sitwayen i vwayaz 
Lerop, zot al Dubai, zot al 
Lanmerik, zot al Sengapour, 
zot al Lostrali.  
  Zot konn en lot nivo 
devlopman. Mr Speaker bokou 
dimoun letan i get nou pti 
paradi i ti ava kontan ki nou 
devlop dan en lanpler kot nou 

fason viv i bokou pli bon ki i 
ete ozordi.  
  Mr Speaker, apre 2an 
ki'n annan en sanzman 
gouvernans, eski nou kapab 
montre ki bann proze ki nou 
Gouvernman in deside pou 
met lanfaz lo la, i pe anmenn 
en rekolt zis 2an edmi apre ki 
nou'n pran sa bar? Avek 
bokou difikilte ki enkli COVID-
19 ki nou'n bezwen sirmonte 
letan nou'n ferm airport e napa 
touris, e napa larzan dan 
lekonomi.  
 Mr Speaker, zis pou re 
regard nou sityasyon lo kote 
mondyal, annou pa bliye ki en 
pei frer a kote Sri Lanka in 
traverse pandan sa kourt letan 
li osi.  

Moris osi pe sibir serten 
problenm ekonomik. Bokou 
nou ki annan fanmir Langleter 
ouswa ki swiv Nouvel, 
Langleter in konnen ki pri lavi 
Langleter e Lerop in monte en 
kantite.  
 Ozordi Lanmerik pe pas 
atraver bokou problenm 
finansyel. E zot annan sa lo zot 
kalandriye politik ki zot pe dil 
avek an se moman.  
 Mr Speaker, nou koman 
en pep nou bezwen realize an 
mezir ki nou kontinyen avek 
nou lavi toulezour pou pran sa 
letan pou felisit e kontinyen 
siport e ankouraz 
Gouvernman, pou bann 

devlopman ki zot, zot pe 
benefisye atraver bann proze.  
  Nou'n dir ki nou annan 
proze nasyonal e proze dan 
distrik. Me par kont nou pei i 
telman pti, pti ki tou nou proze 
pe enport son groser, i amelyor 
nou lavi en kantite.  
 Pou en dimoun ki abit 
dan Sid Mahe Mr Speaker, sa 
4-lane highway ki nou'n 
gannyen in en keksoz ki'n 
facilitate nou lavi letan i annan 
trafik, pou nou kapab retourn 
dan lakour.  
 La ozordi nou konpran ki 
Minister pou Transpor, pe sey 
travay dir pou enplimant en 
nouvo proze pou kapab 
reouver bann fasilite trafik 
dan Sid Mahe.  
  Mr Speaker, pou serten 
dimoun ki pou ekout sa 
kekfwa zot santi ki sa en 
keksoz senp. Me pou nou ki 
asiz dan trafik pou en erdtan 
ouswa en erdtan edmi tou le 
bomaten e tou le swar, nou 
vreman apresye ki nou 
Gouvernman pe met tou zefor 
pou sey met en finisyon avek 
sa blokaz trafik dan Sid Mahe.  
  Mr Speaker, sa i en 
proze ki menm ki nou annan 
en kantite difikilte, Minis pou 
Transpor Minis Derjacques in 
met bokou lanfaz pou sey fer 
sa bann proze manifeste.  
  Mr Speaker, Onorab 
Arissol in mansyonn Por 
Praslin. Mon osi mon ti ava 

kontan felisit Gouvernman 
pou montre ki mannyer nou 
kapab modernize dan en pti 
kourt letan, letan nou pet nou 
lespri lo en proze.  

E mon felisit 
Gouvernman ki in kapab 
anmenn sa proze pli boner e 
mon espere ki Onorab 
Churchill Gill i osi anmenn sa 
lapresyasyon dan son distrik.  

Mr Speaker, La Digue 
ki’n en distrik ki'n souvan war 
li an retar avek proze pe osi 
benefisye avek en nouvo por.  
Fodre pa Digwa i bliye Mr 
Speaker ki letan ou ti anmenn 
en katamaran dan son por 
touris ti bezwen grenp ros Mr 
Speaker pou li debarke lo son 
katamaran pou li ariv ater.  

Mr Speaker pou en pei e 
sirtou en distrik, en zil, ki li i 
depan bokou lo tourism. Letan 
ti annan COVID e pei ti 
frenmen ti napa touris. Sa 2 zil 
Mr Speaker ti ganny afekte 
plis ki nou isi Mahe!  

Ozordi nou Gouvernman 
li in met en gran lanfaz pou 
devlop sa 2 enfrastriktir ki 
benefisye touris lo Praslin e lo 
La Digue e mwan mon felisit 
mon Gouvernman pou met 
lanfaz lo sa 2 keksoz. Akoz sa 
bann ki ti la 43an ti war ki 
grenp ros La Digue ti pli bon 
pou bann touris ki vizit La 
Digue!  

Mr Speaker, ozordi nou 
tande ki nou Prezidan ki 

monte desann, 31 vizit. Kote in 
ale Mr Speaker?  In al Abu 
Dhabi. Pou koz lo kwa? In dir 
nou i bezwen koz lo nou Por.  
Nou Por pe grennen anba nou 
Mr Speaker.  

Tou nou keksoz i antre 
dan por. Letan nou ti dir 
koumsa nou tann lot kote 
latab i dir delwil in monte, 
lafarin in monte. Zot ti pe sey 
fer Seselwa krwar ki St Louis 
kot Prezidan i reste ti annan 
faktori delwil, faktori lafarin, 
container tousala ti fer laba.  

Salerla Mr Speaker ti pas 
atraver por, lo bato, ti sorti 
aletranze. Sa por pe grennen 
Mr Speaker.  E lontan zot 
konnen ki sa i en problenm.  

Ozordi nou Gouvernman 
parey in tir Air Seychelles dan 
det, i pe met en gran lanfaz lo 
devlopman sa proze Ppr pou 
nou pa war nou koman en pei 
avek en Por ki fermen e 
container pou bezwen debark 
deryer Silhouette parey ti fer 
lontan Mr Speaker.  

 E nou Prezidan li, i vwar 
ki i neseser pou li mont Abu 
Dhabi pou li al diskit sa bann 
proze.  Akoz i met lanfaz lo la 
Mr Speaker. Li i deplase pou li 
al travay akoz i war bann proze 
koman en fason pou improve 
lavi son pep e anmenn sa 
devlopman ki zot pe rode.  

Mr Speaker, avek sa 
detrwa pti mo, mon ti ava 
kontan dir ki mon siport 

Mosyon anmennen par 
Onorab William. Mersi.  
 
MR SPEAKER  
Mersi. Mersi Onorab. Onorab 
William i annan laparol pou 
son repons e konklizyon.  
 
HON WAVEN WILLIAM  
Mersi Mr Speaker. Mr 
Speaker, lo sa Mosyon kot 
Lasanble i felisit e ankouraz 
Gouvernman, malgre difikilte 
e lensertitid ekonomik 
mondyal pou delivre lo bann 
proze pou siport devlopman 
nasyonal.  
  Mr Speaker 
premyerman mon anvi felisit e 
remersi tou bann Manm ki’n 
entervenir lo sa Mosyon.  
Mr Speaker, enn bi osi deryer 
sa Mosyon se pou fer Seselwa 
apresye son zefor, son travay 
koman sa Seselwa.  
  Mr Speaker, Mosyon osi 
pe dan son parkour pe anvi 
motiv nou bann zenn Mr 
Speaker. Nou bann zenn ki la 
relev ki bann dirizan demen 
pou zot apresye e pare pou 
pran larelev e batir lo sa ki 
nou, nou pe konstri ozordi pou 
zenerasyon lavenir.  
 Mr Speaker, letan nou pe 
koz lo sa Mosyon mon krwar 
meeting piblik ki Prezidan pe 
fer i kre en loportinite pou sa 
Seselwa ki anvi kontribye nide 
pou zot vin devan e partaz sa 

ki zot annan e osi zot bann 
konsern.  
 Alors mon osi mon pe 
lans en lapel avek tou 
sitwayen dan bann distrik pou 
vin devan. Mr Speaker akoz 
letan nou pe koz enklizivite 
dan bann tel meeting ou lavwa, 
ou kontribisyon i enportan.  
 Mr Speaker, de lot kote 
osi, mon anvi tous lo sa 
eleman konsiltasyon ki 
konsiltasyon i pa ganny fer par 
zis en parti. Konsiltasyon i 
ganny fer avek tou parti 
prenan. Alors se bann sans ki 
ganny kree Mr Speaker, bann 
sans ki ganny kree e 
kondisyon i ganny set pou 
dimoun avans devan.  

Si ou pa vin devan Mr 
Speaker, letan ou pe koz 
enklizivite, si ou pa vin devan 
osi i retard ou progre 
personnel e osi petet 
kontribisyon enportan ki ou ti 
kapab fer pou lavansman e 
progre dan devlopman pei.  

Mr Speaker, mon osi 
kontan ki dan sa devlopman, i 
annan latolerans Mr Speaker.  
Mon santi poudir ozordi i 
annan en nivo latolerans dan 
pei.  Menm isi dan sa Lasanble 
Mr Speaker, nou annan en 
nivo latolerans. E sa i byen 
pou progre nou demokrasi. 

Mr Speaker, i osi 
anmenn mwan lo en size Mr 
Speaker ki konsern 
lansennyman dan lekol, kot 

nou arive ozordi avek sa 
eleman transformasyon ki pe 
ganny anmennen. I enportan 
ki lanfaz i ganny mete lo kote 
lekol;- lo bann curriculum Mr 
Speaker, pou fer nou zenn 
konpran e angaze.  

Zis pou donn ou en 
legzanp Mr Speaker kot nou 
bann zenn i bezwen pa les zot 
bann mislead avek serten 
bann saying ki pe ganny met 
devan zot konmela. Par egzanp 
Mr Speaker, kot ler ou pe dir 
piblikman poudir sa ki napa 
pou toultan napa, sa ki annan 
pou toultan annan.  

Mr Speaker, atraver sa 
Mosyon nou pe dir avek nou 
bann zenn, nou pe dir avek 
nou bann paran si nou pran 
nou responsabilite, fer sir ki 
nou bann zenn lekol pe 
aprann, motiv zot. E nou bann 
zanfan lekol zot pran sa 
responsabilite pou servi tou 
zot sans pou zot fer pli byen.  

Mr Speaker, i fer sa 
statement tonbe. Akoz parey 
ansyen Gouvernman ti dir, 
‘You can be what you want to 
be’. E nou osi ozordi nou pou 
kontinyen dir. Akoz i en size ki 
relevan ki bann zenn i kapab 
‘Be what you want to be’.  E ou 
kapab annan Mr Speaker.  

Mr Speaker, an terminan 
mon anvi dir avek pep Seselwa 
ki zot bezwen toultan reste 
fyer pou sa ki zot ete, pou sa ki 
zot pe fer akoz zot 

kontribisyon dan devlopman 
sa pei i vreman enportan, i 
konte. Mersi Mr Speaker.  
   

(APPLAUSE) 
 
MR SPEAKER  
Mersi Onorab.  Mon ava apel 
bann Manm pou vot lo sa 
Mosyon.  Manm ki an faver lev 
lanmen silvouple.  
  Mersi.  Manm ki kont?  

Mersi. Lo Mosyon ki sa 
Lasanble i felisit e ankouraz 
Gouvernman malgre difikilte e 
lensertitid ekonomik mondyal 
pou delivre lo bann proze pou 
siport devlopman nasyonal, 17 
Manm in vot pour, 7 Manm in 
vot kont, 0 in abstain. Alor sa 
Mosyon in aprouve par 
Lasanble. Madanm Clerk, 
mersi.  
  Bon mon remersye 
Manm pou zot partisipasyon. 
Vi ki ler ki nou arive nou pa 
pou pran en lot Mosyon. Alor 
nou ava adjourn la pou ozordi 
nou ava repran travay demen 
bomaten 9er. Adjourn.   
 

(ADJOURNMENT) 
 
 

 

 


